
Ex.mo Sr. Alexandrino Afonso Nunes

Secretária: Ex.ma Sr.ª Virgínia Ana Belo

Vice-Secretárias: Ex.ma Sr.ª 

S U M Á R I O

Sr.ª  Presidente  Maria  Fernanda  Lay  declara

aberta sessão  plenária ne’e  iha  tuku 9  liu minuto

35 dadeer no halo kedas leitura ba agenda serbisu

loron ne’e nian.

Antes  Ordem  do  Dia –  Leitura  ba   carta

justificação  falta  husi  Srs.  Deputados Marcos

Xavier,  António  Verdial  da  Silva  Ferreira,  Olinda

Guterres no Luís Roberto da Silva, Óscar Lima.

Depois  de  ida-ne’e, Bancada  FRETILIN,

representado  husi  Sr.  Deputado  Florentino

Ximenes  da  Costa  «Sinarai»,  hato'o  declaração

política,  iha-ne’ebé  nia  foti  questão  entrada

cidadão Indonésia nian iha Naktuka, Oe-Cusse, no

lamenta ho passividade UPF no MNEC nian liga

ho  acontecimento  ne’e,  no critica  forma

negociação  IX Governo Constitucional  nian kona-

ba segmento disputado ne’e.

Iha  fali  Bancada  KHUNTO  nia  vez, Sr.

Deputado Luís Roberto da Silva hato'o declaração

política  ne’ebé foti preocupação comunidade  husi

Aldeia  Simuhei  Talo relaciona  plano  Ministério

Agricultura  e  Pescas  nian  atu  expropria  sira-nia

plantação café. Além de ida-ne’e, Deputado ne’e

mós foti  questão kona-ba comportamento diretor

PNDS  município  Ermera  nian  ne'ebé  halo

cobrança ilegal husi chefe suco sira, no mós kona-

ba falta posto segurança ba pessoal segurança iha

fatin turístico João Paulo, Tasi-Tolu.

Iha  intervenção  oin-oin,  Sr.ª  Deputada  no  Sr.

Deputado sira aborda kona-ba condição precária

edifício  educação  municipal  Viqueque  no  Ainaro

nian;  comunidade  Laleia  sira-nia  natar  ne’ebé

mota  sobu; polémica  kona-ba Fatuk  Sinai;

necessidade  atu  reforça segurança  no  halo

melhoria infraestrutura básica no sulan karau iha

luhan laran iha Fatumean, Fohorém no  Fatulúlic;

lixo  namkari  iha  passeio  leten  iha  área  Becora;

suspensão  aprendizagem  iha escola  secundária

geral Hera nian; dificuldade comunidade iha área

rural Posto Administrativo Maliana atu sosa pulsa

EDTL;  necessidade  atu  dada  eletricidade ba

capela  Aldeia  Loko  Loko,  Município  Viqueque;

pedido taxista sira-nian atu muda Terminal Becora

ba  Hera;  desempenho  Presidente  Autoridade

Município  Baucau  nian;  abandono  Centro

Formação Estudo Técnico Pescas no Agricultura

iha Maubara, Liquiçá; medida estrada nian ne'ebé

kloot iha Quelicai Antiga;  circulação produto ilegal

ne’ebé  tama  husi  fronteira  rai-maran;  venda

veículo iha estrada pública; falta vacina ba labarik

ki’ik  sira; construção  edifício  Centro  da

Solidariedade  Social  iha  Liquiçá  ne'ebé  liu  ona

prazo;  falta  transparência  kona-ba  custo  husi

projeto construção Jardim dos Heróis iha Liquiçá

edifício  Antigos  Combatentes  Veterano  nian  iha

Município Baucau;  problema hirak ne’ebé Centro

Saúde  Cailaco  nian  hasoru;  uniforme  foun  ba

estudante  sira  husi  ensino  básico  to’o  ensino

secundário; atribuição  carreta  ambulância  ba

Presidente  RDTL;  existência  intermediário iha

Ministério da Justiça liga ho tratamento documento

identificação  nian;  condição  estrada  iha  Posto

Administrativo Quelicai; gestão lixo iha cidade Díli;

lixo iha fatin turístico sira hanesan Cristo Rei no

Dolok-Oan;  falta  controlo  no  manutenção  ba

drenagem  sira  iha  Dili  laran; discurso  Primeiro-

Ministro  Timor-Leste  nian  ligado  ho  entrada

cidadão  indonésio  husi  Amfoang Oepoli  iha

Naktuka;  falta  transparência ligado  ho  projeto

construção estrada no valeta iha área ETDA nian;

competência  atu  controla  projeto  infraestrutura

nian sira iha município sira; problema hirak ne’ebé

comunidade Aitemua hasoru; execução iha terreno

entre  projeto  hirak  ne’ebé  liuhusi  processo

concurso no mós adjudicação direta; necessidade

atu finaliza  construção  Jardim  dos  Herois  iha

Posto Administrativo Viqueque Vila; falta bee moos

iha  Viqueque  Vila;  prática  abuso  de poder  husi

Diretor Agricultura Município Viqueque  nian;  falta

energia elétrica iha aldeia balu iha suco Makadiki;

atraso  iha  pagamento  salário  ba  funcionário

contratado sira Ministério da Administração Estatal

nian  iha  município;  exigência  atu  estabelece  fali

suco Makadiki  ne’ebé lakon tiha ona; ideia kona-

ba fó  crédito  uma  ba  povo;  condição  edifício

escola rua ne’ebé aat causa husi desastre natural

iha  Município Ermera; rai  monu taka estrada iha

direção entre  Tibar  ho Railaco; cessação contrato

ba  agente  administração  pública  ne'ebé  serviço

tinan  naruk  iha  Ministério  Agricultura; acesso

ne’ebé ladún di’ak população Oso Oelali  nian ba

rede telecomunicação no estrada; dificuldade hirak

ne’ebé ferik-katuas sira hasoru; melhoria iha apoio

Governo  nian  ba  cidadão  sira  ho  deficiência

mental; necessidade atu Governo investe maka’as

liután iha produção agrícola; atraso iha pagamento

subsídio  cargo nian ba professor ocupante cargo

chefia; falta acesso ba bee-moos iha área Bekusi;

projeto bee-moos iha Uaioli; desconto ba subsídio

ba ferik-katuas sira;  falta  vitamina no vacina iha

hospital sira; injustiça iha circulação transnacional

entre  camioneta  husi  Indonésia  no  Timor-Leste;

necessidade  atu constrói ponte  iha  bee-tudak

Berloi,  Manleuana;  abandono projeto  construção

muro  proteção iha mota ida iha Suai; inexistência

edifício próprio DNTT nian iha Município Covalima;

condição  estrada  entre  Cassa  no Zumalai;

problema  iha  acesso  ba  estrada  no  energia

elétrica iha Município Viqueque; proposta kona-ba

harii posto  administrativo  foun  iha Bobonaro;

menos  funcionário  DNTT  iha  município  sira;

necessidade  atu  halo  controlo  ba  construção

estrada iha Maliana; condição atual Ponte Bulobo

nian;  necessidade  atu  loke  concurso  ba

construção estrada  troço  balu  iha  Município

Bobonaro;  condição  estrada  sira  iha  Município

Viqueque;  funcionamento  no  visibilidade  sinal

trânsito nian sira iha Dili  laran; atividade negócio

ambulante iha estrada parte Elemloi nian;  gestão

lixo iha Dili  laran;  atribuição subsídio refeição  no

transporte nian ba  guarda prisional recrutado iha

2025;  avaria  máquina  impressora  BI  no  cartão

eleitoral  nian  iha  Viqueque;  falta  ambulância  iha

Hospital Referral Maubisse nian; necessidade atu

halo inspeção ba estabelecimento saúde privado

sira; atraso iha pagamento salário ba profissional

saúde  nian  sira;  necessidade  atu  opta  ona  ba

digitalização iha sistema saúde nian liga ho dados.

 Ikusliu,  Sr.  Vice-Ministro  dos  Assuntos

Parlamentares, Adérito Hugo da Costa, hatán ba

Deputado sira-nia husun no preocupação.  

Ordem do Dia – 1. Assentimento à deslocação

do  Presidente da República à Turquia, em visita

de Estado, entre os dias 9 e 14 de abril de 2025. 

Sr. Deputado sira ne'ebé intervém mak Gabriel

Soares  no José Virgílio Ferreira (CNRT), José da

Cruz  (FRETILIN),  Francisco  da  Costa  (CNRT),

Lídia  Norberta  dos  Santos  Martins  (FRETILIN),

Hélder  Freitas  «Kamarudin»  no  Maria  Angelina

Lopes Sarmento (PLP), Mariano Fernando Xavier

Malik (PD), Sância Florência Paixão Bano, Maria

Anabela  Savio,  Antoninho  Doutel  Sarmento  no

Dário Madeira (FRETILIN), Marcos Soares Martins

(CNRT),  Verónica  Fernandes  (FRETILIN),

Cedelízia  Faria  dos  Santos  (CNRT),  Helena

Martins Belo ((FRETILIN), Firmínio Taequi (CNRT),

Mariquita  Soares  (FRETILIN),  Armando  dos

Santos  Lopes  (PD),  Ângela Maria  C.  de  A.

Sarmento,  Virgílio  Pereira,  Anacleto  Freitas,

Domingos  Augusto  «Deker»,  Marcos  Xavier,

Mateus da Cruz de Carvalho no Saul Salvador H.J

Amaral (CNRT), Luís Roberto da Silva (KHUNTO),

Maria  Gorumali  Barreto  (CNRT),  António  Verdial

de  Sousa  (KHUNTO),  Joaquim  dos  Santos

«Boraluli» (FRETILIN).

Sr.ª  Presidente declara  encerrada sessão iha

tuku 1 liu minuto 33 loraik.

Sr.ª Presidente (Maria Fernanda Lay): — Srs. Deputados, muito bom dia.

Horas hatudu tuku 9 liu minuto 35. 

Ita-nia  reunião  plenária  segunda-feira,  24 de março,  tanba  la  iha  Conferência  dos  Líderes  das

Bancadas, ne'e mak ha'u sei hato'o proposta ita-nia agenda ohin nian.

Iha Período de Antes da Ordem do Dia iha: número um, justificação de faltas dos Srs. Deputados;

segue-se a declaração política das bancadas parlamentares da FRETILIN e do KHUNTO; e depois, as

intervenções  diversas dos Srs.  Deputados;  e  por  último,  iha Período de Antes  da Ordem do Dia,

intervenção do Sr. Vice-Ministro dos Assuntos Parlamentares sobres as questões suscitadas pelos Srs.

Deputados.

Iha Período da Ordem do Dia ita iha assentimento à deslocação do Presidente da República  à

Turquia em visita de Estado, entre os dias 9 e 14 de abril de 2025.

Hodi nune'e, ha'u fó kedas ba Plenário, ita-nia agenda mak ne'e. Se la iha objeção, ita bele hakat bá

oin? 

Como la iha nem ida que atu ko'alia mak ha'u acha katak hotu-hotu aceita ho agenda ita-nian ohin.

Ne'ebe ha'u fó kedas tempo ba Sr.ª Secretária atu lê justificações de faltas dos Srs. Deputados, que já

estão agendadas.

Sr.ª Secretária (Virgínia Ana Belo): — Obrigada, Sr.ª Presidente. 

Bom dia, Sr.ª Presidente, Sr. Vice-Ministro, colegas Deputados e audiência.

«Requerimento de justificação de falta

Ex.ma Sr.a Presidente do Parlamento Nacional,

Marcos Xavier, Deputado ao Parlamento Nacional, pertencente à Bancada do CNRT, vem requerer

a V. Ex.ª que se digne considerar justificada a falta dada à reunião do Plenário no dia 17 de março de

2025, por motivo de razões ponderosas.

Data, 18 de fevereiro de 2025.

O Deputado 

Marcos Xavier».

«Ex.ma Sr.a Presidente do Parlamento Nacional,

António  Verdial  da  Silva  Ferreira,  Deputado  ao  Parlamento  Nacional,  pertencente  à  Bancada

Parlamentar do KHUNTO, vem requerer a V. Ex.ª que se digne considerar justificada a falta dada à

reunião do Plenário no dia 17 de março de 2025, por motivo de assunto familiar.

Data, 18 de março de 2025.

O Deputado, 

António Verdial da Silva Ferreira».

«Ex.ma Sr.a Presidente do Parlamento Nacional,

Olinda Guterres,  Deputada ao Parlamento Nacional,  pertencente à Bancada do KHUNTO, vem

requerer a V. Ex.ª que se digne considerar justificada a falta dada à reunião do Plenário no dia 10 de

março de 2025, por motivo de doença.

Data, 17 de março de 2025

A Deputada, 

Olinda Guterres».

«Ex.ma Sr.a Presidente do Parlamento Nacional,

Luís Roberto da Silva,  Deputado ao Parlamento Nacional, pertencente à Bancada Parlamentar do

KHUNTO, vem requerer  a  V. Ex.ª  que se digne considerar  justificada  a falta  dada à  reunião do

Plenário no dia 10 de março de 2025, por motivo de doença.

Data, 17 de março de 2025.

O Deputado, 

Luís Roberto da Silva».

«Ex.ma Sr.a Presidente do Parlamento Nacional,

Óscar  Lima,  Deputado  ao  Parlamento  Nacional,  pertencente  à  Bancada  da  FRETILIN,  vem

requerer a V. Ex.ª que se digne considerar justificada a falta dada à reunião do Plenário no dia 11 de

março de 2025, por motivo de razões penderosas.

Data, 17 de março de 2025.

O Deputado, 

Óscar Lima».

Obrigada, Presidente.

Sr.ª  Presidente:  — Distintos  Deputados,  ha'u  hanoin,  iha  observação ida  sobre justificação de

faltas. «Razões ponderosas» ne'e entre parentes iha-ne'ebá explica ponderosas ne'e saida, moras, por

razões de família ou outro assunto, tem que explica. Tau de'it «razões ponderosas», kleur kleur ha'u sei

la admite, tanba tem que justifica por que razão, porque senão ita acha katak é simples. Ne'ebe ha'u

husu para ita lê ita-nia Regimento para ita completa. Por favor, ajude a Mesa nesse aspeto, porque

senão para outra vez ha'u la admite a justificação desta maneira.

Muito obrigada.

Tuirmai, declaração política da Bancada Parlamentar da FRETILIN. 

Sr.  Florentino  Ximenes  da  Costa  «Sinarai» (FRETILIN):  —  «Presidente  do  Parlamento

Nacional, componente da Mesa, Vice-Ministro, povo doben Timor-Leste, Maubere no Buibere sira

hotu.

Daudauk ne'e, comunidade sira iha Oe-Cusse, especialmente população timoroan sira-ne'ebé hela

iha  Naktuka,  área  fronteira  entre  Timor-Leste  ho  Indonésia,  sente  preocupado  tebes  ho  presença

militar  no cidadão civil  sira-ne'ebé tama ona ba área sira-ne'ebé pertence ba soberania República

Democrática de Timor-Leste nian.

Preocupação ida-ne'e mosu mós tanba ita-nia Unidade Polícia Fronteira rasik, ne’ebé iha papel hodi

defende  ita-nia  rai-ketan,  husik  tiha  expansão  livre  militar  no  cidadão  civil  Indonésia  nian  ba

territorial  RDTL,  ne’ebé  fó ameaça  ba  comunidade sira  iha  Naktuka,  hodi  bele  lakon  ninia  área

agricultura no área tradição nian.

Além de ne'e, la iha protesto ruma husi Ministério dos Negócios Estrangeiros Timor-Leste, nu'udar

entidade governamental RDTL nian ne'ebé ninia knaar mak atu defende no lori interesse diplomático

Timor-Leste nian iha mundo internacional.

Tuir informação sira-ne'ebé Bancada FRETILIN halibur husi comunidade sira-ne'ebé hela iha área

Naktuka, militar no cidadão civil sira husi Indonésia hatete ba sira katak Governo RDTL aceita ona

atu ema Indonésia sira bele tama no ocupa área Naktuka, maski ita hotu hatene katak seidauk iha

acordo oficial ruma ne'ebé rai rua ne'e assina no hetan ratificação husi Parlamento Nacional rai rua

nian.

Husi ne'e,  Bancada FRETILIN lamenta tebes  ba política subsubar  no má-fé husi  IX Governo,

liderado husi  Primeiro-Ministro Xanana Gusmão,  ne'ebé  hakarak  atu entrega soberania República

Democrática de Timor-Leste nian, especialmente área Naktuka, ba Indonésia, sem halo negociação

ida-ne'ebé transparente, nakloke, ho povo Timor-Leste, inclui halo apresentação relatório no resultado

serbisu negociação fronteira nian ba Parlamento nu'udar segundo órgão soberania da RDTL.

Ita hotu acompanha hela katak tentativa no manobra IX Governo nian hodi entrega Naktuka ba

Indonésia ne’e hahú kedas bainhira sira hahú governação, maibé foin publicamente lekar-sai iha início

2024, bainhira  Primeiro-Ministro Xanana Gusmão halo  ninia  agenda ida hodi  bá hasoru malu ho

Presidente Indonésia nian iha momento ne’ebá, Sr. Joko Widodo, iha Jacarta.

Povo doben Timor-Leste tomak, manobra ida husi IX Governo husik militar no ema civil Indonésia

sira tama bá Naktuka ne’e nu'udar acto ida-ne'ebé viola kedan artigo 4.º, ponto 3, Constituição RDTL,

ne'ebé hatete momoos katak «Estado labele taka matan ba timoroan nia rai rohan ida eh iha direito

soberania ne'ebé nia hala'o, hodi la halo aat ba retificação kona-ba rai ketan». 

Partido FRETILIN, nu'udar partido primeiro ne'ebé proclama RDTL iha 28 de Novembro de 1975

no halo restauração ba independência ne'e iha 20 de Maio de 2002, hakarak reafirma ninia posição

katak território RDTL ne'ebé FRETILIN proclama iha 1975 mak território ida-ne'ebé pertence ba

Timor  Português  no baseia  ba  decisão  Tribunal  Permanente de Arbitragem  iha 1914,  no acordo

Convenção ba demarcação entre domínio Portugal ho Holanda iha ilha Timor, ne'ebé sira assina iha

1904 no ratifica iha 1908.

Artigo 4.º, ponto 1, Constituição RDTL, representa princípio convenção demarcação 1908 no mós

decisão  Tribunal  Permanente  de  Arbitragem  iha  1914,  ne'ebé  hakerek  ho  momoos  katak  «Rai

República Democrática de Timor-Leste nian halo parte rai-foho nia luan no naruk no kle'an zona tasi

nian  no  kalohan-laran  tuka  ba  rai-ketan  nacional  sira,  ne'ebé  tuir  liak-tuan  tama  hotu  iha  klees

lorosa’en tasi-le’un Timor nian, rai-le’un Oe-Cusse Ambeno, tasi le’un Ataúro no tasi-le’un Jaco.

Secção primeiro ne'e começa husi mota-ibun Noel Besi, ne'ebé, husi mota-ibun ida-ne'e ita bele

hetan ka haree momoos Pulu Batek (Fatuk Sinai) nia tutun, tuir azimute astronomical noroeste, la'o

tuir Noel Besi nia mota klaran bá Noel Niema to'o iha Bijael Sunan.

Secção segundo mak começa husi Bijael Sunan nia tutun la'o tuir Noel Miu Mavo nia klaran to’o

iha ponto ida iha sudoeste husi fatin ida naran Oben.

Secção datoluk nia baliza começa hakat klaran husi parte oeste Oben nian, la'o tuir Banat no Kita

nia tutun, to'o iha Nivo Nun Po nia tutun. Husi ne'e la'o tuir Mota Nono Boni no Noel Pasab nia

klaran, la'o tuir nia mota-oan, Nono Susu, no sa'e bá liu Nono Susu nia mota-ulun.

Secção dahaat nian ne’e baliza hakat liutiha Klus, bá liu ponte ida entre Albani no Nai Bobo, hakat

ba cruza tiha mota Fatu Basin, no, husi ne'e to'o ba ponto ida-ne'ebé bolu ho naran Subina.

Secção dalimak nia baliza ne'e começa tun ba Mota-Oan Fatu Basin nia klaran no bá liu Ké An no

bá liu Nai Nao.

Secção daneen nian começa hakat Nai Nao no la’o tuun bá Tut Nonic, através Tut Nonic nia mota

klaran bá liu Noel Ekan.

Secção dahituk ne'e la'o tuir Noel Ekan nia klaran bá liu mota-oan Sonau, através mota-oan ne'e nia

klaran bá liu mota ulun, no, husi ponto ida-ne'e dada bá liu Mota Nivo Nono.

Secção daualuk la’o hakur mota-klaran Nivo Nono bá liu mota-ulun, to’o hetan mota-ulun Nono

Balena, liu husi hakat ponto ida-ne'ebé conhecido ho naran Ohoc Baki.

Secção dasiak ne'e  la'o tuir  Nono Nisé no Noel Bilomi nia mota-klaran no to'o Mota-Oan Oe

Sunan.

Secção ikusliu mak husi ponto Mota-Oan Oé Sunan bá oin. Baliza ne'e, la'o tuir Mota Oé Sunan nia

klaran to’o hakat Nipani no Kelali, bá liu hetan mota-ulun husi Noel Meto no la'o tuir mota ne'e nia

klaran to’o mota ne'e nia ain.

Distintos Deputados no povo doben Timor-Leste, husi secção baliza sira-ne'ebé ami menciona iha

leten, especialmente baliza tuir secção primeiro nian, hatudu momoos katak Naktuka no Fatuk Sinai

nu'udar parte integrante husi República Democrática de Timor-Leste, la'ós parte Indonésia nian.

Evidência histórica sira  haforça hela  posição Timor-Leste  nian,  hanesan cartográfico português

nian  antes  invasão  Indonésia,  cartográfico  governo  Indonésia  nian  durante  1975  to'o  mai  1999

wainhira Timor-Leste nu'udar província Timor-Leste, decisão Tribunal Permanente de Arbitragem iha

1914 no Convenção fronteira iha ilha Timor iha 1908.

Nune'e, FRETILIN sente preocupado tebes ho incapacidade Equipa Negociação Fronteira Terrestre

nian, ne'ebé la bele defende soberania Timor-Leste nian. FRETILIN preocupa tebes, karik ema balu

koko halo serbisu ba interesse governo Indonésia nian do que ba interesse povo doben Timor-Leste

nian.

Bancada FRETILIN hanoin katak governo hotu-hotu ne'ebé ukun iha Timor-Leste iha obrigação

hodi defende Naktuka no Fatuk Sinai nu'udar Timor-Leste nia território, la'ós halo fali negociação

subsubar hodi entrega Naktuka ba Indonésia, e inclui haluha tiha direito Timor-Leste nian ba Fatuk

Sinai.

Hanesan partido ida-ne'ebé proclama soberania Timor-Leste nian iha 28 de Novembro de 1975,

Bancada FRETILIN comprometido hodi hamriik hamutuk ho povo Timor-Leste, hahú husi Jaco to'o

Oe-Cusse, hodi defende soberania ne'ebé selu ho povo nia raan no ruin rihun atus rua resin, ne'ebé

mate iha invasão militar Indonésia nian. 

Atu taka, Bancada FRETILIN exige atu negociação ba fronteira rai-ketan entre Oe-Cusse/Ambeno

ho província  NTT (Nusa Tenggara Timur) Indonésia nian ne'e labele sees  husi secção baliza sira-

ne'ebé foin Bancada FRETILIN temi iha leten, basá, bainhira delimitação fronteira rai-ketan ne'e sees

ona husi princípio Constituição RDTL, artigo 4.º, ponto 1, Convenção delimitação fronteira iha ilha

Timor iha 1904 no mós decisão Tribunal Permanente de Arbitragem iha 1914, mak IX Governo halo

ona traição boot ida ba soberania RDTL, …

Sr.ª Presidente: ― Muito obrigada.

Sr.  Florentino  Ximenes  da  Costa  «Sinarai» (FRETILIN):  — … no,  sira-ne'ebé  envolve  iha

negociação…  

Sr.ª Presidente: ― Tempo hotu ona, Sr. Deputado.

Sr.  Florentino Ximenes da Costa «Sinarai» (FRETILIN): — … ne’e merece  ita bolu nu'udar

penhor loloos soberania RDTL ba República Indonésia hanesan maluk balu halo ona iha 1975 liubá. 

Obrigado, Presidente». 

Sr.ª Presidente: ―  Ha'u fó tempo ba Bancada do KHUNTO.

Sr. Luís Roberto da Silva (KHUNTO): ― «Excelência Presidente Parlamento Nacional, membro

da  Mesa  tomak  no  Excelência Vice-Ministro dos  Assuntos  Parlamentares,  distinto  Deputado  no

Deputada sira hotu, jornalista no mós rona-na’in Timor-Leste ne'ebé sintoniza hela Rádio Parlamento

Nacional, saudações fraternais ba ita hotu. 

Ohin,  Bancada  KHUNTO nafatin  reafirma  ninia  posição  nu’udar  representante  povo iha  Uma

Fukun,  Parlamento  Nacional,  ida-ne'e,  hodi  hatutan  nafatin  exigência  povo  nian  ba  IX  Governo

Constitucional  ba assunto  relevante  sira  mak hanesan:  Agricultura,  PNDS no KPK (Conselho de

Policiamento Comunitário).

Excelência distinto  Deputado no  Deputada  sira  mak  Bancada  KHUNTO tane,  agora  daudaun,

população cafeicultor iha Município Ermera sente preocupado tebes ho informação ne'ebé lança direta

husi Excelência Ministro Agricultura nian iha fulan hirak liubá, katak Governo sei foti hikas plantação

café hirak ne'ebé comunidade Ermera dependente hela bá, no fó tan ultimatum katak comunidade sei

labele halo tan uma iha área  ne'ebé plantação iha bá. Tanba ne'e ha'u foti exemplo real mak ita-nia

população husi Posto Administrativo Hatolia A, Suco Hatolia Vila, Aldeia Simuhei Talo, horas ne'e

daudaun discorda, no sai discutível, total ho plano Ministro Agricultura nian, ne'ebé atu foti povo nia

rai no plantação café ba Estado. Nune’e, durante fulan ida ona população husi Aldeia Simuhei, Suco

Hatolia Vila, Posto Administrativo Hatolia A, Município Ermera, moris la hakmatek no iha tendência

nia laran, depois rona tiha informação husi diálogo dalan ninin ne'ebé realiza rasik husi Ministro da

Agricultura,  Pecuária,  Pescas no  Floresta,  ne'ebé  toca  kona-ba  rai  comunidade  Talo  nian,  ne'ebé

defende durante tinan naruk, antes presença husi colonialista Português nia tempo to’o ohin loron.

Baseia ba exigência ida-ne'e  diálogo dalan-ninin, ne'ebe la participa husi Chefe Aldeia Simuhei no

população Talo, iha loron 3 fevereiro 2025. 

Iha  diálogo ida-ne'e, Ministro da Agricultura, Pecuária, Pescas no Floresta hato’o ninia plano ba

comunidade sira,  katak  Ministério  da Agricultura,  Pecuária,  Pescas  no Floresta  iha  ona plano no

programa atu foti no desenvolve hikas ka reabilita plantação café ne'ebé durante ne’e população Talo

utiliza ba sustenta moris loroloron nian, Estado hakarak foti hikas hodi hatama receitas ba Estado. 

Entretanto,  Ministro da Agricultura,  Pecuária,  Pescas no Floresta mós esclarece liután ba povo

cafeicultor katak,  «Agora  Ita-Boot  sira  sei  bele  ku’u no fa’an,  ba  futuro,  ministério,  se  halo  ona

reabilitação, então Ita-Boot sira labele ku’u tan no fa’an tan ona café sira-ne'e no la bele harii tan uma

iha laran tanba plantação sira-ne'e pertence ba Estado no Estado mak gere». Ho nune’e, iha loron 15

fulan-fevereiro 2025,  comunidade  husi  Aldeia  Simuhei,  composto  husi  veteranos,  Chefe  Aldeia

Simuhei,  autoridade  cultural  husi  lisan  ne'ebé  pertence  ba  rai  Talo,  juventude  intelectual,  Klibur

Juventude Simuhei Talo, organização KBD-FHTL realiza sorumutu aberto ho comunidade na’in ba

plantação café no rai iha Talo quase uma-kain 900 nia representante,  hodi halibur «questionação»

população nian kona-ba plano Ministro da Agricultura nian ne'ebé hato’o ba representante população

Talo iha diálogo dalan-ninin ne'ebé realiza iha dia 3 de fevereiro 2025. 

Excelência distinto  Deputado,  Deputada  sira  hotu,  interligado  ho  diálogo hirak  ne'e,  maioria

população Aldeia Samuhei sente questionável  no la concorda ho plano Ministério  da Agricultura,

Pecuária,  Pescas  no  Floresta  nian,  hodi  foti  rai  no  plantação  café  nian  ba  Estado,  enquanto

comunidade discorda liután wainhira rona katak rai ne'e Estado nian no população la iha direito ba rai

no plantação café ida-ne'e. Tanba ne'e, hanesan representante povo, liuhusi Bancada KHUNTO, iha

Uma Fukun ida-ne'e, nafatin husu ba Ministro da Agricultura atu considera mós lamentação hirak

ne'ebé  Bancada  KHUNTO  husu,  atu  Excelência Ministro  da  Agricultura  ho  comitiva,  favor,

imediatamente fó solução certeza ba ita-nia cafeicultor sira iha rai Ermera. Diálogo lidera direta husi

Excelência Ministra rasik iha tempo hirak liubá rai hela incerteza  ba população  cafeicultor sira iha

fatin sira-ne'ebé ita menciona, tanba horas ne'e daudaun sai discutível iha comunidade nia leet. Dala

ida tan, tem que fó solução atu labele cria confusão ba ita-nia comunidade sira.

Excelência Deputado  sira  hotu  mak  ha'u  respeita,  PNDS Município  Ermera  daudaun  ne'e  sai

questionável ba liderança comunitária,  hanesan chefe do suco 52 iha território Município Ermera,

ne'ebé foin  lailais sai viral iha mídia social  ba público sobre ato  prática abusa poder husi Diretor

PNDS Município Ermera nian, liga ho recolha osan ho montante 40 USD ho razão atu produz carimbo

ba EJS suco atu completa serbisu técnico liga ho aprovação sira PNDS nian iha nível suco. 

Legalmente,  decisão  hotu  tem que liuhusi  assembleia  conselho do suco nian  hodi  procede ata

haktuir ba decisão hirak iha suco laran, maibé, de facto, diretor PNDS ne'e foti decisão mesak no la

iha conhecimento husi liderança comunitária sira, hanesan chefe suco, hodi foti osan operacional cada

suco  40  USD,  no  ikus  orienta  liderança  comunitária ho  obrigação  de’it.  Tanba  ne'e,  hanesan

representante povo, liuhusi Bancada KHUNTO iha Uma Fukun, Parlamento, ida-ne'e, questiona ato

hirak ne'e. Ho nune’e, ami nafatin husu ba ministério competente atu tau atenção séria ba ato hirak

ne'ebé acontece daudauk iha Município Ermera, inclui PNDS iha território, atu tau mós atenção tanba

PNDS ne'e parte ida atu hakbesik desenvolvimento ba povo. Questionável tebes wainhira carimbo ne'e

folin 15 USD sa’e to’o 40 USD, tanba ne'e tem que cuidado ho material hirak ne'e, ne'ebé folin boot

liu husi ida-ne'e.

Excelência distinto Deputado sira hotu, ato hirak ne'e acontece interligado ho alteração Decreto-Lei

n.º 8/2013 no Decreto-Lei n.º 2/2024, ne'ebé adere serbisu PNDS nian ba fali autoridade municipal,

hodi forma estrutura foun, equipa PNDS ne'ebé hanaran KPR  ho sira-nia carimbo rasik, hodi halo

aprovação ba qualquer atividade PNDS iha suco, prejudica tiha competência chefe suco sira-nian iha

território  Timor-Leste,  difícil  atu  controla  liga ho processo programa desenvolvimento  suco nian,

nune’e, ita-nia chefe do suco sira sai penonton iha sira-nia suco rasik maski sira mak uma-na’in iha

suco refere. Tanba ne'e, Município Ermera agora daudauk chefe do suco sira sente preocupado tebes

ho ação Diretor PNDS Município Ermera nian ne'ebé começa fahe ona carimbo ne'ebé ho folin 40

USD  cada  suco,  sem  participação  husi  chefe  suco  sira.  Diretor  refere  fahe  direta  ba  comissão

planeamento  no  responsabilidade  iha  posto  Railaco,  Ermera,  Hatolia  B  no  sira  seluk  tan  maski

Decreto-Lei n.º 2/2024 ne'e rasik seidauk halo apreciação iha Conselho Consultivo Municipal atu iha

aprovação ruma. 

Excelências, iha semana ida liubá,  membro KPK ne'ebé destacado iha Tasi-Tolu, mai iha Uma

Fukun ida-ne'e hodi hato’o sira-nia lamentações kona-ba situação no condição ne'ebé sira hasoru iha

terreno, tanba durante fulan ualu nia laran sira fó segurança ba sítio histórico religioso maibé sira la

iha fatin atu descansa. Ne'e duni, husu ba ministério refere bele cria hela condição ou fatin ba membro

KPK sira, no mós fó subsídio ka incentivo  ba sira. Tanba ne’e Bancada KHUNTO questiona nafatin

atu ita hotu serbí ho fuan moos no laran moos ba povo no Rai Lulik ida-ne'e, hodi ita serbí ba nafatin.

Ikusliu, atu termina, hanesan representante povo, atu hateten, ho néon ho laran moos ba Rai-Lulik

ida-ne'e, katak declaração ne'ebé ami hato’o ne'e la iha ódio, vingança, no la iha conflito de interesse

ruma. Ami hatutan de’it realidade moruk ne'ebé mai husi lian-laek sira, hodi hafanun Governo atu

nune'e bele rona no tau matan ba exigência, hodi lori esperança ba ita-nia sociedade iha Timor-Leste

ho responsabilidade moral. 

Obrigado, Presidente Parlamento Nacional». 

Sr.ª Presidente: ― De seguida, ha'u fó kedas tempo ba intervenções diversas. 

Ita hahú husi Deputado Gabriel Soares.

Sr. Gabriel Soares (CNRT): ― Obrigado.

Bom dia,  Presidente,  Mesa,  Excelência Vice-Ministro,  colegas  distintos  e  distintas  Deputados,

mídia, povo doben Timor-Leste.

Excelência Vice-Ministro, iha assunto social rua mak ha'u hakarak foca iha dadeer ida-ne'e.

Primeiro, ami hato’o ba Governo tau atenção séria ba edifício serviço educação Município Ainaro

ho edifício serviço educação Município Viqueque, dala ida tan, edifício serviço educação Município

Viqueque ho Município Ainaro nian, tanba ami halo fiscalização quase iha município sira-ne'e hotu,

foco principal ami-nian mak assunto educação nian, e, iha município sira ami halo encontro ho diretor

serviço  educação  município,  superintendente  sira,  diretor  sira-ne'ebé coloca  ami  iha  sira-nia  fatin

maibé ami observa didi'ak katak município rua ne'e sira-nia edifício serviço mak nia condição ne'e

ladún di'ak. 

Hanesan Viqueque nian, tanba iha tiha kle’an, então, quando udan, bee ne'e la sai bá estrada, la bá

valeta,  bee  tama  hotu  fali  iha  serbisu-fatin,  ba  funcionário  sira  e  diretor  serviço  educação

superintendente sira-nia fatin. Ha'u sente, colega sira barak hatene kona-ba situação ida-ne'e. 

Portanto, Ainaro nian, husi kedas 1999 mai sei usa hela kobe house ida, ne'ebe, quando ami bá halo

encontro, difícil tebetebes ami buka fatin para oinsá ho diretor sira atu encontro iha município ne'ebá.

Ne'e primeiro.

Segundo, nafatin fó-hatene  ba Governo atu tau hela atenção séria, e liuliu ba IGE ida husi MOP

nian ne'e, atu responde ho urgente hela kona-ba mota ne'ebé sobu beibeik ona natar husi parte Laleia

nian.  Selae,  nia  sobu  tan  ponte  rohan  ne'e  bele  prejudica  município  tolu,  Viqueque,  Lautém  ho

Baucau, husi parte lorosa’e nian. Mota ne'e começa sobu daudaun, e comunidade agricultor sira-nia

natar lubun ida mak consegue mota lori. 

Ikusliu,  ha'u  hakarak  hatete,  la'ós  hatán,  hakarak  haree  uitoan  kona-ba  declaração  Bancada

FRETILIN nian iha ponto rua  ne'ebé cita, ha'u bele hatete,  afinal de contas FRETILIN reconhece

duni, FRETILIN reconhece duni katak Fatuk Sinai ne'e entrega tiha ona, tanba ne'e mak ha'u lê iha

Constituição  da  República  Democrática  de  Timor-Leste,  Fatuk  Sinai  la  tama  ona.  Mas,  ohin

declaração Bancada FRETILIN temi fali Fatuk Sinai ne’e. 

Agora, Naktuka ne’e está em processo, Naktuka ne’e iha hela processo negociação, ida be entrega

sem por cento ona ba Indonésia ne’e mak ida Fatuk Sinai ne’e, iha tempo governação FRETILIN nian.

Ita atu ko’alia loloos ne’e hanesan ne’e. Tanba ohin, iha declaração, temi fali Fatuk Sinai, mas Fatuk

Sinai iha  I Governo Constitucional, iha  I Legislatura, FRETILIN voto iha-ne’e maioria qualificada,

haluha, no la hakerek Fatuk Sinai iha constituição da RDTL. Agora, ohin mai halo declaração política

temi Fatuk Sinai, significa FRETILIN mai declara loloos ona katak Fatuk Sinai sira entrega ona ba

Indonésia, tanba ne’e mak la tau iha Constituição da República. Maibé, ba Naktuka, está em processo

de negociação, seidauk hotu, iha hela processo negociação. Maibé,  Excelência Vice-Ministro,  Fatuk

Sinai ita lalika ko’alia ona, tanba FRETILIN entrega tiha ona, tanba ne’e mak iha Constituição da

República  Democrática  de  Timor-Leste  nunca  hakerek  pedasuk  ida.  Maibé,  ohin  iha  declaração

política mai exige, mai canta. Eipah! Ida-ne’e Ita-Boot sira exige ba sé mak atu rona? Senjata makan

tuan loloos mak hanesan declaração política Bancada FRETILIN nian ne’e.

Obrigado.

Protesto husi Deputado balu husi FRETILIN.

Sr.ª Presidente: — Obrigada.

Ha’u husu para inscreve ba ko’alia, selae ita hanesan basar. Distintos Deputados, ita hanesan basar,

mercado mós sei di’ak. Distintos, naran distinto tem que mós distinto iha ita-nia atitude. Ne’ebe, ita

hanesan basar, ita la entende malu. Ha’u sugere, sira ne’ebé inscreve ona, inscrição ha’u taka tanba

estão quase 30 Deputados, ha’u taka. Senão, a gente não sai daqui.

De seguida, ha’u fó tempo ba Sr. Deputado José Virgílio.

Sr. José Virgílio R. Ferreira (CNRT): — Obrigado ba tempo.

Bom dia ba Sr.ª Presidente e componente da Mesa, Sr. Vice-Ministro dos Assuntos Parlamentares,

distinto no distinta Deputado sira no mós povo rona-na’in sira.

Iha-ne’e ha’u mós hakarak hato’o, intervenção semana kotuk liubá ha’u foti ne’e la iha intenção ka

hanoin aat ruma ba ita-nia população ou ita-nia povo sira ne’ebé hela linha fronteira ne'ebá, liuliu iha

Fatumean.  Ha’u husu desculpa!  Dala ruma ha’u ko’alia  sala,  liuliu  ba declaração ne’ebé kona-ba

jovem estudante sira husi Fatumean.

Tuirmai, ha’u mós hakarak hato’o, ha’u-nia intervenção ida-ne’e, liuliu ba área fronteira hanesan

horibainhira  semana kotuk ha’u  foti,  no husu ba parte  segurança  ou ministério  relevante  no mós

instituição ne’ebé haree liu ba segurança, hodi nune’e bele aumenta segurança iha parte Fatumean,

Fatulúlic no mós Fohorém atu halo  controlo ne’ebé di’ak liután no mós harii infraestrutura básica

hanesan estrada, tanba ita-nia povo iha Fatumean, Fohorém no Fatulúlic ne’e durante tinan barak ona

la iha acesso ba estrada ne’ebé di’ak. Pelo menos, ho estrada ne’ebé hanesan Sr.ª  Vice-Ministro dos

Assuntos Parlamentares explica ona, dehan agora ne’e tempo udan, depois de ida-ne’e Governo sei tau

matan. Intervenção sira ita foti iha-ne’e tanba povo Suai, liuliu Fatumean, hein hela desenvolvimento

ida importante, mak infraestrutura básica ba sira. 

No mós, haree infraestrutura ba ita-nia PNTL, educação, no mós husu ba Ministério da Agricultura,

tem que bá Fatumean hodi bele haree preocupação povo nian, liuliu ba animal ne’ebé hakiak iha-

ne’ebá, bele tau matan ba sira, fó socialização ba sira para hakiak karau sira tem que tau iha luhan

para ema labele foti.

Tuirmai, ita haree katak iha Díli laran, foin lailais, horibainrua e horibaintolu ha’u liu kona parte

Hera, Becora nian no mós parte Becora besik iha administração posto nian ne’e iha lixo kalan ema la

soe ba fatin plastik sampah nian boot ne’e, maibé soe de’it iha trotoar no mós estrada, ne’ebe husu ba

sira ne’ebé toma conta lixo sira-ne’e hodi ra’ut tau iha nia fatin. 

Tuirmai, lamenta tebes ho declaração Bancada FRETILIN nian. Iha semana kotuk ha’u hatete, Sr.

Deputado Gabriel ohin foin hato’o didi’ak, katak iha I Governo ne’e ita entrega tiha ona Batu Sinai ba

Indonésia, ne’e entrega malorek de’it. Ne’ebe, Deputado sira, agora ita aprecia tanba IX Governo iha

ona hanoin atu ko’alia  kona-ba fronteira atu resolve problema Naktuka no mós Batu Sinai,  tanba

sepuluh júri, e ha’u haree iha noticia, júri husi Holanda ho Portugal. Bele iha I Governo Ita-Boot sira

fó tiha ba, mas, iha IX Governo sei resolve iha tempo badak. Ita hotu espera, ita hein ida-ne’e, katak

povo Oe-Cusse, povo Timor tomak atu hetan nia direito ba soberania.

Obrigado.

Sr.ª Presidente: — De seguida, o Sr. Deputado José da Cruz.

Sr. José da Cruz (FRETILIN): — Obrigado, Presidente.

Ha’u-nia bom dia ba Ita-Boot no composição Mesa, ba Sr.  Vice-Ministro, colega  Deputado no

Deputada sira hotu, público, povo Maubere e Buibere, saudações revolucionárias!… 

Sr. Deputado sira husi FRETILIN: — Sempre revolucionárias! 

Sr.  José  da  Cruz (FRETILIN):  —  …Iha  dadeer  ida-ne’e  ha’u  hakarak  sustenta  declaração

Bancada FRETILIN nian sobre polémica Naktuka no liga mós ho Fatuk Sinai. 

Karik, senhor sira-ne’ebé ohin hatete, «I Governo entrega tiha Fatuk Sinai», buka informação, buka

referência atubele fó Ita-Boot sira-nia argumento ba público, katak loos duni katak iha I Governo ne’e

acontece hanesan duni. Buka hatene! Tanba saida? Iha  I  Governo sé mak lidera marcação fronteira

terrestre ne’e atual Presidente da República, Sr. José Ramos Horta. Então, Fatuk Sinai ne’e bá ne’ebé,

nia mak bele fó resposta. Ita sira iha-ne’e la iha informação, então buka atu hatete informação loloos –

atu di’ak liu ne’e nune’e – atu nune’e ita bele produz argumento ida que produtivo, selae ita «beok»

de’it hanesan burung beo.

Segundo,  hakarak  apresenta  mós  lamentações  husi  professor  no  professora  sira  iha  escola

secundaria geral Hera nian ne’ebé hato’o katak ohin loron sira la bele halo processo aprendizagem ho

aluno sira tanba segurança ne’ebé halo serbisu iha-ne’ebá la hetan contrato tinan ida ona, tanba ida-

ne’e mak nia bloqueia total, chave entrada sira-ne’e para ema labele hahú halo aprendizagem.

Tuirfalimai,  povo  Posto  Administrativo  Bobonaro  nia  lamentações  sobre  necessidade  atu  sosa

pulsa ahi nian. Posto Bobonaro, ho total 18 sucos, 73 aldeias, aldeia ho área balu extremamente rural,

ne’ebé susar tebes atu hola pulsa ahi nian, dala barak sira tem que mai hola pulsa ahi to’o Maliana ho

10 ou 15 km. Ida-ne’e atu hatudu katak Sr. Secretário de Estado EDTL ho Presidente EDTL nian ne’e

halo saida iha-ne’ebá? Se la iha serbisu, di’ak liu, hanesan  Primeiro-Ministro dehan ne’e, taka tiha

de’it, tanba la consegue fornece agente fornecedor iha Posto Administrativo Bobonaro ne’ebé bele

fa’an pulsa ba povo no comunidade sira. Linha eletricidade tama hotu ona, maibé ema atu hola pulsa

tem que mai to’o centro capital Maliana ho quilómetro lubuk ida no tem que gasta osan 15 USD, 20

USD para selu ojek bá-mai, afinal de contas sira atu hola de’it pulsa 1 e 2 USD nian. Governo ida-ne’e

tem que haree tanba  ninia compromisso dehan atu dada linha eletricidade tama to’o iha aldeia sira

hotu no fó naroman ba povo. Infelizmente, la consegue fa’an pulsa iha-ne’ebá. Ha’u hanoin, ita tem

que haree mós referência ne’ebé BNCTL halo hela, ne’ebé loke agente banco iha suco, EDTL bele

halo ne’e. Ninia gestor sira halo saida? Se dukur de’it, di’ak liu husu resigna an de’it para labele chupa

de’it povo nia osan, ikusmai prejudica fali povo nia necessidade. 

Ha’u hanoin, ida-ne’e maka ha’u hakarak hato’o.

Obrigado barak.

Sr.ª Presidente: — De seguida, Sr.ª Deputada Olinda Guterres.

Sr.ª  Olinda Guterres (KHUNTO):  — Bom dia  ba Sua  Excelência Sr.ª  Presidente  Parlamento

Nacional, Vice, II Vice, Secretária da Mesa no colega Deputados no Deputadas, la haluha ba mídia no

participante sira hotu ne’ebé participa ohin loron.

Ha’u hakarak hato’o ba Sr. Vice-Ministro atu hato’o hela ba Governo tanba iha VIII Governo ha’u

hato’o iha momento ne’ebá, ha’u bá visita eleitoral iha Município Viqueque, Posto Administrativo

Uatulári, Aldeia Loko Loko,  ha’u bá ida-ne'ebá sira halerik, hameno e ha’u hateke ba sorin liman

karuk, ha’u haree estátua Nossa Senhora sira tau iha-ne'ebá, maibé bibi mak hale'u. Então, ha’u husu

ba sira: «Imi bá misa iha-ne'ebé?», «Mota boot ami la bá misa». Então, ha’u promete hela ba sira,

«Pronto, selama ha’u sei tuur iha-ne'ebá, naran katak to’o tinan lima, ha’u bele halo buat ruma ba imi

parte husi ne’e».

Ha’u hanoin iha ha’u-nia laran katak ha’u tem que halo buat ruma, dentro tinan liman ha’u tem que

halo buat ruma. Então, ha’u halo capela ida iha-ne'ebá, ha’u la husu osan ba sé, ba vizinho ka, atu

colega no sé de’it ha’u la tane liman ba sira, maibé tinan rua nia osan ha’u hodi halo capela ida iha

Loko Loko, Posto Administrativo Uatulári. Bele husu, Uatulári  oan  sé mak iha-ne'e bele husu, bele

husu sé de’it, ha’u Olinda ha’u mak halo hela Capela ida-ne'ebá atu nune'e população iha-ne'ebá bele

bá misa ativo e besik. 

Tutan  ba  ida-ne’e,  husu  ba  Sr.  Ministro,  Estado,  tanba  ha’u  halo  tiha  capela,  padre  sira  mai

inaugura ne’e padre  ho madre, autoridade local no ema tuun hotu no halo festa boot hodi inaugura

capela ida-ne’e ho ha’u rasik mak halo ho ha’u-nia kosar-been rasik, ne’e duni husi ba Governo, bele

dada lai ahi ida ba iha-ne’ebá atu nune’e padre sira bá misa karik ahi lakan netik ba tanba to’o agora

sira sunu lilin, padre bá misa tem que sunu lilin mak halo misa.

Segundo, taxista sira agora suspira loos. Sira lori táxi loroloron osan la tama, tanba ne’e mak sira

mai husu tulun mai ha’u, tanba ami Deputado hanesan ibun, tilun ba iha Governo, então husu ba Sr.

Ministro atu hato’o hela bá, terminal Becora bele muda ba Hera. Plano ne’e iha tiha ona, mas Governo

mak la halo, muda ba Hera para bus sira husi foho mai bele para iha Hera ne’ebá no táxi mak lori tama

sira mai iha-ne’e. Exigência taxista sira-nian, la'ós ha’u-nian.

Terceiro,  ha’u  mós  hakarak  fó  parabéns  ba  Sr. Primeiro-Ministro tanba  indicador  ne’ebé  Sr.

Xanana hatudu ba Administrador  Baucau.  Nu’udar ema Baucau oan ida, agora nia serbisu ne'ebé

maka’as tebetebes e halo rai Baucau agora sai moos e serbisu ho povo to’o kalan boot. 

Quarto, ha'u hakarak husu ba colega sira, declaração Partido FRETILIN nian, loos duni, Sr. Xanana

halo buat ida-ne’e hanesan política alto, tanba ida-ne’e mak ita hotu-hotu bele fó apoio moral. Tanba

buat ne'e sei  iha negociação nia laran,  ita hotu-hotu fó apoio ba Sr. Xanana,  entrega ba nia hodi

resolve. Agora,  ita ko’alia  kasar de’it hanesan ne’e, se 1999 Indonésia fó opção rua mak Xanana

dehan katak «ami hakarak integração ba Indonésia», ita atu hakarak saida? Labele book malu! Ha'u

husu favor boot ida, Na’i-Ulun FRETILIN nian, Na’i-Ulun CNRT nian, só Ita-Boot na’in rua la’o ba

malu ko’alia kona-ba ida-ne’e, ita iha-ne’e labele halo rai moris, labele halo Parlamento nakdoko.

Ne'e, ha'u-nia hanoin, di’ak liu. 

Ha'u hanoin, ida-ne’e de’it mak ha'u hato’o, Sr.ª Presidente.

Obrigada barak.

Sr.ª Presidente: — De seguida, ha'u fó tempo ba Sr. Deputado Francisco da Costa. 

Sr. Francisco da Costa «Ikulay» (CNRT): — Obrigado, Presidente.

Bom  dia  ba  Presidente,  Vices,  Secretária,  Vice-Ministro  dos  Assuntos  Parlamentares,  distinto

Deputado sira hotu.

Dadeer ida-ne’e hakarak coloca informação rua ka tolu. 

Primeiro, hakarak husu ba Ministro da Agricultura e Pescas atubele tau matan ba centro formação

estudo  técnico  pescas no  aquicultura iha Liquiçá,  Maubara.  Centro ida-ne’e constrói husi  KOICA

(Korean International Cooperation Agency) iha tinan 2018, ne'ebé entrega tiha ona ba Governo. Mas,

ita haree ba, situação agora daudauk iha-ne'ebá hanesan fali ai-laran fuik, tanba ne'e mak hakarak

recomenda  ba  ministério  competente  atubele  tau  matan  mós,  tanba  entrega  ona  ba  Estado.  Ne'e

primeiro.

Segundo, hakarak ko’alia mós estradas iha Município Baucau, liuliu Posto Quelicai Antigo. Estrada

ne'e  agora  daudauk  grave  tebes.  Mesmo  iha  ona  companhia  balu  ne’ebé  halo  hela  estrada  ne'e,

constrói hela estrada ne'e, maibé ninia luan ne'e ita haree ba espaço ne'e la bele duni, hanesan fali

animal kuda, karau nia fatin, carreta ida de’it liu, ita precisa buka dalan hasees an husi carreta seluk

ne'ebé hakarak ultrapassa. Então, precisa fó atenção ba Ministro Obras Públicas atu nune’e bele tau

atenção ba buat sira hanesan ne'e. Tanba ita lakon osan, Estado lakon ossan, ita precisa, halo estrada

precisa iha espaço para carreta ne'ebé liu bá mai karik, bele ultrapassa ho di’ak.  

Terceiro, colega sira, ita haree, Estado la taka matan ba qualquer cidadão atubele fila-liman iha rai-

laran, maibé, tem que fó atenção tanba sasán tama maihusi fronteira ne'e haree ilegal mak barak duni.

Ne'e precisa duni. Se colega balu ladún fiar, ha'u mós pronto atubele fó sasin, tanba ne'e ita precisa

tem que hadi’a duni. Aat liután, ita fó fiar ba comunidade atubele buka moris, mas la iha fatin, ita bele

fó licença para atu fa’an motor no carreta. Depois ninia final mak saida? Fa’an iha estrada no lurón

sira-ne’e. Então, precisa, tem que fó atenção mós, tem que haree, katak ema ne'e bele merece duni, ho

sasán sira hanesan ne’e, autorização para sira bele fa’an sassán hanesan ne'e ka lae? Selae naran ba

loke tiha companhia,  depois,  fó  autorização,  sasán  mai  fa’an iha  estrada ninin no fatin  ne'ebé la

merece duni ita atu fa’an.

Ikusliu,  colega distinto Deputado sira,  tuir  ha'u-nia acompanhamento,  Deputado 65 iha-ne’e,  la

fácil atu ko’alia Naktuka. Ita iha direito atu ko’alia duni, mas la fácil, colega sira. 

Se ita ko’alia kona-ba Fatuk Sinai, ita hakarak koko atu tiro ema mas ita mós tiro ita-nia an rasik.

Tanba ne'e, colega sira, ko’alia buat ida-ne'ebé ita bele dehan oinsá, labele, ita iha sala, ita hakarak fó

sala  ba  ema seluk.  Ne'e  la  loos!  Se  sala  iha-ne’e  hanesan Fatuk  Sinai,  ita  moris  iha  RDTL,  ita

acompanha hela, ita hatene hela, depois ita hakarak desvia husi buat ne'ebé ita-nia responsabilidade,

hakarak fó-sala parte ou sira seluk? Ha'u hanoin, ne'e la loos! Povo ida agora ne'e acompanha, la beik

ida, colega sira. Ko’alia iha Uma Fukun ne'e tem que buat ida-ne'ebé, ita bele dehan, la precisa ko’alia

ne'e, la precisa ko’alia. Triste quando, colega sira, ita iha direito atu ko’alia mas ko’alia kona-ba rai

ketan Oe-Cusse, Naktuka, ne'e ita tem que fó contribuição máxima. Ita bele ko’alia mas iha Estado

mak tem que... 

Sr.ª Presidente: — Obrigada.

Sr. Francisco da Costa «Ikulay» (CNRT): — … Tanba tempo, obrigado barak.

Sr.ª Presidente: — Ya. De seguida, a Sr.ª Deputada Lídia Norberta.

Sr.ª Lídia Norberta dos Santos Martins (FRETILIN): — Obrigada, Sr.ª Presidente.

Bom dia ba Ita, composição Mesa, Srs. Deputados, Sr. Vice-Ministro, no maluk rona-na’in sira

hotu. 

Iha  dadeer  ida-ne’e  ha'u  hakarak  reforça  nafatin  declaração  política  Bancada  FRETILIN nian

relaciona ho Naktuka. 

Ita hotu-hotu hatene katak iha I Governo Constitucional, FRETILIN consegue resolve kedas ita-nia

fronteira 97%. Pergunta mak ne'e: Tanbasá mak hela de’it 3%, atual Governo la consegue responde? 

No, aat liután mak tau tiha estaca 76 mak mai dehan «tem que sigilo». Afinal sigilo ne'e mak atu fó

tiha rai rohan quase 270 ha nonook de’it ba parte seluk. Orgulho no hakru’uk ba povo Naktuka ne'ebé,

ho  aten-barani,  hakilar  hodi  defende nafatin  soberania  Timor-Leste,  ne'ebé  reforça  husi  órgão de

soberania ida-ne’e. 

Ita mós la haluha katak maluk sira husi sociedade civil mós hamriik hodi defende causa ida-ne’e,

ne'e tanba hotu-hotu sente katak iha dever hodi defende soberania Timor-Leste nian. Sorte ho reação

sira-ne’e mak Gabinete Fronteira  Marítima muda lailais  nia  postura,  lae  karik kala iha dia 24 de

janeiro tinan kotuk rai 270 ha ne'e entrega tiha ona. Ne'e realidade! E, atu declara iha-ne’e katak la iha

processo de entrega Fatuk Sinai ba Indonésia iha 2004. Ne’e alegação sem fundamento husi Ita-Boot

sira. Tuir loloos, processo negociação atual ne'e tem que ko’alia Fatuk Sinai, tanba Fatuk Sinai mak,

iha tempo uluk, sai nu’udar base azimute ba Holanda no Portugal hodi fahe Ilha Timor, ida sai Timor

Oriental, husi parte Portugal nian, no parte Ocidental hela ba Holanda. 

E ami mós hakarak fó-hanoin iha-ne’e katak se ita  hotu hatene,  Parlamento Nacional  ida-ne’e

seidauk ratifica acordo ruma kona-ba Fatuk Sinai. Iha momento ne'ebá militar Indonésio ocupa ilegal

Fatuk Sinai tanba de’it declaração verbal ida husi eis-Ministro dos Negócios Estrangeiros, Sr. José

Ramos Horta, atual Presidente, iha mídia ANTARA, ikusmai fó-dalan ba militar Indonésia sira hodi

ocupa Fatuk Sinai. 

Quando colega Deputado CNRT sira ko’alia,  dehan katak «Be ami nonook ne'e?»,  cuidado ho

liafuan ida-ne’e tanba afinal Ita-Boot sira haruka ami nonook, Ita-Boot sira-nia nonook ne'e mak atu

sai fali bidón mamuk ba Ita-Boot sira hodi la defende ita-nia órgão ida-ne’e.

Ikusliu, atu fó-hanoin mós katak semana rua kotukbá, ami ko’alia kona-ba vacina ne'ebé inan isin-

rua sira, quando bá, continua hetan informação katak «vacina la iha, quando iha mak telefone», e

depois, balu fali ho oan moris ona fulan ida, fulan tolu atu bá simu vacina, informação hanesan, ohin

dadeer mós ami continua hetan reclamação barak mós husu mai ami atu ko’alia iha-ne’e, katak oan

balu ho idade fulan sia ona, ohin dadeer atu bá simu vacina, resposta hanesan mai nafatin ba sira,

katak «Ai-moruk vacina ne'e la iha, ne'ebe imi hein lai. Imi fila bá uma, depois mak ami telefone ba».

Ida-ne’e mak realidade ne'ebé acontece iha setor saúde, ne'ebe, se bele karik, ami husu Sr.ª Ministra da

Saúde ne'e, nia mai responde to’ok buat ida-ne’e. Sr.ª Ministra da Saúde ne'e sente hanesan buat hotu-

hotu ne'e di’ak hela. Quando ko’alia iha debate orçamento ami dehan katak osan ba ai-moruk la to’o,

nia dehan «Di’ak hela». Di’ak hela mas agora ema ko’alia hanesan ne'e la hatene loos sé mak atu

responde. 

Agora ami-nia pergunta mak ne'e: quando oan sira-ne’e simu vacina dehan katak obrigatório, fulan

ida tem que simu, fulan tolu tem que simu, fulan neen tem que simu, fulan sia tem que simu, fulan 12

tem que simu, quando sira la simu ne'e, sá consequência mak acontece ba sira? Favor ida, Ita-Boot

sira tem que responsabiliza relaciona ho questão ida-ne’e. 

Mak ne'e de’it, obrigada.

Sr.ª Presidente: — De seguida, o Sr. Deputado Hélder Freitas. 

Sr. Helder Freitas «Kamarudin» (PLP): — Di’ak, obrigada ba Presidente.

Bom dia, Excelência Presidente Parlamento Nacional no composição da Mesa, colegas distintos

Deputados no Deputadas, Excelência Vice-Ministro dos Assuntos Parlamentares.

Iha dadeer-saan ida-ne’e ha'u iha ponto importante balu atu coloca iha-ne’e. 

Primeiro,  ami,  Comissão F,  halo fiscalização iha dia 12 e 13 iha Município Liquiçá,  consegue

deteta projeto ida, Centro da Solidariedade Social, construção edifício foun, osan total 312 994,10

USD, companhia Roman Junior Unip. Lda. halo serbisu ka contrato começa iha dia 1 de abril de 2023

to’o mai 2025, tinan rua ona, tuir loloos termina iha dia 30 de setembro de 2023 entrega ona. Sr. Vice-

Ministro, encaminha ba Ministra Solidariedade Social, companhia ne'ebé kaer projeto la iha ona, la liu

ona, ou termina e tem que fó multa ka denda ba sira. 

E tuirmai, ami continua visita bá Jardim dos Heróis Liquiçá e projeto ida husi MACLN (Ministério

dos Assuntos dos Combatentes da Libertação Nacional) nian prepara fatin ba ita-nia saudoso sira-

ne'ebé mate ona iha funu laran, projeto ida-ne’e qualidade, no tempo badak sei entrega ba MACLN,

maibé projeto ida-ne’e osan total hira la hakerek iha papan ne'e. 

Iha semana rua kotukbá, ha'u-nia visita ba Município Baucau, hala’o contacto eleitoral, ha'u deteta

projeto ida husi MACLN nian, reabilitação ex-edifício  Kodim (Komando Distrik Militer) Município

Baucau,  atu  halo  ba  edifício  Antigos  Combatentes  no  Veteranos  Município  Baucau.  Ha'u  rasik

telefone ba Presidente Conselho Veterano iha-ne'ebá: «Tanba saida mak papan ne'e la iha? Osan hira?

E diretor companhia sé mak kaer?», e Presidente Conselho Veterano rasik mós la hatene. Então hatudu

katak projeto ida-ne'ebá ne'e familiarismo ka partido ka broker mak iha laran. Ida-ne’e mak acontece

iha IX Governo. 

E, nune'e mós, ami, Comissão F, bá fiscalização iha Município Bobonaro, dia 19 ho dia 20 de

março 2025, liuliu ba Posto Cailaco, ami consegue deteta transporte tula moras ne’e aat tiha ona, atu

ba fulan lima ona. Ita-nia povo moras, ida-idak buka transporte aluga mai iha Centro Saúde Cailaco,

recurso menos, motor rua de’it frizer tau ran la iha, parteira ida de’it, ai-moruk la completo, item 22

de’it.

E Sr.  Vice-Ministro,  serviço Centro Cailaco,  voluntário sei  na’in-tolu.  Tuir  regra,  Sr.ª  Ministra

Saúde fó-sai ona formulário katak 2023 a 2024 ema sira-ne'ebé serviço voluntário hasai tiha ona. Mas,

Tanba saida mak sei iha-ne'ebá? E ami husu e Presidente Autoridade Município Bobonaro rasik mak

telefone diretamente ba Ministra Saúde atu contrata ho sira na’in-tolu ne'e, e Ministra Saúde promete

semana rua de’it maibé to’o agora resposta la iha. E doutor ho doutora, enfermeiro sira, liuliu kona-ba

overtime nian, fulan neen ona to’o agora seidauk selu. Ministra dehan katak la selu ona.

Sr. Vice-Ministro, encaminha ba Ministra da Saúde katak labele arrogância demais liu. Tan de’it

Primeiro-Ministro fó-sai ba mídia no RTTL (Rádio e Televisão de Timor-Leste) dehan katak «Di’ak

liu ha'u mak sai husi Primeiro-Ministro»,  ne'ebe Ministra Saúde Elia mak foti decisão hasai arbiru

de'it, hatama ema hasai ema arbiru de'it.

Ha'u hanoin, ida-ne'e de'it mak ha'u hato'o, Presidente. 

Obrigado.

Sr.ª Presidente: ― De seguida, a Sr.ª Deputada Maria Angelina Sarmento.

Sr.ª Maria Angelina Lopes Sarmento (PLP): ― Muito obrigada, Sr.ª Presidente, bom dia. 

Bom dia ba composição da Mesa, distintas e distintos Deputados.

Iha dadeer ida-ne'e ha'u iha assunto haat mak hakarak levanta iha-ne’e. 

Primeiro, ba Ministério da Educação. Iha informação katak escola sira iha ona farda ba aluno sira,

ne'ebé prepara husi Ministério da Educação rasik, no ministério halo ona lançamento ba farda foun.

Maibé, iha escola balu, hanesan 4 de Setembro no 10 de Dezembro, iha encontro ida-ne'ebé realiza ho

inan-aman sira, direção escola husu atu sira submete osan cada ema 20 USD. Nune'e, ami husu, katak

farda hirak-ne’e sei sosa fali ka Ministério da Educação prepara hodi distribui gratuitamente? Tanba

inan-aman balu hato'o mai katak sira la iha condição económica atu tau osan sosa farda ho preço 20

USD. Se sira-nia oan na'in-tolu ka haat, sira la iha kbiit financeiro atubele sosa ida-ne'e. E, se Governo

mak prepara farda, bele husu inan-aman sira contribui, maibé, se di'ak liu contribuição ida-ne'ebé ho

quantia ki'ik, haree mós ba sira-nia kbiit rasik, atu nune'e sira bele sosa farda ba sira-nia oan sira.

Segundo, ba Ministério da Saúde, foin daudaun ita haree katak Sr.ª Ministra da Saúde distribui ona

ambulância ida ba Sr. Presidente da República, ne'ebé, ha'u haree, la iha lógica tanba ambulância ida-

ne'e atribui ba Presidente da República ne'ebé iha Díli, bele iha acesso fácil bá centro saúde sira, bá

hospital,  no  iha  regalia  sira  seluk  tan,  maibé  povo  ne'ebé  iha  áreas  remotas  la  iha  acesso  bá

ambulância,  e  sira  rasik  iha  fatin  balu  foin  daudauk  acontece,  iha  mídia  social  ema  tau,  katak

ambulância avaria iha fatin ida, e senhora ida, idosa tebetebes, atubele transporta nia bá centro saúde,

ambulância la iha tanba avaria hela, e família tem que aluga  Angguna  (Angkutan Serba Guna) ida

hodi tula senhora idosa ne'e bá centro saúde. Então, ami lamenta tebetebes tanba ita fahe ambulância

ba  ida-ne'ebé  la'ós  prioridade. Ba  ida-ne'ebé  prioridade,  liuliu  ba  povo  ki'ik  no  ki'ak  sira-ne'ebé

facilidade saúde la iha liu, ita fahe fali ba elite  político sira-ne'ebé bele acesso fácil ba centro saúde

sira ka hospital atubele halo tratamento saúde.

Ho ida-ne'e mak ami husu atu Ministério da Saúde tem que iha dados kona-ba centro saúde ne'ebé

crítico tebetebes, que precisa ambulância multifunção atu transporta paciente sira-ne'ebé precisa, tanba

selae ida-ne'ebé la precisa, ida-ne'ebé la prioridade ita fó fali, no fim povo iha kraik ne'ebá, coitado,

atu acesso de'it ba transporte hanesan ambulância hodi tula mai iha fatin centro saúde sira la bele. 

Terceiro, ba Ministério da Justiça, ida-ne'e ha'u foti dala hira ona iha Plenário ida-ne'e, atu favor

toma medidas lailais ba broker sira iha Ministério da Justiça atu halo atendimento ba BI, passaporte

no Certidão  RDTL,  tanba  ema barak  sai  vítima  ona  ba  broker hirak-ne'e,  no,  bainhira  sira  halo

atendimento ba passaporte, por exemplo, passaporte ne'ebé trata ba semana rua nian, sai fali fulan ida,

ida-ne'ebé trata ba fulan ida sai fali fulan tolu, e quando sira la lori osan preparado atubele selu broker

sira, sira tem que paciência hein iha tempo naruk, enquanto tratamento passaporte ne'e ba objetivo

hanesan  estudo,  ba  sira-ne'ebé  atu  halo  tratamento  saúde  precisa  urgente,  mas  la  bele  hetan

atendimento di'ak tanba quando bá iha-ne'ebá broker sira mak simu situação sai pior e ema barak sai

vítima ba sistema ida-ne'e.

Enquanto ita hatene ona katak iha Ministério da Justiça usa ona sistema digital, maibé manipulação

continua acontece e, aat liután, pior liután. Nune'e, ami husu ba Vice-Ministro atubele encaminha ba

Ministro da Justiça atubele hola atuação imediata.

Ikusliu, ba obras públicas, ha'u hakarak atu reforça tan Deputado Ikulay nian ohin kona-ba estrada

Quelicai nian, liuliu husi Aldeia Samagia, Suco Tekinomata, Laga nian atu liga ba Posto Quelicai

Antigo e estrada ne'e agora grave tebes. Tanba Governo cria ona posto tolu iha Quelicai, então estrada

liga ba Posto Quelicai antigo Afasá nian Governo precisa tau atenção atu nune'e população sira bele

sente dehan ita cria duni condições ba sira bainhira ita decide, hola decisão política, hodi cria Posto

Administrativo Quelicai Antigo, Afasá nian.

Ida-ne'e de'it mak ha'u-nia intervenção.

Obrigada.

Sr.ª Presidente: ― Tuirmai, ha'u fó kedas tempo ba Sr. Deputado Mariano Fernando Xavier Malik.

Sr. Mariano Fernando Xavier Malik (PD): ― Bom dia, Sr.ª Presidente do Parlamento Nacional,

maluk  Deputado e  Deputada sira hotu,  Vice-Ministro dos Assuntos Parlamentares,  público no povo

doben Timor-Leste.

Ha’u hanoin, iha-ne'e ha'u atu foti de'it assunto social rua ne'ebé durante ne'e ita hotu haree, liuliu

kona-ba gestão lixo iha cidade Díli, ne'ebé sai preocupação boot ba ema hotu ne'ebé hela iha cidade

Díli. 

Em primeiro lugar, hakarak aprecia ba Ministério Estatal ho Presidente Autoridade Municipal Díli

ne'ebé halo esforço instala fatin lixo iha bairro no dalan ki'ik sira-ne'ebé liga bairro ba dalan boot sira,

maibé nafatin exige atu halo gestão ne'ebé di'ak liután iha  coleção lixo, no mós halo sensibilização

hamutuk ho líder comunitário sira para oin nu'usá maka ita-nia comunidade sira bele soe fo'er tuir

lixeira ne'ebé  instala ona, iha fatin-fatin, husi Ministério Estatal no mós PAM município Díli nian.

Tanba tuir ha'u haree katak ita-nia tempo recolha lixo ne'e la tuir nia tempo, dala ruma 8h00, 9h00,

ema atu bá serbisu maka carreta trancado iha dalan klaran, halo perturbação ba movimento carreta,

hodi hamosu macet iha dalan-dalan, tanba ne'e husu atubele halo gestão ida di'ak ba lixo para labele fó

risco ba ita-nia moris, tanba normalmente ita soe lixo sira-ne'e la define lixo ne'ebé bele soe iha fatin

ne'ebé ema instala. Dala ruma, animal sira mate iha bairro laran mós bá soe iha lixo,  ita-nia maluk

sira-ne'ebé serbisu ba  coleção lixo  ne'e bele hetan buat ruma la di'ak ba sira-nia saúde tanba bele

horon iis ne'ebé la merece sira atu halo serbisu ba ida-ne'e.

Segundo, ita mós tem que tau atenção ba lixo iha Cristo Rei. Cristo Rei hanesan fatin turismo

Timor nian, wainhira ema mai husi li’ur atu bá visita fatin ida-ne'e, e dala ruma iha kalan boot carreta

balu bá fakar lixo tasi-ibun, hahú husi Presidente Horta nia dalan ne'e bá to'o iha Dolok-Oan. Tanba

ne'e precisa tau atenção máxima, e recomenda atu recruta agente sira-ne'ebé bele serbisu iha área

ne'ebá ne'e cada quilómetro ida tau ema ida para oinsá bele halo controlo ba ema irresponsável sira be

fakar lixo iha fatin ne'ebá. E, se bele mós ita bele instala CCTV (Closed-Circuit Television) hahú husi

rotunda ba Presidente Horta nia uma ne'e bá to'o iha Dolok-Oan atubele controla situação ne'ebé ha'u

menciona.

Assunto terceiro, ita haree kona-ba serbisu obras públicas nian, dala ruma iha construção valeta sira

iha Díli laran, ita haree, técnico sira bá halo monitorização ne'e barak tebetebes, maibé iha tempo

udan, bee naksulin iha dalan klaran ne'e ita nunca haree técnico ida bá halo fiscalização. Tanba ne'e

husu Ministério  das  Obras  Públicas  atu orienta  ninia  técnico  sira,  iha tempo udan,  tuun netik  bá

estrada sira-ne'e, haree valeta ne'ebé entupido, bee la la'o tuir nia dalan, haree para halo melhoria,

hadi'a, atu nune'e iha tempo udan bee bele la'o tuir nia dalan.

Ba  dala  haat,  ha'u  atu  secunda  tan  intervenção  husi  Deputado  José  Virgílio  kona-ba edifício

educação iha Município Ainaro. 

Loos duni,  edifício ida-ne'e kleur tebes duni,  peninggalan UN (United Nations) nian maka povo

Ainaro usa hela,  e  até  agora seidauk iha  edifício ida-ne'ebé digno ba sira para bele  halo serviço

hanesan funcionário educação iha município Ainaro.

Ikusliu, atu fundamenta hanoin balu, preocupação ita hotu nian, kona-ba problema Naktuka e mós

problema ne'ebé ohin colega Deputado balun foti kona-ba «Oe-Cusse ita consegue resolve ona 97%,

hela de'it ona 3% tanba saida mak la bele?». 

Atu hetate de'it katak problema sira-ne'e ne'e problema nacional ne'ebé ita fó biban, fó tempo, ba

equipa atubele halo serbisu ho di'ak. Quando iha naksalak ruma ne'ebé la consegue hatuur  ita-nia

soberania maka ita foin bele ko'alia. 

Kona-ba 97% ne'e, problema ne’e ha'u acompanha husi tinan naruk demais katak 97% ne'e hasil ka

resultado husi processo reconciliação ne'ebé acomoda ita-nia líder nacional sira hotu, termasuk Maun

Boot Kay Rala Xanana Gusmão.

Obrigado.

Sr.ª Presidente: ― Muito obrigada.

Bele taka tiha microfone, por favor. 

De seguida, a Sr.ª Deputada Sância Paixão Bano.

Sr.ª Sância Florência Paixão Bano (FRETILIN): ― Obrigada, Presidente. 

S. Ex.ª Presidente Parlamento Nacional, componente Mesa, maluk  Deputado sira hotu, membro

Governo sira, Maubere e Buibere sira hotu mak ha'u hadomi, bom dia.

Iha dadeer ida-ne'e ha'u hakarak secunda tan declaração Bancada FRETILIN nian katak população

Naktuka iha ameaça nia laran wainhira comunidade Oepoli/Indonésia barani ona tama ona iha área

Naktuka, depois de Sr. Primeiro-Ministro hasoru malu ho Danrem (Komandan Resor Militer) Kupang

iha Mota-Ain  Indonésia. Tanba  ne'e população precisa hetan segurança hodi bele assegura sira-nia

vida, no husu ba Polícia UPF atu maximiza serviço hodi bele fó segurança ba população sira-ne'ebé

hela iha baliza Naktuka.

Antes diálogo ho comunidade Beneufe, Sr.  Primeiro-Ministro afirma ona, declaração iha Mota-

Ain, katak povo Anfoang/Oepoli, Indonésia, bele halo atividade agrícola iha Naktuka.

23



          24 DE MARÇO DE 2025                                                                                                                                          I SÉRIE-A — N.º 145

Declaração  husi  Sr.  Primeiro-Ministro nian  mak  fó  espaço  ba  população  Amfoang/Oepoli

Indonésia livremente tama iha ita-nia área. 

Iha  loron  22  de  fevereiro  de  2025,  população  Amfoang  hamutuk  na'in-50, acompanha  husi

autoridade  segurança  TNI (Tentara  Nasional  Indonesia)  nian, Camat Amfoang, aparat Desa

Netemnanu tama iha área Naktuka. Ato ida-ne'e ameaça tebes comunidade Suco Beneufe Timor-Leste

nian.

Povo  Maubere Timor-Leste  mak  ha'u  hadomi,  delimitação  fronteira  Timor-Leste  ho  Indonésia

ne'ebé marca husi Português ho Holanda iha tina 1904, no delimitação entre nação rua hakotu iha

Permanent  Court  of  Arbitration iha  tinan  1914,  facto  ida  maka,  husi  invasão  Indonésia define

província rua, Nusa Tenggara Timur NTT no Timor-Timur iha 1993, formaliza oficialmente linha

fronteiriça província rua, tanba saida maka la halo confirmação tuir de'it documentos ne'ebé husik hela

tiha ona?

Ami preocupa tebes, liuliu se IX Governo nia decisão tuir de'it Indonésia nia hakarak maka Timor-

Leste sei lakon rai ho medida 270 ha no prejudica ba fronteira marítima Timor-Leste ho Indonésia.

Significa Timor-Leste lakon mós fatuk Sinai no rico-soin barak iha tasi laran. Tanba  ne'e, husu ba

Governo atu foti decisão tem que tetu vantagem no desvantagem atu labele repete tan conflito ne'ebé

acontece iha tinan 2012 hodi resulta ema na'in-ida mate até à data sei sai mistério, ne'ebé seidauk

hatene autor loloos mak sé.

No precisa  atu  hatene,  dala  ida  tan,  liuliu  ba aceso  ba  informação  ne'ebé  credível  husi  mídia

nacional  ka mídia  internacional  hodi bele  hatene contexto social,  economia,  defesa,  segurança no

seluk  tan.  Ha'u  hakfodak  tebes,  liuliu  ho  Deputado  Deputada  sira  seluk  ne'ebé  questiona  fali

informação kona-ba problema Naktuka ne'ebé fó-sai iha mídia Indonésia nian. Ha'u considera hanoin

ida-ne'e la loos no kasian tebes, no, loloos tem que buka atu hatene. 

Mídia Indonésia nian fó-sai kona-ba problema Naktuka ne'e tanba statement husi Primeiro-Ministro

Sr. José Alexandre Gusmão.

Ha'u-nia pergunta mak ne'e: statement ida-ne'ebé Sr. Primeiro-Ministro hasai, katak povo Amfoang

bele tama mai iha Naktuka hodi halo serbisu natar, Deputado Deputada sira la acompanha iha mídia

social no iha mídia sira seluk, hodi la hatene informação no naran duun ba mídia  Indonésia ne'ebé

hatún ba notícia.

Antes ha'u taka, Sr.ª Presidente, ha'u-nia intervenção loron ohin nian, ha'u husu ho haraik an, liuliu

ba Sr.  Primeiro-Ministro, Sr. José Alexandre Gusmão, atu tetu didi'ak liafuan wainhira halo diálogo

ho população sira, hodi nune'e labele hamosu confusão entre população Amfoang/Oepoli,  Indonésia

nian  no  Citrana/Naktuka,  Timor-Leste  nian,  tanba  ne'e bele  cria  instabilidade  ba  segurança  no

população ne'ebé hela iha fronteira Naktuka.

Ho nune'e, ha'u harakak fó-hanoin ba ita hotu atu ita hamutuk no husu ba ita, nu'udar timoroan, ran

timoroan, salva Naktuka hanesan soberania Timor-Leste, no República Democrática de Timor-Leste.

Viva Timor-Leste no Viva Povo Atoni Oe-Cusse!

Obrigada barak, Presidente.

Sr.ª Presidente: ― De seguida, a Sr.ª Deputada Maria Anabela Sávio.

Sr.ª Maria Anabela Sávio (FRETILIN): ― Obrigada, Presidente. 

Bom dia ba ita hotu.

Excelências, uluknanain ha'u hakarak fó apoio ba declaração política Bancada FRETILIN nian,

ne'ebé sempre levanta beibeik kona-ba problema fronteira rai Naktuka nian, tanba Naktuka pertence

ba soberania Timor-Leste nian. Assunto ida-ne'e assunto comum la'ós assunto ema ida nia nian, grupo

ida nian ka atual Governo ida-ne’e nian. 

Excelências,  FRETILIN  levanta  dala  barak  ona  sobre  assunto  fronteira  Naktuka,  maibé  parte

Governo nunca fó resposta clara, no Governo taka metin ba público. Governo mós precisa hatene

katak Governo ida-ne'e la'ós Governo permanente até fim do mundo. Karik negociação ida-ne'e la

consegue resolve, tempo futuro mai, karik seluk mak bá lidera fali Governo, oinsá nia bele hatene nia

processo, hodi continua halo negociação se bainhira Governo atual ida-ne'e taka metin ba público no

lakohi envolve  líderes fundadores Nação, representante sociedade civil ka representante Igreja no

seluk tan? E, FRETILIN questiona assunto ida-ne'e tanba comunidade sira iha fronteira sente moris

iha pressão laran tanba sira hetan incerteza kona-ba ita-nia soberania no segurança iha rai ne'ebé sira

hela. No mós, bele haree tan iha fator balu ne'ebé halo sira sente  asing,  pressão ba futuro sira-nia

moris. Se problema ne’e la resolve, claro, sira-nia moris agricultura no estrutura social sei afeta liu ba

geração oinmai, no seluk tan. Ami exige nafatin Governo, tem que fó informação transparente ona

kona-ba estatuto legal no política ba Naktuka atu evita especulação, no, Governo tem que explica ba

ema hotu, la'ós halo discussão terbatas de'it.

E IX Governo ida-ne'e, hakarak ka lakohi, tem que buka solução, significa katak rona mós ema

seluk nia ideias ne'ebé construtiva oinsá atu hatún tenção pública, ho nune'e bele iha certeza interna

antes bá halo negociação ho externa.

Ba ikus nian, liga ba infraestrutura, atu lembra fali IX Governo Constitucional ne'ebé harii husi

Partido CNRT ho PD, lidera husi  Primeiro-Ministro, José Alexandre Gusmão, iha ninia discurso ba

apresentação Programa IX Governo nian iha Parlamento Nacional, iha dia 18 de julho de 2023 liubá,

apresenta mós compromisso desenvolvimento infraestrutura ho obra ne'ebé qualidade no proporcional

ba investimento e combate corrupção. Compromisso ida-ne'e furak no capaz iha surat-tahan no ibun-

tutun de'it, e prática no realidade iha terreno hatudu buat seluk, tanba projeto ilegal continua la'o e

continua haburas corrupção. 

Exemplo ida, projeto ida halo estrada no valeta iha Fatuhada parte ETDA (East Timor Development

Agency) nian, ne'ebé kaer husi companhia Montanha Di'ak, ne'e ita bele dehan ne’e ilegal total tanba

sem documento ida, hanesan ordem de serviço de'it mós la iha, maibé desenho companhia mak halo

rasik e estimativa orçamento dois milhões e tal dólares americanos.

Quase projeto emergência sira maihusi adjudicação direta, status la claro tanba la iha quadro aviso,

e balu quadro aviso iha, maibé montante orçamento ho duração tempo la hakerek. Ida-ne'e ita atu bolu

naran  saida?  Pior  liu  mak  compara  ho  projeto  PDIM  (Programa  de  Desenvolvimento  Integrado

Municipal) mais qualidade do que projeto husi nacional. 

Facto hatudu, iha Suai, Covalima, bainhira ami, Comissão Infraestrutura, halo audiência ho PAM

(Presidente da Autoridade Municipal) ho diretor sira, PAM rasik declara iha tempo ne'ebá katak nia

sei la garante qualidade projeto sira-ne'ebé maihusi nacional, tanba nia la iha competência atu controla

ninia qualidade no quantidade. Hatudu momoos katak la iha colaboração de serbisu sei hamosu efeito

boot ba desenvolvimento iha parte infraestrutura nian. Gasta osan barak, maibé resultado qualidade

obra ita la iha esperança.

Obrigada.

Sr.ª Presidente: ― Iha pedido ponto de ordem ida, Sr.ª Deputada Bendita Moniz Magno. 

Um minuto!

Sr.ª Bendita Moniz Magno (CNRT): ― Obrigada ba tempo, bom dia ba ita hotu.

Primeiro, ha'u hakarak hatan de'it kona mós ba ohin maluk balun foti iha-ne'e.

Ha'u hakfodak…

Sr.ª Presidente: ― Sr.ª Deputada, ho respeito tomak, ponto de ordem fundamenta!

Sr.ª Bendita Moniz Magno (CNRT): ― … Ita-Boot rona ha'u ko'alia, ne'e ka? Ponto de ordem… 

Sr.ª Presidente: ― Não! Ponto de ordem um minuto para invocar Regimento, Sr.ª Deputada.

Sr.ª Bendita Moniz Magno (CNRT): ― …Ne'ebe ha'u hakarak hateten de'it hanesan ne'e… 

Sr.ª Presidente: ― Labele hodi hatán, Sr.ª Deputada!

26



          24 DE MARÇO DE 2025               I SÉRIE-A — N.º 145

Sr.ª Bendita Moniz Magno (CNRT): ― … Husu atu invoca Regimento, daripada ha'u-nia minuto

hotu ona.

Ha'u hakarak hatán de'it  ba Ita-Boot sira,  karik mak ita  temi  Fatuk Sinai,  ha'u hakarak ko'alia

hanesan  ne'e:  uluk  kedas  Fatuk  Sinai  ne'ebá  ne'e povo  Oe-Cusse reclama,  tanba  nu'usá  mak

constitucionalista sira iha I Legislatura la tau iha Constituição? Iha Assembleia Constituinte nu'usá

mak la tau? 

Agora, ha'u haree maun  Quim tuur hela  ba ne'ebá,  lê  didi'ak iha  Constituição,  iha ka lae?  La

hakerek! Agora, quando ita ukun hamutuk, ita la reclama, ita la ukun hamutuk ita reclama, ida-ne'e

mak problema mai ha'u.

Segundo, ha'u hakarak hatete hanesan  ne'e: ohin  Deputada hatete,  «1993» ka ida-ne'e iha Fatuk

Naktuka iha-ne'ebá ne'e…

Sr.ª Presidente: ― Sr.ª Deputada, ha'u husu desculpa. Ha'u husu desculpa, ponto de ordem não é

para responder, Sr.ª  Deputada. Tanba temos 30  Deputados para intervir, ne'ebe ha'u husu desculpa,

tempo la to'o. Ita tama ba lista ne'ebé iha. Ne'ebe, ha'u husu, quando mai, mai cedo fó liman kedas, ita

hatan malu, iha mecanismos.

De seguida, o Sr. Deputado Antoninho Doutel.

Sr. Antoninho Doutel Sarmento (FRETILIN): ― Obrigado ba tempo. 

Ha'u-nia respeito ba Presidente, presidência da Mesa,  Vice-Ministro dos Assuntos Parlamentares,

colega  Deputado  no  Deputada  sira,  técnicos,  assessor  sira,  mídia,  povo  Maubere no  Buibere,

saudações revolucionárias!… 

Sr. Deputado sira husi FRETILIN: ― Sempre revolucionárias!

Sr.  Antoninho Doutel Sarmento  (FRETILIN): ―  …  Iha momento importante iha dadeer-saan

ida-ne'e ha'u  hakarak secunda declaração Bancada FRETILIN nian,  hodi  husu para ema hotu iha

kakutak ne'ebé fresco atu haree problema nacional País nian. Ne'e importante tebetebes.

Tuirmai ha'u hakarak informa assunto social sira base nian.

Primeiro,  educação.  Vice-Ministro,  iha  aldeia  ida  naran  Furak  Lau,  iha  Aitemua,  ne'ebá  ne'e

professor menos. Professor sira tem que teste bá fali município seluk. Até to'o ohin resolução ne'ebé

Parlamento hasai ho unanimidade, mas la fó solução, ita-nia professor contratado sira nafatin halo

manifestação,  prejudica,  professor  menos  iha  escola  hotu-hotu.  Então, buka para  oinsá  atu  haree

assunto ida-ne'e.

Segundo, agricultura. Comunidade iha Aitemua exige ita tem que oinsá hatuur extensionista sira

iha suco para  hodi  tau  matan  ba desenvolvimento  agrícola  ida sustentável,  liuliu  atu  haree  oinsá

plantação café sira-ne'ebé hahú hetan ninia degradação iha base, para oinsá maka atu desenvolve café

sira ho di'ak iha rai sira iha-ne'ebá.

Terceiro, atu liga uitoan ho PNDS sira. Iha Furak Lau, aldeia ida hetan osan 48 000 USD ba PNDS,

maibé usa de'it 20 000 USD halo hela estrada pedasuk ida e USD 28 000 dada filafali ba cofre de

Estado. Ne'e tanba saida? Ne'e comunidade iha Furak Lau exige.

E além disso, estrada resultado husi PNDS, ponte sira-ne'ebé ki'ikoan liga iha-ne'ebá ne'e cimento

sira lakon tiha hela besi mak tula hela iha leten, carreta ho motorizada la bele liu. Ne'e iha Aitemua.

Ne'e ko'alia factos ida iha be terreno ne'e.

Quarto, povo Aitemua husu atu hadi'a dalan husi Suco Manumera liga ba Aitemua, mota rua iha-

ne'ebá, para facilita ita-nia oan sira atu mai escola iha Turiscai Vila ne'e la bele prejudicado. Ne'e

problema boot atu atenção.

E quinto, atu oinsá maka tau atenção ba hadi'a estrada sira halo didi'ak, hatuur máquina pesada

ruma para ajuda hadi'a dalan sira, para café ne'e tasak comunidade fácil atu lori bá mercado.

Tuirmai, ha'u hakarak informa tan, iha semana rua ba kotuk iha Aldeia Blaro, Deunai, Anilumo ho

Orema, foos iha base ne'ebá  ne'e karun loos, Sr.  Vice-Ministro, husi 19, 21 to'o 22  USD iha Blaro.

Sira dehan: «Be lei ida foin daudauk iha Parlamento hatun tiha taxa 5% ne'e hatún tiha ona, nu'usá

mak mercado ne'e semo aas hanesan ne'e?». 

Horibainhira  iha-ne'e  dehan,  «Hein  de'it,  Presidente  promulga  tiha  automaticamente  sasán  ne'e

folin tun», ne'e mak povo husu Ita-Boot sira-nia resposta ne'e. Ne'e husu Sr.  Vice-Ministro atu tau

atenção.

Tuirfalimai, ha'u observa projeto balu iha Same, serbisu PDIM, técnico sira-nian, iha valeta sira-

ne'ebé halo iha Barki ne'ebá ne'e quase udan boot bee la halai tuir valeta, halai tama fali bá estrada

laran. Ho orçamento 39 000 USD, Vice-Ministro. E depois, orçamento ida-ne'e pagamento 100% tiha

ona. Tanba ne'e mak ita haree katak técnico PDIM sira la halo nia função ho di'ak. Às vezes empresa

sira hakerek carta ba sira atu halo comunicação para haree assunto sira, mas depois la hetan solução

ne'ebé di'ak no implica projeto sira-ne'ebé la iha qualidade.

Além disso, observa projeto balu ne'ebé iha tinan kotuk, 2024, mecanismo katak atu halo buat rua

de'it: «tenderização» ho adjudicação. Mínimo, iha município ne'e ninia adjudicação ne'e 10 000 USD

ba kraik, no «tenderização» ne’e iha 100 000 USD ba leten, mas facto hatudu, iha Manufahi, foin

daudauk iha adjudicação 100 000 USD ida ba gabião ida iha  Ponte Karau-Ulun.  Ne'e tanba saida?

Depois 50 000 USD ba kraik mak halo «tenderização». Ita precisa atu hetan explicação sira hanesan

ne'e ho didi'ak, no husu Governo atu matan ba situação sira hanesan ne'e.

Tanba  ne'e, situação sira-ne'e lori ha'u halo pergunta ida henesan  ne'e ba Sr.  Primeiro-Ministro:

Governo ida dehan atu repõe ordem constitucional,  Indonésia nia lian karik dehan,  mengembalikan

tatanan negara, ne'e ita to'o iha-ne'ebé? Tanba quase projeto sira-ne’e ita repõe ordem ne'e ita filafali

ordem nia ulun ba rai no ordem nia ain mak sa’e fali ba nia ulun, tanba projeto sira-ne’e regras ne'e ita

la tuir tiha ona.

Obrigado.

Sr.ª Presidente: ― De seguida, o Sr. Deputado Dário Madeira.

Sr. Dário Madeira (FRETILIN): ― Obrigado barak ba Presidente, composição Mesa, distinta no

distinto Deputado sira hotu, povo rona-na'in tomak.

Iha-ne'e, ba dala uluk, ha’u hakarak atu ko'alia, husu ba Ministro dos Assuntos dos Combatentes da

Libertação  Nacional  atubele  acelera  lailais processo  construção  jardim  ba  herói  sira  iha  Posto

Administrativo  Viqueque Vila,  iha Suco Uma Uain Leten.  Jardim  ne'e Comissão Recolha Restos

Mortais iha Posto Uatulári maka exige, tanba daudaun ne'e ita-nia restos mortais iha uma-mahon iha

Posto Uatulári ne'e barak tebetebes, quase la'o tinan sanulu-resin ona, Governo la iha certeza bainhira

mak bele haloot sira-nia restos mortais ba fatin ne'ebé digno. Tanba ne'e, família saudoso sira exige

nafatin de'it:  «Governo iha interesse ka lae? Governo bele tau atenção ba ami-nia família sira-ne'ebé

mate ba rai ida-ne'e sira-nia restos mortais bele haloot ka lae?» Tanba uluk Governo promete katak

bainhira recolha restos mortais ne'e hotu, jardim ne'e hotu, hakoi lailais iha tinan ida ka rua nia laran,

maibé agora tinan sanulu ona, Sr. Ministro. Husu ba ministro competente para bele tau matan lailais,

ninia fukun ne'e iha-ne'ebé para bele resolve lailais, para família sira bele contente hodi bele haloot

sira-nia família ba fatin ida-ne'ebé digno.

Segundo, hakarak mós atu ko'alia kona-ba bee-moos iha Viqueque Vila, liuliu iha área Karaubalu

nian, iha pemancar. Uluk liu ne'e bee ne'e la'o hela, la'ós bee la iha, maibé foin daudaun atu tama ona

ba tinan rua, bee la iha tiha ona, bainhira IX Governo ukun.

E Administrador Posto Administrativo Viqueque Vila ne'e hela kedas iha área ne'e, mas nia nonook

to'o agora, nia la bele ko'alia tanba nia ta'uk. Ta'uk nia posição ruma, parece. Nia de'it mós la hetan bee

to'o agora.  Quando boot,  ta'uk posição,  lakohi ko'alia  sai  saida mak dificuldade comunidade nian

ne'ebé hela kedas iha ita-nia uma sorin-sorin ne'e. Tanba ne'e, husu ba Sr. Ministro para bele hato'o ba

direção sira-ne'ebé responsável ba água e saneamento iha Município Viqueque ne'e para bele resolve

lailais bee iha área refere, Aldeia Kabira Oan.

Terceiro,  husu  ba  Sr.  Ministro  atubele  hato'o  ba  CAC  (Comissão  Anti-Corrupção) hodi  bele

investiga lailais, ne’e caso iha Município Viqueque, Sr. Diretor Agricultura la usa condutor sira ne’ebé

Governo recruta iha Ministério da Agricultura Município Viqueque nian. Bainhira halo viagem ruma,

nia lori fali nia oan mak lori carreta, comunidade baibain mak lori fali carreta Estado nian para bá halo

serbisu Estado nian.

Pior liután, Administrador Município Viqueque mós assina nia guião viagem. Ne'e pior! Sá gestão

mak ida-ne'e? Ne'e  tem que halo  investigação tanba Parlamento  Nacional,  quando carreta  avaria,

enche de'it mina ba carreta privada bá halo serbisu Estado nian labele! Agora, diretor agricultura nian

ida bele lori nia oan uma laran mai lori fali carreta, husik hela condutor ne'ebé Governo contrata,

Governo recruta.

Ida seluk mós, atu ko'alia kona-ba eletricidade. Ko'alia beibeik, e Deputado balu mós ko'alia e

agora ha'u mós repete fali,  iha posto Watulari,  suco foun ida foin loke, suco ne'e naran Makadiki

Oetame,  aldeia  neen,  aumenta suco ida husi  Suco Oetame nian rasik,  Aldeia  Sama,  la  acesso ba

eletricidade durante tinan naruk to'o agora, comunidade sira hela iha área ne'e precisa eletricidade.

Ida seluk, Governo, liuliu Ministério Estatal, hatama funcionário barabarak, contratado barabarak,

bele família, bele feen, la'en, bele nia oan rasik, hatama hotu serbisu iha município balu, mas to'o

agora sira la simu osan, e funcionário permanente ne'ebé iha município mós la simu osan, desde

janeiro ou fevereiro la simu osan to'o agora. Nia fukun ne'e iha-ne'ebé, Sr. Ministro, husu para bele

resolve assunto ida-ne'e.

Ida ikusliu, atu ko'alia, suco ida existe tinan naruk nia laran desde português nia tempo, Indonésia

mai to'o Timor ukun an, de repente lakon, suco Makadiki, lakon tiha ona. Tanba ne'e comunidade

exige para tem que resolve filafali suco ida-ne’e e tau filafali iha nia fatin, labele muda nia naran.

Obrigado.

Sr.ª Presidente: — Distintos Deputados, iha pedido ponto de ordem. 

Sr. Deputado Joaquim dos Santos.

Sr. Joaquim dos Santos «Boraluli» (FRETILIN): — Obrigado.

Ha'u invoca Regimento artigo 57.º, alínea f), atu esclarece dúvida ida ohin Deputada Bendita temi

ha'u-nia naran. Se Presidente admite, ha'u bele explica, três minutos.

Sr.ª  Presidente:  — Sr.  Deputado Joaquim, ha'u  hanoin,  ita  mesak memória institucional,  tanto

Deputada Bendita ho Ita-Boot, que tuir loloos ita usa ponto de ordem ne'e labele ba intervém. Mas,

infelizmente, sei iha situação balu hanesan ne'e o que ha'u lamenta. Tanbasá? Ita fó precedência la

di'ak ba ita-nia Deputado sira foun. Ha'u, obrigatoriamente, tem que temi nune'e, tanba ita iha dever

moral ajuda Mesa atu halo gestão.

Ne'ebe ha'u apela, dala ida tan, Sr. Deputado Joaquim, se hakarak hatán, orsida ha'u regista Ita-Boot

ikusliu para fó cinco minutos, ha'u retira ida-ne'e.  Ok? Ne'ebe ha'u sei fó tempo ba Ita-Boot ikusliu,

tanba iha 30 Deputados mak regista desde ohin dadeer.

Ne'ebe, ha'u hanoin, ita descansa uitoan. Já foram 30 Deputados, ainda falta metade maka seidauk

hotu. Ne'ebe, dala ida tan, ho respeito, ita cumpre ita-nia horas iha ecrã oin, kotuk mós iha, para ita

hodi bele la'o lailais.

Muito obrigada, ita descansa 15 minutos, ita fila hikas.

Pausa.

Sr.ª  Presidente: — Distintos Deputados, ita hein malu ha’u la iha tempo. Povo selu ha’u mai ita

hein malu ha’u lakohi. Ha’u declara iha-ne’e. Ne’ebe, distintos Deputados husi Bancada do Governo,

se la mai ha’u hein tan dois minutos ita bá matéria seluk.

Distintos Deputados, ha'u husu para verifica quórum, ita iha-ne'e 26, ne'ebe ita continua nafatin ho

intervenções.

De seguida, ha'u kedas tempo ba Sr. Deputado Marcos Soares Martins.

Sr. Marcos Soares Martins (CNRT): — Obrigado ba oportunidade.

Respeito ba S. Ex.ª Presidente do Parlamento Nacional, Vice e Secretária da Mesa, distinta no

distinto Deputado sira, Vice-Ministro dos Assuntos Parlamentares no mós ba povo doben Timor-Leste.

Ha'u  iha  recomendação  ida  ba  IX  Governo  Constitucional,  atu  cria  mecanismo ida  hodi  loke

investimento ba ita-nia investidor sira husi rai-li'ur, hodi bele halo construção ba comunidade nia uma

ho ninia mecanismo crédito. Ita fó crédito uma, atu nune'e facilita sira, bele hakmaan sira-nia hela-

fatin, ho ninia mecanismo ho duração fó tinan lima ka ualu to’o tinan 10 iha rai-laran, liuliu ba capital

Gleno,  atu  nune'e  uma  sira-ne'e  besik  estrada-ibun,  la  hetan  evicção,  hodi  nune'e  ita  bele  haree

situação capital Díli ne'e ho tempo ba tempo atu sai di'ak liután.

Segundo, ligado ba educação. Iha escola rua iha Município Ermera, ida iha Posto Atsabe, Baboe

Leten, horas ne'e daudauk ita-nia uma escola la bele aproveita tanba rai halai e halo escola mós rahun.

E ida fali iha Suco Dukurai, Posto Administrativo Letefoho, ho condição ne’ebé hanesan, rai halai, e

comunidade oferece ona rai ba Educação hodi bele halo construção iha fatin rua ne’ebé temi iha leten.

Ba datoluk,  husu ba IGE (Instituto de Gestão dos Equipamentos) atubele suru rai  hirak ne'ebé

monu tun taka estrada iha direção husi Tibar to'o Railaku.

Ha'u hanoin, assunto tolu ne'e mak precisa hato'o.

Obrigado. 

Fó filafali ba Sr.ª Presidente atu continua lidera.

Sr.ª Presidente: — De seguida, Sr.ª Deputada Verónica Fernandes.

Sr.ª Verónica Fernandes (FRETILIN): — Obrigada, Sr.ª Presidente.

Sr.ª Presidente no componente da Mesa, ba Sr. Vice-Ministro, ba maluk Deputado sira no povo

doben Timor-Leste, iha-ne'e ha'u hakarak reforça tan declaração Bancada FRETILIN nian kona-ba

Naktuka. 

Loos duni katak Naktuka ne'e soberania Timor-Leste nian, tanba ne'e, defende soberania Nação

nian, ba FRETILIN la iha reserva, katak Naktuka ne'e Oe-Cusse Timor-Leste, Naktuka la'ós NTT

(Nusa Tenggara Timur) Indonésia.

IX Governo,  ne'ebé  lidera  husi  Sr.  Xanana  Gusmão,  ha'u  hanoin,  tem que honesto  ko'alia  ba

público kona-ba resultado negociação fronteira Naktuka ho autoridade Indonésia, tanba povo maioria

fó fiar ba Ita-Boot sira hodi ukun, tem que ukun ho fuan moos, labele falun lia tun-sa'e.

Hakilar husi Bancada CNRT.

Tuirmai, ha'u hakarak hato'o assunto importante rua ne'ebé mai husi ita-nia maluk sira. Iha dia 12

fulan-março  liubá,  ita  acompanha,  Ministério  da  Agricultura,  Pecuária,  Pescas  e  Floresta  celebra

contrato  ho  funcionário  casual  no  agente  administração  pública  hamutuk  843.  Husi  sorin  seluk,

recrutamento  ne'e  hamosu  descontentamento  boot  ba  pessoal  balu  nu'udar  agente  administração

pública,  ne'ebé  serbisu  liu  ona  tinan  10,  tanba  contrato  ne’ebé  sira  halo  la  continua,  agente

administração hirak-ne'e. Aat liután, agente administração ida-ne'ebé Ministério rasik haruka bá escola

iha Japão, foti especialidade pesca nian, ninia contrato mós la continua hotu.

Tuir  informação  ne'ebé  ha'u  simu,  Ministério  hapara  contrato  agente  administração  pública

hamutuk 422, razão tanba osan la suficiente, maibé iha sorin seluk ministério refere halo contrato ho

número ne'ebé boot ba funcionário casual ka funcionário nomeação política husi partido sira ne’ebé

kaer ukun.

Sr.ª Presidente no Sr. Vice-Ministro, tuir ha'u hatene, agente administração pública ne'ebé serbisu

liu tinan 10, Estado investe barak ona ba sira hodi hasa’e sira-nia habilidade no conhecimento, sira iha

ona experiência serbisu no sira mak sei garante funcionamento instituição ida nian, la'ós funcionário

casual ka nomeação política, ne'ebé mosu iha cada período eleição parlamentar, mai husi partido sira-

ne'ebé kaer ukun.

Hapara agente administração pública, ne'ebé serbisu kleur no ho capacidade no experiência oioin,

fó contrato fali ba ema foun sira-ne'ebé la iha experiência serbisu, maihusi Ita-Boot sira-nia partido

ne'ebé kaer ukun, ne'e pecado boot ne'ebé Ita-Boot sira halo ba povo ida-ne'e.

Povo hili Ita-Boot sira kaer ukun, la'ós fó de’it oportunidade ba Ita-Boot sira-nia militantes, maibé

fó oportunidade mós ba timoroan hotu, liuliu sira-ne'ebé iha ona experiência serbisu, atubele garante

desempenho serbisu ida di'ak liu ba Timor-Leste.

Sr.ª Presidente no Sr. Vice-Ministro, situação ida hapara ema ho experiência serbisu tinan barak

la'ós acontece de'it iha Ministro da Agricultura, Pecuária, Pescas e Floresta, maibé acontece quase iha

ministério  hotu-hotu. Prática ida-ne'e mak halo serbisu ministério barak  nian la'o sabraut. Exemplo

concreto ida mak Ministério da Saúde, tau ema arbiru, la tuir nia fatin mak ohin loron setor saúde

grave total. Ato ida-ne'e estraga instituição Estado sira no estraga Nação, tanba Ita-Boot sira gere vida

Nação ne'e hanesan tiha fali grupo ka partido político sira-ne'ebé kaer ukun, la'ós ba timoroan hotu.

Sr.ª  Presidente no Sr. Vice-Ministro,  preocupação ida maihusi comunidade sira ne’ebé hela iha

Aldeia  Oso  Oelali,  Posto  Administrativo  Venilale,  informa katak  dalan  Oso  Oelali  liga  ba  Posto

Venilale  ho  condição  ida  grave  tebes,  tanba  desde  restauração  independência  to'o  ohin  loron,

comunidade sira-ne'ebé hela iha fatin ne'e seidauk iha acesso ba estrada di'ak. La'ós estrada de'it,

maibé comunidade sira-ne'e mós la acesso ba rede telecomunicação, no mós la iha linha internet,

tanba ne'e mak husu ba IX Governo Constitucional,  liuhusi ministério competente sira, precisa fó

atenção.

Sr. Vice-Ministro, tuir plano IX Governo nian, ba tinan 2025 fó prioridade ba infraestrutura, liuliu

estrada rural, estrada urbana sira, tanba ne'e precisa fó duni duni atenção ba estrada rural sira hanesan

ida ohin ha'u temi no mós ba fatin sira seluk, atu nune'e comunidade sira fácil acesso ba escola, fácil

acesso ba mercado no mós fácil acesso ba centro saúde sira.

Nune'e mós ba instalação rede comunicação, precisa atu tau atenção atubele hasees ita-nia maluk

sira husi isolamento, selae mak injustiça sei continua mosu ba povo ki'ik sira, ne'ebé hela iha área

rural, tanba tau sira nafatin hela iha kotuk, nune'e liafuan ida dehan, «sei la tau ema ida iha kotuk», sei

continua hela de’it ho liafuan mamuk.

Obrigado barak. 

Sr.ª Presidente: ― De seguida, Sr.ª Deputada Cedelízia Faria dos Santos.

Sr.ª Cedelízia Faria dos Santos (CNRT): ― Muito obrigada, Presidente.

Ha'u-nia  respeito no bom dia ba Ita-Boot no Composição da Mesa,  distinto Deputado sira hotu,

Excelência Vice-Ministro dos Assuntos Parlamentares, audiência, mídia, maluk rona-na’in no povo

doben Timor-Leste.

Excelência Vice-Ministro, informação  ne'ebé ami simu, ita-nia maluk idade avançado sira, ou ita

bele dehan idoso, iha município sira iha parte rural no mós iha parte balu husi Díli nian, família balu,

ita  la'ós  dehan  maioria,  la  iha,  iha  família  balu  mak  la  tau  matan  ou  sira  hela  iha  condição

abandonada. Ita hatene katak Governo, claro, fó ona osan ba idoso sira-ne'e bele sustenta sira-ne'ebé

hela ho sira-nia família, maibé sira-ne'ebé família la tau matan, ne'ebé hela iha uma ki’ikoan sira, husi

informação ne’ebé ami simu rasik ha'u hanoin katak ita preocupa ho situação ida-ne'e. 

Governo agora prepara hela plano ação anual ba 2025, ami husu, liuliu ba MSSI (Ministério da

Solidariedade  Social  e  Inclusão), atubele  halo  mós plano  kona-ba fatin  ba idoso  sira,  ou ho lian

Indonésia karik ita dehan panti jompo, para sira-ne'ebé iha condição ne'ebé família la haree liu, bele

lori sira ba panti jompo ne'e para Estado tau matan ba, iha ema ne'ebé tau matan ba sira para molok

sira hakotu sira-nia iis ba sira iha condição ida-ne'ebé di'ak. Ami husu favor tebes. Maski ita Timor

ne'e mai ho ita-nia cultura ida social, maibé condição ne'e acontece duni. Dala barak igreja, padre

madre sira mak tau matan, maibé, ha'u hanoin, to’o tempo ona atu Governo mós tem que iha  panti

jompo ida hodi haree ba ita-nia maluk sira-ne'ebé enfrenta situação ida-ne'e.

Excelência Vice-Ministro,  ami  agradece  mós  ba  Governo  tanba  wainhira  Parlamento  ami  foti

beibeik  questão  kona-ba  ita-nia maluk  sira-ne'ebé  ho  moras  mental,  agora,  agradece,  ita  la’o  iha

estrada ita começa la hetan ona ita-nia maluk sira-ne’e, ha'u fiar katak iha ona fatin ne'ebé di'ak ba

sira. 

E,  Excelência Vice-Ministro,  ha'u  mós  husu  ba  Governo  atu  tau  atenção  uitoan  tanba  notícia

internacional sira, nação barak mak, inclui ita-nia nação vizinha, começa ona bandu atu fa’an sira-nia

ai-han sira sai ba li’ur, liuliu ai-han sira-ne'ebé ita-nia consumo primer sira-ne'e, hanesan foos, mina,

necessidade básica sira-ne'e, sira começa bandu ona atu fó-sai tanba mudança climática ne'ebé sira-nia

nação hasoru. Tanba ne'e mak ami husu ba Governo atu tau atenção, favor ida, liuliu ba Ministério da

Agricultura, ita tau ona orçamento iha-ne'ebá, favor ida, ita-nia rai Timor ne'e barak mak sei mamuk,

ita bele usa para cria ita-nia produção. Ha'u fiar katak iha ona IX Governo halo ona, mas ita husu atu

tau atenção maka’as liu. La'ós foos de’it, bele batar, ai-farina buat sira seluk. Iha Timor ita mós iha

ita-nia mina, mina-nuu ne'ebé barak ita bele produz. Tanba, ita haree, maioria ita-nia hahan sira-ne'e

importa mai husi li’ur, ita atu sustenta de’it ita-nia agricultura iha ita-nia rai laran mós sei difícil, então

ami husu ba Governo atu tau atenção ba sasán sira-ne'e.

Kona-ba tratamento passaporte, Excelência, ha'u ho família, semana kotuk, bá trata hela passaporte,

buat  hotu-hotu  iha-ne'ebá la’o  di'ak  hela,  passaporte  mós iha  hela.  E,  ida  kona-ba  broker ne'e  –

obrigada ba distinta  Deputada nia informação, maibé ha'u haree mós Ministro explica tiha ona iha

semana kotuk – ha'u husu ba ita, Deputado sira, tanba buat ida broker ne'e crime, se ema ruma kesar

ba ita karik, ita bolu ema ne'e bá de’it, bá hasoru direta ema ne'ebé kesar, ita bele lori ema ne'e bá

queixa  direta  iha  Ministério  Público,  se  ita  considera  katak  buat  ne'e  crime,  atu  nune’e ita  bele

minimiza buat sira-ne'e labele acontece tan. Claro, ita hotu la concorda ho buat ida-ne'e.

E  ikus  liu,  atu  taka,  kona-ba  problema Naktuka,  ha'u  continua  fó  apoio  tomak  ba  Excelência

Primeiro-Ministro, Maun Boot Kay Rala Xanana Gusmão, atu continua halo negociação ho matenek

no nacionalismo boot, ne'ebé Excelência Primeiro-Ministro hatudu tiha ona iha tempo naruk. E, ha'u

fiar katak povo mós continua fó fiar ba ita-nia Maun Boot Kay Rala Xanana Gusmão, la'ós hanesan

sira seluk ne'ebé entrega tiha Fatuk Sinai ba nação vizinha tanba la hakerek iha ita-nia Constituição

RDTL, artigo 4.º, ponto 1, ne'ebé ha'u bele lê hela ba Ita-Boot sira. Artigo ne'e hatete katak RDTL ne'e

mak parte oriental  ilha Timor,  enclave de  Oe-Cusse Ambeno, iha Ataúro, Jaco,  maibé la hakerek

Fatuk Sinai ida. Ne'e ita lalika nega ida, ne'e Constituição. Ita-Boot sira mak maioria, 55 pessoas iha

ne'ebá, Presidente Parlamento ne'e mós Ita-Boot sira.

Ohin Ita-Boot sira ko'alia kona Sr. José Ramos Horta ne'e, ne'e ministro oan ida de’it, sé mak lidera

Governo momento  ida-ne'ebá? Ne'ebe, ita lalika nega malu ida. Momento Ita-Boot sira dehan katak

«la explica», semana rua ka tolu kotuk, Excelência Vice-Ministro explica claro loos iha-ne'e. 

Wainhira  Excelência Vice-Primeiro-Ministro explica, Ita-Boot sira mak hakilar iha fatin, hakilar

bá, hakilar mai, koko atu baralha sasán sira-ne'e. Agora, semana-semana mak mai foti de’it foti de’it,

ne'ebe Ita-Boot dehan Primeiro-Ministro entrega tiha ona Naktuka ne'e, ha'u husu ba Ita-Boot: entrega

horibainhira? Assina iha-ne'ebé? Documentos mak ne'ebé? 

Ita ko'alia ne'e baseia ba provas ka! Ita naran mai duun-matak, entrega, entrega iha-ne'ebé ? Factos

mak ne'ebé? Favor ida, tempo quaresma lalika mai bosok babebeik iha-ne'e! 

Obrigado.

Sr.ª Presidente: ―  Muito obrigada.

Tuirmai, Sr.ª Deputada Helena Martins Belo. 

Sr.ª Helena Martins Belo (FRETILIN): ― Obrigada ba tempo.

Boa tarde  ba  Presidente,  composição  da  Mesa,  colegas  Deputados,  Sr.  Vice-Ministro no  povo

doben Buibere no Maubere.

Primeiro de tudo, ha'u hakarak atu aprofunda declaração bancada nian. 

Quando FRETILIN proclama Independência Unilateral iha dia 28 de Novembro 1975, povo Timor-

Leste no território tomak ne'ebé assina husi 1908 ne'e no seu todo.

Haree mós ba artigo 4.º, Constituição da República Democrática, lê mós iha número 1 e 2, saida

mak iha ne'ebá ita hotu hotu lê hodi a par.

Haree mós ba Lei n.º 7/2002, artigo 1.º alínea d) «”Território de Timor-Leste” inclui parte oriental

da ilha de Timor,  o enclave Oe-Cusse Ambeno, a ilha de Ataúro e o ilheu de Jaco, nune’e mós ilha

sira  seluk  no  fatuk  sira-ne'ebé  forma  iha  tasi-ibun,  ne’ebé  constitui  dependência  suscetível  ba

apropriação» Timor-Leste  nian,  no to’o agora,  ha'u  mak kala  foin assume iha  período  rua,  karik

Parlamento to’o agora seidauk ratifica acordo ruma kona-ba Fatuk Sinai. 

Tanba ne'e, ida loos ne'e mak Bancada FRETILIN hatete ne'e, ne’e mak loos, katak la assina to’o

agora, seidauk assina kona-ba Fatuk Sinai, apenas declaração verbal husi Sr. José Ramos Horta natoon

ne'e, hanesan Ita-Boot sira dehan, hanesan Ministério dos Negócios Estrangeiros, iha mídia ANTARA.

Lori ida-ne'e hodi condena fali Primeiro Governo mós, karik Ita-Boot sira tem que hatene. Labele

dehan quaresma ami iha-ne'e mak bosok hela, mas Ita-Boot sira bosok la hatene an duni.

Tuirmai, ha'u atu hatete duni kona-ba área educação. Ha'u reforça professor contratado sira-ne'ebé

agora daudauk, quase atu besik tinan ida ona,  atan-oan sira loroloron mai iha-ne'ebá. Nu'usá mak

Governo  ida-ne'e la  bele  resolve  questão  ida-ne'e?  Parlamento  aprova  tiha  ona  resolução  ho

unanimidade, tanbasá mak la bele resolve questão ida-ne'e? Orsida hein Sr. Vice-Ministro fó resposta. 

Kona-ba subsídio ba cargos de chefia mós hanesan, sira-ne'ebé foin tama ba langsung fó kedas ona

sira-nia salário cargo de chefia nian, ida uluk ne'e nu'usá mak to’o agora la halo pagamento? 

Sr.ª Ministra rasik, quando mai apresenta orçamento 2025 nian, hatete katak orçamento iha ona atu

atende  assunto  sira  hanesan  ne'e,  to’o  agora  la  atende,  e  tanba  ne'e  mak  causa  ne'e  implica  ba

qualidade de ensino iha escolas públicas ne'ebé povo Maubere nia oan sira escola ba ne'e mukit tebes.

Ita sira-ne'e, pelo menos, kala ita-nia oan sira escola iha escola sira-ne'ebé condição di'ak, maibé povo

Maubere ain-tanan nia oan sira-ne'e escola mak iha escola pública. Tanbasá mak la bele resolve ida-

ne'e?

Ba saúde, recursos humanos sai nafatin preocupações, ai-moruk no seluk seluk tan, equipamentos,

sei nafatin. Kona-ba ambulância, ne'ebé, quase ami bá halo fiscalização, ida-ne'e nafatin, husu para,

bele karik, Sr. Presidente Ramos Horta rona karik, fornece fali ambulância ne'ebé agora daudauk iha

ne'ebá, bele bá fali iha parte sira-ne'ebé precisa tebes atu halo atendimento, tanba daudauk ne'e, foin

loron hirak liubá, mós iha Quelicai, Posto Administrativo Matebian nian, hulan de’it moras sira bá

posto saúde sira-ne'ebé besik, tanba ne'e mak precisa tebes. 

Osan subsídio ka horas extra ba pessoal saúde nian mós hanesan, 2024 nian seis meses la selu, e

agora daudauk la selu. E, foin lailais ami bá halo fiscalização iha Município Bobonaro, agente sira-

ne'e hateten ona katak «Iha tempo badak Deputada sira ajuda ami fó-hatene para sira halo pagamento.

Karik mak la halo, ami sei halo ação greve, hodi hasoru injustiça ida-ne'e». Tanba ne'e mak ami hatete

iha público, liuliu ba Governo, ami mós ajuda Governo atu oinsá mak bele resolve problema ne'e,

tanba osan ne'e osan do Estado, osan ita hotu nian, la'ós osan ema grupo ida nian, muito menos partido

ida nian. Tanba ne'e mak ami husu favor. 

Liuliu mós ba MAE (Ministério da Administração Estatal), iha Baucau, Sr.ª Presidente Autoridade

ignora fali autoridade local balu, hodi la fó sira-nia osan subsídio e atrasa iha  sira-nia pagamento.

Tanbasá? Tanba chefe suco ne'e cor la hanesan Presidente ne'e mak husi la fó ka, tanba saida? Precisa

clarifica,  tanba saida. Pessoal apoio suco na’in-haat ne'e, bá la halo serbisu ida, ne'ebe ema barak

questiona. Nu'usá la resolve problema saúde ho educação ne'ebé aat tebetebes ona? 

Obrigada, Presidente.

Sr.ª Presidente: ―  Muito obrigada. 

De seguida, o Sr. Deputado Firmínio Taequi.

Sr. Firmínio Taequi (CNRT): ― Obrigado, Presidente.

Bom dia  ba  Presidente  e  composição  da  Mesa. Bom dia  mós  ba  Vice-Ministro dos  Assuntos

Parlamentares ho Deputado, Deputada sira-ne'ebé marca presença.

Primeiro, ha'u iha informação ida husi Bekusi, população balu iha-ne'ebá informa hela, dehan sira-

nia bee-moos quase semana rua ona la mai, ne'ebe husu ba Vice-Ministro atubele toma atenção ba ida-

ne'e.

E segundo, ha'u ko’alia sobre ohin declaração FRETILIN nian liga ba problema Naktuka. Ohin

temi fatin-fatin sira liga ba fronteira ne'e, ha'u dehan, husi Wini ne'e ita-nia fronteira iha mota de’it,

mota sorin  Indonésia nian,  sorin ita-nian. Husi Nunana ba Oessilo  ba to’o Pássabe ne'e  fronteira

estrada,  estrada  sorin  sira-nian,  estrada  sorin ita-nian,  ne'ebe  lalika  provoca tun-sa’e tanba  ita-nia

população durante ne'e sira-nia animal de’it, Indonésia nian sempre tama iha ita-nia la iha problema,

ita-nia tama ba Indonésia nian la’o livre hela, la iha problema. Durante ne'e ita temi beibeik Naktuka

ne'e,  Naktuka  husik  ba  Governo  ka  Primeiro-Ministro Maun Xanana  Gusmão,  nia  la  entrega  rai

pedassuk ida ba  Indonésia. Ha'u repete filafali,  estaca ne'e la'ós decisão final ona. Foin  lailais ida

visita  Primeiro-Ministro bá iha-ne'ebá,  ha'u repete tan,  ha'u rasik mós acompanha iha-ne'ebá,  ne'e

ko’alia ba malu ba sira-ne'ebé hela iha Naktuka ne'e ho sira-ne'ebé iha Oepoli atu sira visita malu ne'e

di'ak loos hanesan baibain sira iha Pássabe, Oessilo. Iha lia mate, husi Indonésia nian bele tama mai,

lia mate iha sorin, ita, parte  Oe-Cusse nian, bele tama  bá. Sira durante ne'e la’o di'ak hela, ne'ebe

dehan, «Maun Xanana entrega ona rai ba  Indonésia», ne’e, ha'u, nu’udar ema  Oe-Cusse oan, triste

tanba Maun Xanana nunca entrega rai pedasuk ida ba Indonésia. 

E temi mós dehan ema «pengungsi sira mai halai natar ona iha Naktuka», dia 22 ne'e sira tenta duni

tama mai, mas durante ne'e la iha ema ida mai halai natar iha Naktuka ne'ebá. Problema uitoan ne'e

mak mota ne'e. Husi Oepoli ne’e fronteira ne'e pilar ne'e iha hela, miabé dehan fronteira ne'e tem que

iha mota, ne'ebé mota agora halai tuir fali ita-nia ne'e hafahe fali rai Naktuka, ne'e mak  Primeiro-

Ministro sei resolve ne'e. Ne'ebe, la iha Governo ka Primeiro-Ministro entrega ona rai ba ne'ebá, ba

Indonésia. FRETILIN sira ko’alia barabarak, dehan entrega tomak de’it Naktuka ba  Indonésia ne'e,

ohin temi fatin sira-ne'e, fatin sira-ne'e Ita-Boot sira durante ne'e bá ka lae? Ou imi rona lia-anin de’it,

dehan, «Iha-ne'ebá iha problema»? Ohin declaração FRETILIN ne'e temi fatin-fatin sira-ne'e sira rona

de’it, rona  issue de’it, nunca sama ain iha  Oe-Cusse, ne'ebé lalika provoca para  Oe-Cusse ne'e hela

livre, para sira bá-mai ne’e livre hela, lalika provoca nafatin iha Parlamento para povo iha-ne’ebá

rona, dehan, «Oh, Oe-Cusse ne’e iha problema nafatin». Ne’ebe, dala ida tan, ha’u husu ba Deputado

sira husi Bancada FRETILIN, lalika temi beibeik rai Naktuka. 

Temi Fatuk Sinai ne’e foin lailais Maun Xanana explica, dehan hanesan ne’e: «Ita tem que ko’alia

ba malu ho sira iha sorin para ita hala’o nafatin cultura Fatuk Sinai ne’e lalika iha problema. Ita bele

bá hala’o cultura iha Fatuk Sinai». Liafuan loloos ne’e mak hanesan ne’e, lalika rona lia-anin de’it,

tanba tinan kotuk husi Comissão A bá visita iha-ne’ebá,  ha’u mós acompanha sira bá iha-ne'ebá,

durante ne’e autoridade local sira la iha informação, sira rona de’it husi ema ida ou ruma mak sai

provacator iha Naktuka ne’ebá, facilita ema balu husi ne’ebá mai para provoca situação, dehan, «Oe-

Cusse la hakmatek, Naktuka la hamatek». Ne’ebe, husu favor ida, lalika temi tan rai Naktuka. Ha’u

fiar Maun Xanana, nia iha capacidade atu resolve rai Naktuka.

Obrigado barak, Sr.ª Presidente.

Sr.ª Presidente: — Muito obrigada.

Tuirmai, Sr.ª Deputada Mariquita Soares.

Sr.ª Mariquita Soares (FRETILIN): — Obrigada ba oportunidade.

Ha’u-nia  respeito ba Presidente Parlamento Nacional no composição Mesa, distinto  Deputado no

Deputado sira, Vice-Ministro dos Assuntos Parlamentares, assessor, técnico, jornalista, povo Buibere

no Maubere, bom dia.

Iha assunto rua ou tolu hanesan ne’e hakarak atu foti iha dadeer ida-ne’e. 

Primeiro, ha’u atu ko’alia kona-ba contacto eleitoral ne’ebé ha’u halo iha semana kotuk, kona-ba

projeto bee-moos iha Uaioli, ne’ebé gasta  40 000 USD, e obra ne’e finaliza ona iha tinan kotuk no

entrega ona, maibé la iha bee to’o agora. Ne’e atu dehan saida? Projeto ne’e companhia mak manán

no povo mak sai nu’udar alvo ne’ebé la hetan vantagem. Ho nune’e, husu ba obras pública atubele tau

atenção.

Segundo, ha’u atu ko’alia kona-ba subsídio ba idoso sira. Subsídio ba idoso sira iha trimestre ikus

iha tinan 2024, outubro to’o dezembro, sira seidauk simu osan, Governo seidauk halo pagamento, e,

ha’u hakarak husu: bainhira mak selu ba sira tanba iha direito ne’ebé previsto ona. Agora ita tama

daudaun ona ba trimestre primeiro tinan 2025, será que sei selu hamutuk ka oinsá? Favor bele explica

mós ida-ne’e.

Tuirmai, ha’u atu ko’alia nafatin katak iha idoso sira-ne’ebé simu osan husi sucursal BNCTL nian

ka agência ida, wainhira sira halo pagamento, sira tem que ko’a 5 USD ou 6 USD. Tanbasá mak ida-

ne’e tem que acontece? Husu mós explicação husi Ita-Boot sira.

Tuir tan mai, ha’u atu hatete de’it katak ha’u mós hetan duni informação wainhira halo contacto

eleitoral, katak ai-moruk vitamina A no ai-moruk sira-ne’ebé vacina ba labarik ki’ik sira-ne’e la iha

duni iha hospital. Husu ba Ministério da Saúde atubele tau atenção ba assunto sira hanesan ne’e.

Ikusliu,  ha’u  hakarak  secunda  declaração  política  Bancada  FRETILIN  nian.  Loos  duni  katak

Naktuka nu’udar  parte integrante  soberania Timor-Leste  nian,  tanba ne’e,  problema Naktuka ne’e

problema interesse nacional no soberania total RDTL nian, la'ós  Deputado ida nian, la'ós Oe-Cusse

oan nian de’it mak atu ko’alia. 

Ha’u hakarak husu ba Sr.  Primeiro-Ministro: tanbasá mak la esclarece ho loloos no momoos ba

público assunto Naktuka nian? 

Atu hatete  de’it  katak Naktuka ne’e assunto nacional,  ne’ebe atu sé-sé de’it  mak bá  Oe-Cusse

ne'ebá  sempre  iha  informação.  Ema  ne’ebé  hela  iha  Naktuka  ne’ebá,  ema  ne’e  A,  B  ka  C,  Ita,

Deputado ne’ebé tuur iha Uma Fukun ida-ne’e, iha duni dever atu rona informação hotu-hotu, la'ós

Oe-Cusse oan de’it mak iha direito atu hetan ida-ne’e. Ne’ebe, FRETILIN sei nafatin ko’alia katak

Naktuka sai hanesan assunto Nacional rai Doben ida-ne’e nian tanba ba Rai ida-ne’e raan no ruin

ne’ebé mate ba Rai ida-ne’e mak ohin loron ita independência, ohin loron ita goza ukun rasik an ida-

ne’e.

Ikusmai,  ha’u atu  hatete  de’it  katak  buat  hirak  ne’ebé  ohin ha’u hatete  ne’e importante  tebes,

Deputado sira. Atu hatete katak secunda tebes saida mak ohin Camarada Deputada Lídia ho Camarada

Deputado Ajé hatete,  katak kona-ba Naktuka ne’e,  hakarak hatutan ba  Deputado sira,  favor buka

referência no halo leitura didi’ak kona-ba assunto Fatuk Sinai. La iha processo entrega Fatuk Sinai iha

tinan 2024 ba  Indonésia. Ita seidauk iha fronteira fixo ho  Indonésia, nune’e, oinsá mak FRETILIN

bele entrega? Ne’e komik fali, Deputado sira.

Deputado sira, tuir loloos, processo negociação atual ne’e mak tem que ko’alia Fatuk Sinai, tanba

Fatuk Sinai mak base azimute ba Holanda no Português hodi fahe ilha Timor-Leste. Ita-Boot sira rona

didi’ak, ida-ne’e mak lia loos.

Obrigada. 

Sr.ª Presidente: — Tuirmai , ha’u fó tempo ba Sr. Deputado Armando dos Santos Lopes.

Sr. Armando dos Santos Lopes (PD): — Di’ak, obrigado ba tempo.

Bom dia,  Sr.ª  Presidente do Parlamento Nacional  e membros da Mesa,  Sr. Vice- Ministro dos

Assuntos  Parlamentares,  carros  Deputados  e  Deputadas,  mídia  no  povo  Timor-Leste,  saudações

democráticas!

Iha oportunidade ida-ne’e ha’u hakarak expressa hanoin balu  kona-ba questão  fronteira  ne’ebé

durante ne’e maluk oposição continua levanta iha qualquer tempo iha cada plenária. 

Genericamente, atu  dehan  nune’e,  katak  ida-ne'ebé iha  fronteira,  iha-ne'ebá  sempre  mosu

problema, sempre iha conflito e dala ruma confronto físico mós bele acontece, maski família, maski

maun alin, fará mais entre país rua no povo rua ne’ebé foin sai husi conflito político ida-ne’e.

Maluk  sira,  fronteira  marítima  entre  Timor-Leste  ho  Austrália,  Maun  Boot  Kay  Rala  Xanana

Gusmão hamriik sai nu’udar  negociador principal, povo no juventude, ita hotu unido, suporta sem

reserva. Maski leva tempo, maibé ikus, finalidade, resultado ida que positivo sem impacto negativo ba

ita-nia  relação  bilateral  entre  país  rua,  Timor-Leste  no  Austrália.  Merece  ita  louva  ita-nia  união

brilhante ida-ne’e no mós indicador ida-ne’ebé ita-nia política ida-ne’ebé adequado fali ba processo

negociação entre Timor-Leste ho Indonésia ba fronteira Naktuka, nune’e povo nafatin hetan garantia

ba moris hakmatek, amizade no kuda espírito solidariedade, sociocultural entre sira.

Ohin  IX  Governo  Constitucional  hamriik,  povo  fó  fiar  fali  ba  Maun  Boot  Kay  Rala  Xanana

Gusmão  sai  Primeiro-Ministro,  Chefe  do  Governo,  no  continua  chave  ba  negociação  problema

fronteira  Naktuka  ne’ebé  hahú  inicia  fali  processo  negociação  entre  país  rua,  Timor-Leste  ho

Indonésia, ne’ebé durante sei disputa hela.

Governo Timor-Leste mós halo hela diplomacia ho nação vizinha Indonésia, no halo mós acordo

ho Holanda no Portugal atu sai nu’udar jurisprudência ba processo ida-ne’e. Maibé, buat ne’ebé ita

labele haluha maka entre país rua no povo rua ne’e vizinho hela no nafatin vizinho, maski doutrina

política integração fahe ona ita.

Maluk sira, questão fronteira Naktuka é questão nacional, ita precisa unido e com calma hodi sukat

ita-nia passo estratégico, político ida-ne'ebé adequado no maduro, nune’e política lori ita hetan ita-nia

segmento soberania nação nian. Nafatin banati tuir dalan dame no paz, sukat ita-nia ibun no sukat ita-

nia emoção, nune’e ibun lori bênção no graça, ibun labele lori desastre ba ita-nia relação bilateral ida-

ne’e.

Maluk sira, ita-nia povo terus demais ona,  ohin ita lakohi ita-nia povo terus por causa política

demagogo, katak política sira matenek ko’alia, maibé la tetu nia risco ne’ebé mai. 

Nune'e, ba povo Naktuka RAEOA, nu’udar representante imi-nian iha Uma-Fukun ida-ne’e, PD ho

CNRT tane aas ita-nia Nação, soberania Nação ida-ne’e nian. Lalika laran taridu! Tetu didi’ak atu

halo-tuir saida mak político-na’in sira ko’alia,  cuida imi-nia  vida tanba balu iha objetivo  hakarak

atinge, maibé subar an halo parede política ofensiva no defensiva.

40



          24 DE MARÇO DE 2025               I SÉRIE-A — N.º 145

Liga ba fatuk  Sinai  ne’e,  Timor-Leste  la  bele  reclama ona tanba  iha  FRETILIN nia  ukun,  ho

maioria iha Parlamento Nacional, la temi pulau, Fatuk Sinai iha Constituição da República de Timor-

Leste. Artigo 4.º n.º 1 só temi  pulau Ataúro no Jaco, tanba ne’e dada  garis ba  batas la bele baseia

Fatuk Sinai.

Muito obrigado, Presidente.

Sr.ª Presidente: — De seguida, Sr.ª Deputada Ângela Maria Corvelho.

Sr.ª Ângela Maria C. de A. Sarmento (CNRT): — Obrigada, Presidente.

Muito boa tarde ba ita hotu, ba Mesa, ba Vice-Ministro no colega Deputado sira hotu.

Em primeiro  lugar,  ha’u  hakarak  hato’o  preocupação  ida  de’it  kona-ba  fronteira.  Ha’u  hato’o

lamentações husi ita-nia armada container no truck sira ne’ebé tula sasán bá Oe-Cusse, sira atu tama

ba  Oe-Cusse, husi fronteira fó limitações, tem que tama, mas liu cinco tonelada, tanba  ne’e carreta

camião sira atu lori sasán bá Oe-Cusse tem que liu hotu hosi ró, ao paço que husi Indonésia nian, sira

tama iha área Timor-Leste, la'ós tama de’it iha Díli laran, maibé tama to município tomak, carreta ho

nia tonelada mais de trinta e quatro toneladas. Sira bele tama no circula à vontade iha ita-nia rai laran,

maibé ita só bele to’o de’it iha fronteira no labele liu ida-ne’e, ida-ne’e prejudica ita-nia timoroan sira

ne’ebé buka sira-nia moris iha vida transporte público. Ita husik ema tama ho tonelada todatodan mai

Timor, afeta boot ba ita-nia rodoviário sira, ita-nia estrada sira. 

Exemplo besik liu, ita bele haree iha Tasi-Tolu. Ita bele bá haree, estrada Tasi-Tolu foin nahe hot

mix iha momento amu Papa mai, mas agora daudauk começa bubu ona no alcatrão começa aat tanba

peso husi container boboot ne’ebé tama iha Díli laran no bá liu distrito sira, mais de trinta e quatro

toneladas. Loloos ne’e labele tanba regulamento husi transporte público limita. Ita timoroan de’it, ita-

nia truck sira-ne’e circula iha Timor laran tomak só mais de vinte e quatro toneladas, tanbasá mak husi

Atambua, husi Kupang mai bele tama iha ita-nia área Timor liu fali trinta e cinco toneladas? Tanba

ne’e  husu  atu  direção  transporte  haree  atu  nune’e  ita-nia  ema  rai-na’in  labele  sai  fali  penonton

enquanto ema sira mai li’ur ne’e livre circula iha ita-nia rain.

Ita  iha  associação  APORTIL  kona-ba  armada  nian,  registo  iha-ne'ebá  mais  de  100  truck,

caminhões, ne’ebé agora daudauk ne’e tuur  nonton  ou haree de’it circulações husi negociante husi

Atambua  ne’ebé  lori  tronton boboot  ho  peso  mais  de  trinta  e  quatro  toneladas.  Husu  tebetebes

Governo atu haree situação ida-ne’e.

Segundo, ha’u hakarak hato’o kona-ba situação iha Bee-Tudak Berloi, Manleuana nia leten ne’e,

cada vez que udan, bee ne’e boot, taka dalan, passageiros atu bá Aileu la bele liu, sira tem que pára

horas ba horas hodi hein bee tun mak liu. Bele karik, Governo halo tiha ponte bá hodi facilita ita-nia

viajante sira atubele ba sira-nia destino ho di’ak tanba dala barak sira lori foos, sira ko'us labarik, tem

que hakat situação ne’ebé perigoso tebetebes.

E ha’u mós hakarak fó-hanoin ba ha’u-nia colega Deputada ida ohin ko’alia kona-ba «autoridade

local Baucau nian la trata ho digno autoridade suco nian», loos duni, assunto ne’e levanta iha mídia

social, maibé assunto ne’e la loos, tanba tuir regras, tuir procedimento, labele ita mai ikus, ita hakarak,

hatama tiha pedido,  dehan autoridade automaticamente,  sem haree factos,  sem haree documentos,

hakarak tuir kedas ita-nia hakarak. Ne’e la loos! Autoridade ida-ne’ebé tau reclamações iha mídia

social, nia rasik clarifica tiha ona iha mídia social no nia husu desculpa tanba saida mak nia levanta

ne’e falso, ne’e sala, ne’e la loos. Nia rasik tau iha  facebook e nia husu desculpa tanba nia hato’o

liafuan ne'e, liafuan ne'e sala, liafuan ne'e la loos. Tanba ne'e husu tebetebes ba Deputado sira, ita ne'e

órgão soberano, órgão Estado nian, ne'ebe loloos ne'e ita hato’o buat sira iha-ne’e, ne'e hato’o ho

veracidade, hato’o factos, hodi nune’e ita mós cria hakmatek iha base. Labele ita bá simu naran de’it,

apalagi ita bá to’o iha base, ita hato’o liafuan sira-ne'ebé hanesan ladún di’ak atu cria paz. Ita atu

destrói ne'e fácil, atu constrói paz ne'e susar, tanba ne'e husu tebetebes ita, ho fuan ho laran, atu hato’o

liafuan ne'e liafuan ne'ebé promove unidade. 

Terceiro, ikusliu, ha'u hakarak hato’o kona-ba Naktuka. Ha'u hanoin, desde semana, fulan hirak nia

laran ita ko’alia, explica tiha ona iha televisão, iha mídia social, iha buat hotu-hotu, Primeiro-Ministro

horisehik rasik sei ko’alia katak buat sira-ne’e sei iha processo nia laran. 

Sr.ª Presidente: — Muito obrigada, Sr.ª Deputada.

Tuirmai, Sr. Deputado Virgílio Pereira.

Sr. Virgílio Pereira (CNRT): — Di’ak, obrigado ba biban. 

Ha'u-nia respeito ba Presidente do Parlamento Nacional, composição da Mesa, colega distinto e

distinta Deputado sira hotu, Sua Excelência Vice-Ministro.

Iha meio-dia ida-ne’e ha’u hakarak hato’o hela informação balu relaciona ho estrada, liuliu ha'u

mós hakarak atu reforça tan de’it ha'u-nia colega Deputado Ikulay, ne'ebé ohin levanta hela assunto

estrada ligado ba posto foun Quelicai Antigo nian. Ne'e quer dizer, estrada ida-ne'ebé uluk ne'e ho

medida, ita bele dehan katak medida ba suco nian, mas horas ne'e daudauk tama ona ba posto foun,

tanba ne'e precisa halo alargamento ida di’ak, hodi nune’e comunidade bele lori sai ninia produto

local, tanba agora daudauk ne'e hola parte ona hanesan posto foun ida. 

Segundo, depois de ami, Comissão E, halo fiscalização bá Município Covalima, lcompanhia ida-

ne'ebé kaer obra barreira mota ida iha Suai, companhia Maun Alin, projeto ne'e considera P44 ne'e,

iha 2024, ami,  quando bá halo fiscalização,  iha-ne'ebá ne'e  funcionário ka trabalhador  sira-ne'ebé

serbisu ne'e barak tebes, ne'ebe ami garante hela katak quando tama to’o 2025 ne'e obra ne'e bele

remata ona.  Mas,  parece companhia ida-ne’e  rona katak  Comissão E bá,  então utiliza escavador,

trabalhador tun hotu, mas depois ida-ne’e la iha tiha. Tanba ne'e husu ba Ministro da Obras Públicas

atu tau hela atenção ba assunto ida-ne’e.

Terceiro,  hakarak,  liuhosi  biban  ida-ne’e,  hato’o  hela  ba  Sua  Excelência  Vice-Ministro  atu

encaminha  hela  ba  Ministro  dos  Transportes  e  Telecomunicações,  DNTT  (Direção  Nacional

Transporte e Terrestres) nian liuliu, edifício DNTT Município Covalima ne'e até à data ne'e la iha.

Ne'e triste tebes! Hanesan ministério boot ida mas ninia edifício la iha. Sorte Administração Estatal

município rasik mak fó netik contentor ida mak nia hodi halo serbisu ida iha laran. Nune'e, hanesan

representante povo nian, sente triste tebes. Tanba ne'e, favor ida, husu ba Ministro dos Transportes e

Telecomunicações atu tau hela assunto ida-ne’e, importante, hodi oinsá bele, mais ou menos agora la

iha osan karik, pelo menos mai 2026 mai ne'e prevê netik ninia osan para depois halo netik edifício

ida ba DNTT. 

Ikusliu, husu nafatin ba Ministro Obras Pública atubele oinsá reforça nafatin estrada direção Cassa

ba Zumalai ne'e tanba horas ne'e daudauk mós estrada ne'e condição nafatin hanesan ne’e hela. Tanba

ne'e ligado ba estrada nacional, precisa tebes tau atenção para depois bele comunidade sente dehan

katak  ukun an ida-ne’e sira hotu sente. 

Ha'u hanoin, ida-ne’e mak ha'u hato’o iha dadeer ida-ne’e. 

Obrigado, Presidente.

Sr.ª Presidente: — Tuirmai, Sr. Deputado Anacleto Freitas.

Sr. Anacleto Freitas (CNRT): — Obrigado ba tempo. 

Ha'u-nia  respeito  ba  Presidente  Parlamento  Nacional,  componente  Mesa,  Vice-Ministro  dos

Assuntos Parlamentares, colega Deputado e Deputada sira hotu, mídia, técnico sira, assessor sira e

povo Timor laran tomak, boa tarde ba ita hotu.

Ha'u hanoin, ha'u foti ponto rua: ida ko’alia kona-ba Município Viqueque nian, estrada liga hosi

Município Viqueque bá Posto Watulari  no Uatucarbau ne'e estrada grave tebes,  ida fali  mak husi

Município  Viqueque  liga  ba  Posto  Lacluta,  ne'e  mós  estrada  ne'e  grave  tebes.  Karik  bele,  Vice-

Ministro dos Assuntos Parlamentares encaminha hela ba Ministro das Obras Públicas atu nune'e bele

haree mós. 

Ponto  kedua,  atu  ko’alia  kona-ba  eletricidade  ne'ebé  mate  lakan  iha  Posto  Uatulari.  Ita-nia

comunidade sira preocupa tebes tanba listrik ne'e mate beibeik, mate beibeik e fó impacto ba ita-nia

comunidade sira-nia eletrotécnico sira, sai aat hotu. Ne'ebe, sira hato’o hela mai, katak bele hato’o

hela ba Vice-Ministro atu nune’e bele hato’o hela ba EDTL (Eletricidade de Timor-Leste) atu haree

mós ida-ne’e. 

Ida fali mak, ha'u hakarak hato’o hela ba ha'u-nia maun-alin sira-ne'ebé iha sorin, segunda ho terça

sira foti mak Naktuka ne'e, ha'u hanoin, Naktuka ne'e ninia problema ne'e ita bele haree moos. 

Agora, ita ko’alia kona-ba estaca ne'ebé ita baku – ne'e ita ko’alia kona-ba estaca – maibé ita-nia

nação Indonésia nia ko’alia mak mota, ne'ebe ninia problema ne'e iha-ne’e. Tanba mota, hanesan ohin

ha'u-nia colega Deputado Firmínio Taequi foti hela tanba nia ema Oe-Cusse oan, se cada tinan ne'e

mota ne'e sempre sobu mai nafatin, sobu mai nafatin, ne'ebe ninia estaca ne'e bele muda, tanba ne'e

mak problema la resolve to’o a data. Maibé, ita-nia Primeiro-Ministro nunca entrega rai pedasuk ida

ba Indonésia. Ne'e ita tem que tau hanoin didi’ak para ita bele ko’alia. Condena ita-nia Primeiro-

Ministro dehan fó tiha ona rai Naktuka ne'e, ha'u hanoin, la loos karik. 

Ba ha'u-nia hanoin, ida-ne’e ha'u bele ko’alia karik, Primeiro-Ministro ne'e uluk to’o agora ne'e

seidauk fó rai pedasuk ida ba Indonésia. Iha fatin lulik ida-ne’e só ita-nia Deputado sira husi oposição,

– ha'u la temi FRETILIN, FRETILIN la’ós ida hanesan ne'e – ita-nia Deputado sira husi oposição sira-

ne’e mak vota contra fronteira marítima. Nia vota contra ninia soberania rasik, ida-ne’e ita bele nota

katak ne'e traição boot ida ba ita-nia Nação rasik. To’o iha ida-ne’e, ita hanoin ne'e, ne'e aat liu fali

milícia sira ida uluk ne'e, tanba nia vota contra. Agora sira mai ko’alia matenek loos, sira ko’alia

barabarak. Eipah! Xanana nunca fa’an rai pedasuk ida ba Indonésia. Ita ida iha Parlamento manán

osan boboot,  ita vota contra ne'e dehan ita mak santo tiha fali? Ne'ebe ha'u hato’o hela ba Vice-

Ministro, política barata hanesan FRETILIN sira-nian ne’e lalika responde, husik, tau ba lixo de’it. 

Obrigado.

Sr.ª Presidente: — Tuirmai, Sr. Deputado Domingos Augusto.

Sr. Domingos Augusto «Deker» (CNRT): — Obrigado ba oportunidade.

Ha'u-nia respeito  ba Sua  Excelência Presidente do Parlamento Nacional,  componente da Mesa,

distinto no distinta Deputado sira, Excelência Vice-Ministro dos Assuntos Parlamentares, povo doben

no rona-na’in iha território nacional.

Ha'u-nia declaração la’ós atu fó resposta, maibé, ha'u mós, hanesan representante povo, preocupa

mós ba questão Naktuka, questão fronteiras terrestres Naktuka ho Fatuk Sinai, ne'ebé quase semana-

semana sai de’it matéria ba distinto no distinta Deputado sira husi bancada oposição. 

Maluk doben sira, ha'u atu dehan de’it katak nu’udar representante povo iha Uma Lulik ida-ne’e,

ita hotu tem que consciente katak questão Naktuka ho Fatuk Sinai ne'e responsabilidade ita hotu nian,

responsabilidade cidadão hotu-hotu nian,  e,  liuliu  representante povo iha Uma Fukun, Parlamento

Nacional,  ida-ne’e.  Nu’udar  representante  povo,  ita  hotu  iha  direito  no  dever  atu  halo

acompanhamento ba processo negociação ne'ebé la’o hela. Maibé, ha'u husu atu ita labele aproveita

de’it  informação sira liga ba assunto ne'e para halo insultos de’it ba Governo ida-ne'ebé lidera hela

processo.

Segundo, liga ba assunto iha leten, ha'u contente wainhira rona distinto  Deputado José da Cruz,

ne'ebé pelo menos sei consciente hela ba ita-nia declaração sira, katak declaração ne'ebé ita atu fó-sai

ba público ne'e tem que baseia ba  evidência ruma, liuliu quando ita ko’alia kona-ba «IX Governo

Constitucional  fa’an  rai  pedassuk  Naktuka  ho  Fatuk  Sinai». Ne'e,  tuir  realidade  ne'ebé  ha'u

acompanha ne'e la baseia ba evidência. Naktuka, tuir loloos, ita-nia parte, ita todan tebetebes atu temi

beibeik.  Tanbasá?  Tanba  ita  tem  que  consciente  katak  falhanço  boot  ida-ne'ebé  Assembleia

Constituinte ho membro Governo Constitucional husik hela, hodi haluha tiha Fatuk Sinai la hatuur iha

Constituição. Ne'e falhanço boot ida. Falhanço ida-ne'ebé husik hela mai  husi Governo ba Governo,

husi Legislatura ba Legislatura mai to’o ohin loron ne'e, que ita hotu tem que consciente katak ne'e

falhanço ida-ne'ebé ita hotu tem que assume responsabilidade atu labele gosta soe todan ne'e ba malu.

Ne'e, ha'u hanoin, hanesan representante povo, ita tem que sadar uitoan bá. Ita tem que agradece ba

Sua Excelência Maun Boot Kay Rala Xanana Gusmão nia equipa ne'ebé hatudu nafatin vontade no

responsabilidade atu halo nafatin negociação ho Governo Indonésia, hodi Buka solução ba ita-nia rai

Naktuka ho Fatuk Sinai. 

Terceiro, Deputado ho Deputada sira husi oposição exige Governo tem que fó-sai lailais resultado

ba processo refere, tuir, ha'u-nia hanoin, ita labele considera processo ida-ne’e  hanesan hudi tasak,

ne'ebé ita  tá  e depois  ita  haruka malu bá buti  lailais, tasak ona ka seidauk.  Processo lori  tempo.

Negociação entre nação ida ho nação seluk,  hanesan representante povo ne'e, ita  sadar uitoan bá!

La’ós hanesan fehuk ida, ita da’an para depois ita atu han lailais, lae! Resultado sei iha, maibé precisa

fó tempo no competência ba IX Governo Constitucional. Governo ne'e  constitucional, Governo ne'e

iha legitimidade atu hala’o ninia knaar. E, ha'u fiar katak Maun Boot Xanana Gusmão, consciente ba

ninia responsabilidade atu hala’o processo ida-ne’e, maibé resultado la’ós ita toba e depois ita mehi ita

hadeer mai, resultado iha ita-nia liman, lae! Sei precisa tempo. Tanba ne'e, ita tem que fó nafatin

confiança ba S. Ex.ª Maun Boot Primeiro-Ministro, Xanana Gusmão, ho ninia equipa atu continua

negociação ho governo Indonésia tanba ko'alia kona-ba delimitação ne'e questão técnica no questão

legal ne'ebé compete duni ba Governo… 

Sr.ª Presidente: ― Muito obrigada.

Pode concluir, Sr. Deputado.

Sr. Domingos Augusto «Deker» (CNRT): ― … Ikus, encoraja nafatin S. Ex.ª Primeiro-Ministro,

Maun Boot Kay Rala Xanana Gusmão, ho equipa atu halo esforço mais possível hodi buka solução

pacífica atu loron ruma bele lori resultado mai apresenta ba povo Timor-Leste.

Obrigado.

Sr.ª Presidente: ― Tuirmai, ha'u fó kedas tempo ba Sr. Deputado Marcos Xavier.

Sr. Marcos Xavier (CNRT): ― Obrigado ba oportunidade. 

Boa  tarde  ba  Sr.ª  Presidente  Parlamento  Nacional,  composição  Mesa,  Sr.  Vice-Ministro  dos

Assuntos Parlamentares, distinta no distinto Deputado, povo rona-na'in.

Iha meio-dia ida-ne'e ha'u iha assunto tolu: 

Primeiro,  ha'u  ko'alia  kona-ba  Ministro  da  Administração  Estatal.  Município  Bobonaro  iha

proposta ida começa kedas iha VII Governo, mai VIII Governo, IX Governo, kona-ba Posto Bobonaro

atu fahe ba posto rua, maibé iha município seluk realiza ona mas Município Bobonaro to'o agora la

hatene proposta comunidade sira-nian ne'e pára iha-ne’ebé, resultado mós la iha. Ne'e duni ami husu

ba Ministro da Administração Estatal atu haree mós proposta Município Bobonaro nian ne'e.

Segundo,  ohin colega  Deputado Virgílio  Pereira  hato'o  ona kona-ba DNTT iha  município  sira

seluk.  Loos  duni,  husu  ba  Ministro  dos  Transportes  e  Telecomunicações  atu  tau  atenção  liu  ba

município  sira-ne'ebé  até  agora  Governo  troca  bá-mai,  mas  sira-nia  edifício  de'it  mós  la  iha  iha

município, hanesan ohin Deputado Virgílio menciona, hanesan iha Município Suai. 

Hanesan  mós  iha  Município  Manufahi,  DNTT  menos  recurso,  maibé  na  realidade  to'o  agora

Ministro dos Transportes e Telecomunicações nia diretor-geral sira-ne'e, Ministro rasik seidauk tun ba

iha  município  hodi  haree  oinsá  recurso  ne'e  to'o  ka  lae.  Até  à  data  ministro  seidauk  visita  bá

município.

Terceiro, kona-ba Ministro das Obras Públicas, sim, iha estrada barak mak finaliza ona, maibé balu

sei  continua  aat  nafatin.  Husu  ba  Ministro  das  Obras  Públicas  atu  tau  atenção  ba  obra  rua  iha

Município  Bobonaro,  liuliu  companhia  internacional  sira  mak  kaer,  agora  sira  começa  nahe  ona

alcatrão,  husu ba Ministro das Obras Públicas  atu tau técnico  sira  no ADN, tem que acompanha

nafatin tanba Bobonaro udan mós boot. Se sira nahe alcatrão ne'e iha tempo udan, ninia qualidade ne'e

mós ladún di'ak, ne'e duni husu ba Ministro das Obras Públicas para técnico sira acompanha nafatin.

Sei nafatin kona-ba Obras Públicas, iha mós ponte ida direção husi Maliana bá Cailaco, ponte ne'e

hanaran Ponte Bulobu, ne'e ameaçado tebetebes. Husu ba Ministro das Obras Públicas atubele tau

emergência lailais para bele facilita ita-nia comunidade sira husi Cailaco bele hodi sira-nia produto

local mai iha capital  município,  Maliana.  Estrada ne'e uluk,  iha IV Governo, V Governo tau tiha

orçamento, mas, tanba de'it comunidade sira hadau malu, então estrada ida-ne'e to'o agora seidauk

começa. Maibé, husu nafatin ba Ministro das Obras Públicas atu acelera «tenderização» ba troço ida

husi Cailaco mai Maliana no mós husi Batugadé mai Balibó, husi Maliana bá Bobonaro. 

Ha'u rona informação, Ministro dehan, ne'e iha ona agenda, haruka ona documento ne'e ba ADN,

no mós ADN haruka filafali ona ba Ministro das Obras Públicas, Ministro das Obras Públicas haruka

ona ba CNA para halo processo «tenderização». Ha'u hanoin, iha «tenderização» ne'e tem que acelera

tanba população sira, povo sira, precisa estrada tem que di'ak, bee no eletricidade.

Ha'u hanoin, ha'u-nia intervenção mak ne'e de'it.

Sr. Vice-Ministro dos Assuntos Parlamentares tem que informa buat ne'e loloos no momoos.

Atu taka, ha'u husu ba ita 65 iha Parlamento ida-ne'e, ita ko'alia buat ne'e loloos no momoos.

Obrigado.

Sr.ª  Presidente:  ― Fiscaliza,  distintos  Deputados!  Ne'e  papel  dos  Deputados.  Tanba  semana-

semana fiscaliza, tem que haree!

Tuirmai, Deputado Mateus da Cruz.

Sr. Mateus da Cruz de Carvalho (CNRT): ― Obrigado ba Sr.ª Presidente. 

Boa  tarde  ba  Presidente  no  composição  da  Mesa,  colega  distinto  no  distinta  Deputado  sira,

Excelência Vice-Ministro no povo doben Timor-Leste tomak.

Iha lokraik ida-ne'e ha’u hakarak foti questão balu. Hanesan ohin ha'u-nia colega Deputado Gabriel

fó-sai, katak edifício Ministério da Educação iha Município Viqueque ne'e grave tebetebes. Iha tinan

kotuk ami bá halo fiscalização, nia condição nafatin to'o agora. Tanba edifício ne'e tun iha rai okos,

estrada iha leten tiha, edifício iha kraik, e depois, murro hale’u, kalau udan boot mai, sira la bele

serbisu. Iha tinan kotuk ami relata tiha ona, mas situação acontece to'o agora. Sr. Vice-Ministro, favor

ida  encaminha  hela  informações  ne'e  ba  Ministério  da  Educação  para  depois  chama  atenção  ba

situação ida-ne'e.

Segundo, estrada liga Viqueque Vila bá Dilor, Lacluta, ne'e ita considera hanesan estrada nacional,

mas  grave  tebetebes  to'o  agora.  E,  quando udan  boot  hanesan  ne'e,  ita  la  bele  ultrapassa  bá  liu

Natarbora. 

E, pior liután, foin lailais Comissão G bá halo fiscalização to'o iha ami-nia suco ida iha Krarás, iha

Larerek Mutin, ami tun ba, estrada ne'e la'ós estrada ona, ne'e ita considera hanesan karau nia dalan,

animal nia dalan, ne'ebe ita tun mai buka fali dalan. La'ós dalan ida nanis, lae, carreta tem que buka

fali  dalan.  Ne'ebe,  ha'u  hanoin  katak  situação ne'e  grave  tebetebes,  iha Larerek  Mutin,  Sr.  Vice-

Ministro. Favor ida tau em consideração, tanba suco ida-ne'e uluk tempo Indonésia mós dehan suco

isolado, Suco Krarás, Larerek Mutin, ne'e isolado tanba dehan Suco Janda, mas to'o agora daudauk ita

ukun an tiha tinan hira ona mós nia sei isolado nafatin. Favor ida hadi'a tiha estrada tun bá Larerek

Mutin ne'e.

E tuirfalimai, estrada ida iha fronteira entre Baucau ho Viqueque nian ne'e, husi Ponte Asalaitula bá

to'o Ossu ne'e, questão ne'e ita levanta dala hira ona iha Plenária ida-ne'e, mas la iha resposta to'o

agora. Ha'u la hatene problema ne'e iha-ne'ebé.

Depois, Comissão G, ami,  bá halo fiscalização, iha explicação ida husi Diretor Obras Públicas

Município Viqueque nian katak iha ona processo, processo, dehan começa sira halo ona limpeza ba

estrada ne'e. Mas, depois de ami, Comissão G, fila mai husi Viqueque, to'o agora estrada ne'e nia

situação nafatin la iha mudança. 

Iha  Viqueque Vila  mós hanesan,  estrada  ne'e  ita  halo  começa  Viqueque Vila  ne'e  tun  estrada

alcatroada  ne'e  kala  metro  atus  ida,  depois  pára  tiha,  continua  fali,  estrada  ne'e  kotu-kotu.  Iha

Viqueque Vila ne'e hetok grave aat liután.

Viqueque,  ohin  Deputado  Anacleto  mós  foti  questão  ne'e,  husi  Viqueque Vila  bá  Uatulári  no

Uatucarbau mós grave, husi Viqueque Vila bá fali Lacluta mós grave, mai fali tan Ossu mós foin husi

Viqueque mai to'o Ossu de'it ne'e mak alcatroada, ne'ebé di'ak ona, mas husi Ossu mai to'o fali iha

Asalaitula estrada ne'e bee mak halai tuir estrada, carreta halai tuir bee nia dalan fali. E situação ne'e

ita foti beibeik ona, mas continua nafatin.

E, tuirfalimai, iha questão ida kona-ba sinais trânsito iha município sira-ne'e no mós iha capital

Díli. Sinais trânsito sira-ne'e, ita bele hatete, ho ida be Naktuka ne'e quase atu hanesan tiha de'it, foti

hela iha Plenária loron-loron hela, iha segunda-feira no terça-feira, mas situação sinais trânsito, liuliu

zebra cross sira-ne'e,  ita  haree  quase  la  iha  hotu  ona.  Ne'ebe,  favor  ida,  zebra cross sira-ne'e

importante tebetebes, tau sinais trânsito, para depois ema hatene, ema bele ultrapassa. Ita haruka ema

tem que ultrapassa iha  zebra cross, mas na realidade  zebra cross rasik la iha, então ema atu halo

passagem husi ne'ebé? Tan ne'e, questão ida-ne'e ami fó-hanoin filafali.

E depois,  lampu merah sira-ne'ebé agora estabelece  ne'e  lampu merah ne'e,  tuir  loos ne'e,  iha

lampu merah, depois mai iha kinur, depois mak mai iha verde. Mas, husi mean ne'e  langsung mai

kedas iha verde, la fó chamada de atenção para ema pára, então dala ruma carreta halai lançado mai,

sira hanoin hela verde, nia tama tiha iha laran, depois mean de repente. Situação ida-ne'e mós acontece

quase iha lampu merah ne'ebé foin estabelece ne'e. Ha'u hanoin, ida-ne'e precisa chama atenção para

depois haree to’ok situação sira-ne'e.

Ida tan, kona-ba negociante sira-ne'ebé iha Elemloi nian ne'e. Uluk ita muda bá tiha iha mercado

Manleuana,  como situação,  sira  muda  filafali  mai.  Maibé  agora  daudauk  situação  ida-ne'e  grave

tebetebes tanba ocupa quase estrada sira sorin-sorin ne'e, ne'ebe carreta ne'e la'o neineik tanba quase

estrada sorin tomak ne'e quase ocupa tomak tiha de'it.  Ita muda tiha ita la fó atenção, depois sira

continua nafatin… 

Sr.ª Presidente: ― Muito obrigada.

Sr. Mateus da Cruz de Carvalho (CNRT): ― …Obrigado, Presidente.

Sr.ª Presidente: ― Tuirmai, Sr. Deputado Saul Salvador.

Sr. Saul Salvador H. J. Amaral (CNRT): ― Obrigado ba tempo. 

S.  Ex.ª  Sr.ª  Presidente  Parlamento  Nacional  e  Mesa,  Excelência  Vice-Ministro  dos  Assuntos

Parlamentares, colega Deputado sira, mídia no povo tomak.

Assunto ne'ebé ha'u atu levanta iha-ne'e hanesan mós ho Deputado balu levanta tiha ona, sobre

lixo. 

Lixo fó moras oioin ba comunidade sira, lixo halo cidade la furak, lixo fó impacto ba inundação,

lixo fó impacto mós ba gasto boot tanba ita combate lixo ne'e rasik. Lixo iha Díli laran continua barak

nafatin iha bairro-bairro. Maski Governo ida-ne'e halo ona esforço maka'as tebetebes, maibé problema

lixo nafatin iha. Saida mak ha'u observa katak lixo maihusi ato labarik sira, estudante sira, família

cada uma-kain sira, negociante sira, empresário sira, funcionário sira, até elite político balu mós soe

lixo arbiru iha dalan-dalan. Husi hirak ne'ebé ha'u temi iha leten, cada loron produz lixo por volta

toneladas ba toneladas, tanba lixo fatin iha Tibar cada loron simu carreta lima ba leten. 

Ba ida-ne'e,  ha'u atu fó-hanoin ba Governo tanba haree katak problema ne'e  mosu tanba de'it,

primeiro, ita hotu seidauk iha consciência oinsá assegura lixo, soe lixo arbiru iha dalan, trotoar leten,

valeta laran no uma oin mós até la hamoos; segundo, Governo seidauk envolve máximo suco no

aldeia sira oinsá maka atu orienta ninia comunidade sira. 

Hirak-ne'e hotu maka halo lixo nafatin aumenta. Ho nune'e, ha'u atu husu ba MAE atu envolve ona

ita-nia grupo balu ne'ebé agora combate hela lixo, mak Movimento Brigada Xanana, ne'ebé hamoos

hela tasi-ibun, mota-ninin, valeta laran. Ida-ne'e di'ak tebetebes. Coloca sira iha suco-suco, para oinsá

maka lixo ita bele combate.

Tuirfali, envolve suco ho aldeia hodi orienta sira controla ida-idak nia comunidade para arredores

iha cada uma-kain nian ne'e tem que hamoos. 

Depois, fó-hanoin mós ba Ministério da Educação atu fó orientação ba cada diretor escola sira para

oinsá estudante sira mós bele hatene oinsá maka assegura lixo ne'e. 

Ho ida-ne'e ha'u hanoin katak Governo, tanba ita coloca orçamento boot ba lixo ne'e rasik, husu ba

hotu-hotu: muda ita-nia mentalidade, tem que iha consciência!

Tuirfali,  colega barak mós ko'alia ona sobre Naktuka ne'e rasik. Ha'u atu fó apreciação de'it ba

Equipa Negociação Fronteira Terrestre Timor-Leste ho Indonésia, tanba esforço lubuk ida que equipa

ne'e halo agora la'o daudauk. Maski ita seidauk hetan resultado, maibé processo la'o hela, tanba ne'e

husu ita, ho paciência, hein! Ita lalika mai toca iha-ne'e hanesan buat ne'e final ona.

Ha'u mós acompanha informação husi Embaixador Timor-Leste ba Indonésia, Sr. Roberto, katak

problema Nakuta sei envolve mós Holanda no Português, sei sai sasin hodi resolve fronteira Naktuta.

Ne'ebe ita lalika preocupa tanba dados loloos ne'e sei mai husi sira mós, ho sira-nia sasin. Ba ida-ne'e,

husu colega oposição sira, se bele, ko'alia buat ne'ebé loos!

Maibé, ha'u triste mak, hanesan Deputado foun, representa povo sira, iha mandato ida foin mak

tinan rua, ha'u rona katak Fatuk Sinai ne'e iha I Governo Constitucional ne'e mak fó ba Indonésia. Ida-

ne'e triste boot. Ne'e povo tomak nian, maibé la inclui iha Constituição da República iha altura ne'ebá,

ita duun fali Maun Boot Xanana maka fó fali rai ba Indonésia, afinal ita mak fó uluk rai Fatuk Sinai

ne'e ba Indonésia.

Ha'u atu dehan katak lahó Maun Boot Xanana, Timor-Leste mós la ukun an karik. Ho liderança

Maun Xanana nian, ho povo tomak, mak ita decide iha 1999, liuhusi referendo, ita bele hetan ukun

rasik an.

Obrigado, Sr.ª Presidente.

Sr.ª Presidente: — Tuirmai, Sr. Deputado Luís Roberto.

Sr. Luís Roberto da Silva (KHUNTO): — Obrigado, Sr.ª Presidente.

Ha'u-nia boa tarde ba Ita-Boot, membro da Mesa tomak. 

Barulho.

Husu mós ba colega Deputado sira nonook para ha'u bele halo intervenção.

Boa tarde mós ba Sr. Vice-Ministro dos Assuntos Parlamentares e boa tarde ba ita hotu.

Iha-ne'e, ha'u foti assunto primeiro maka atu husu to’ok ba Sr. Vice-Ministro atu husu informação

loloos  ba  Ministério  da  Justiça  kona-ba  recrutamento  funcionário  guarda  prisão  nian  ne'ebe  foin

daudauk iha 2025 acontece ne'e, katak sira hetan osan transporte e alimentação. Se sira hetan, então la

hanesan uluk ida recrutamento primeiro iha 2000 até 2017 ne'e, ne'e la hanesan. Ne'ebe ha'u atu husu

informação ida-ne'e loloos.

E, tuirmai mak iha Viqueque ne'ebá  ne'e ita-nia máquina sira-ne'ebé atu produz eleitoral ho BI

agora ne'e avaria hela. Halo nu'usá atubele husu ba técnico sira para bele haree máquina ne'e hodi

hadi'a filafali, para hala'o serbisu hodi halo atendimento ba ita-nia comunidade sira iha-ne'ebá, hodi

print sira-nia BI ou eleitoral.

Tuirmai, kona-ba Hospital  Referral Maubisse,  ambulância sira iha-ne'ebá ne'e dehan avaria hotu,

então, ita-nia maluk sira-ne'ebé moras iha fatin rural sira atu lori mai iha hospital  ne'e,  de vez em

quando ambulância la iha, ita-nia paciente nia família dala ruma tula motor de'it, ho motor mak tula

de'it, lori mai to'o iha Hospital Referral Maubisse, depois de descansa horas ida-rua iha-ne'ebá hakotu

iis.  Ida-ne'e  hatudu  katak  sistema  saúde  iha  rai-laran  ne'e  seidauk  la'o  didi'ak,  satán  carreta ka

transporte sira-ne'ebé atu transporta ita-nia comunidade sira-ne'ebé moras. 

Sim, sempre mate, mate ida be hanesan dala ruma contacto ba hospital mós ambulância la iha,

depois sira hodi kbiit tula ho motor mai, kesi metin ida moras ne'e ba iha ida lori motor ne'e mak hodi

halai ho dalan ne'ebé naruk, mai to'o  iha hospital toba horas ida-rua, iis kotu. Ida-ne'e lamentável

tebes. Halo nu'usá para Governo haree ba ida-ne'e.

Ne'e  mak  hanesan  ohin  colega  Deputada  Angelina  foin  ko'alia:  «ambulância  ita  fó fali  ba

Presidente, hodi halo atendimento ba funcionário sira iha-ne'ebá, karik moras ruma. Nu'usá mak la fó

ba iha fatin área rural sira iha-ne'ebá, para bele halo atendimento ba comunidade?».

Iha cidade ne'e estrada mós di'ak, depois hospital mós besik, ita bele la'o de'it ou sa'e táxi mós dala

ruma to'o ona, mas ita-nia comunidade sira-ne'ebé hela iha área rural ne'ebá ne'e, coitado, dala ruma

transporte mós la iha, la'o ain de'it,  depois, ambulância mós la iha. Di'ak liu ita-nia Governo cria

gestão  halo  nu'usá para  haruka  ambulância  sira-ne'e  bá  iha  fatin  sira-ne'ebé  precisa  duni  para  fó

atendimento ba ita-nia comunidade sira.

E, ikusliu mak, Sr. Vice-Ministro, horibainhira ha'u ko'alia kona-ba apotek privado sira-ne'ebé iha

Timor  ne'e,  ha'u  fó  referência  ne'e  hanesan  iha  Flodova  ne'e.  Ha'u  la  hatene  ninia  processo  no

continuação agora la'o to'o iha-ne'ebé,  precisa halo investigação kle'an ba ida-ne’e,  tanba sira-nia

atendimento ba público selu custo ne'ebé karun, maibé ninia resultado la iha,  to'o resulta ema ne'e

mate. Ida-ne'e mak ladún furak.

Depois, exame médico iha-ne'ebá sira halo, de vez em quando, lori fali bá Siloam, Kupang. ne'ebá

ne'e diferença boot tebetebes. Ne'e mak precisa haree. Mídia Timor Post tama sai iha-ne'ebá atu halo

entrevista mós dala ruma sira la ko'alia, la hatudu e la fó fatin ba sira. Ida-ne'e significa katak ita subar

buat ruma iha apotek ida-ne'e.

Ne'ebe apotek sira be qualidade la iha sira hanesan ne'e, di’ak liu Governo tem que foti maneira

halo nu'usá para ida sira hanesan ne'e taka tiha. Do que iha-ne'e para, hanesan buat ida karik, insulta,

ita-nia comunidade sira bele mate mohu tan de'it sira-nia hahalok.

Ida-ne'e mak ha'u atu hato'o ba Sr.  Vice-Ministro atubele encaminha ba Sr. Ministra Saúde para

haree ba assunto ida-ne'e.

Obrigado, Presidente.

Sr.ª Presidente: — Tuirmai, Sr.ª Deputada Maria Gorumali Barreto.

Sr.ª Maria Gorumali Barreto (CNRT): — Obrigada. 

Ha'u-nia respeito ba Sr.ª Presidente e composição Mesa, distinto Deputado sira hotu, Excelência Sr.

Vice-Ministro  dos  Assuntos  Parlamentares,  ba  audiência  tomak  no  mós  ba  rona-na'in  Rádio

Parlamento Nacional, boa tarde.

Primeiro, ha'u secunda Deputado Marcos, Excelência Sr. Vice-Ministro, tanba estrada parte husi

Balibó tun bá Nunura no mós Ponte Cailaco ne'e condição ameaçado atu kotu. Ponte Cailaco mak

udan dala ida tan mai maka'as, então ponte ne'e kotu, tanba ne'e maka ha'u foti iha Plenário ida-ne'e

para Sr. Vice bele informa ba ministério relevante hodi tau consideração.

Segundo,  kona-ba  assunto  urgente  ba  Ministério  da  Saúde  liga  ho  manutenção  ambulância

multifunção nian ne'ebé concentra iha centro saúde sira hotu, ne'e quase que maioria condição aat, até

agora seidauk halo manutenção. E situação maka, hanesan ohin colega Deputado sira hato'o,  dificulta

transferência paciente sira husi posto bá centro saúde, husi centro saúde bá hospital referral. Então, ho

condição ida-ne'e,  ami  husu  ba  Excelência  Sr.  Vice-Ministro  para  bele  tau  consideração,  no  mós

assunto urgente, informa ba Ministério da Saúde hodi halo manutenção urgentemente ba ambulância

multifunção sira-ne'e.

E tuirfalimai mós sei liga nafatin ho Ministério da Saúde, liga ba serviço turno, profissional saúde

no serviço horas extra ne'ebé hahú husi setembro 2024 até agora seidauk halo pagamento. E, ita haree

iha Orçamento Geral Estado 2024 nian mós iha categoria «Salários e Vencimentos» ne'e osan iha-

ne'ebá,  maibé  tanbasá  mak  la  halo  pagamento.  Ida-ne’e  mak  sai  problema  ne'ebé  mosu  husi

profissional saúde sira, ne'ebé afeta ba sira-nia serviço.

E tuirfalimai, Sr. distinto Deputado sira hotu, ha'u hakarak atu dehan hanesan ne'e: segunda e terça

ita rona beibeik maluk bancada oposição sira, liuliu Bancada FRETILIN, ne'ebé foti, halo declaração

política iha Plenário ida-ne'e,  e  ohin,  declaração política Bancada FRETILIN nian kona-ba Fatuk

Sinai.  Husi  declaração  política  Bancada  FRETILIN nian  ne'e  ha'u  bele  considera  katak  Bancada

FRETILIN  badinas  desenvolve  rumores  hodi  hamosu  especulação  no  tenta  baralha  negociação

fronteira terrestre, ne'ebé horas ne'e la'o daudaun.

Foti kona-ba assunto Fatuk Sinai, ha'u atu husu: Assembleia Constituinte, maioria iha tempo ne'ebá

ne'e cadeira 55 ne'e mai husi sé? Ne'e mai husi Bancada FRETILIN to? Tanbasá mak Ita-Boot sira la

hakerek Fatuk Sinai iha Constituição? Tanbasá mak la hakerek? Pasti iha razão mak Ita-Boot sira la

hakerek. Mas agora, tanba la ukun, foti questão ida-ne'e sai tiha fali hanesan problema boot ida, hodi

baralha processo negociação ne'ebe agora la'o daudauk hela.

Depois, ko'alia kona-ba Naktuka, ha'u hanoin, colega Oe-Cusse oan sira explica claro ona. Mas,

ha'u hakarak atu dehan ba Ita-Boot sira katak – liuliu ba Bancada FRETILIN – Ita-Boot sira la iha

legitimidade, la iha legalidade ko’alia kona-ba fronteira terrestre no fronteira marítima. Tanba Ita-Boot

sira vota contra tiha fronteira marítima, ne'e significa katak Bancada FRETILIN vota contra soberania

Estado. Ida-ne'e de'it mak ha'u hakarak hato'o ba Ita-Boot sira.

Keta haluha karik. Contra tiha haluha, ne'e ka?

Obrigada barak.

Lian husi Deputado balun: — Ó beik liu!

Sr.ª Maria Gorumali Barreto (CNRT): — Ita-Boot sira mak beik, ne'e mak segunda-feira e terça-

feira sempre foti situação ida-ne'ebé la iha…

Sr.ª Presidente desliga Deputada ne’e nia microfone.

Sr.ª Presidente: — Tuirmai, Sr. Deputado António Verdial de Sousa.

Sr. António Verdial de Sousa (KHUNTO): — Sr.ª Presidente, obrigado barak ba biban ne'ebé fó

mai ha'u.

Ha'u contente no haksolok tebes rona ita distinto Deputado sira ko'alia iha Uma Democracia ida-

ne'e.

Excelência  distinta  Deputada  no  Deputado,  Sr.  Vice-Ministro  mak  ne'e,  na  qualidade  hanesan

Deputado,  ha'u  atu  hatete,  ita  hotu  hanesan  representante  povo,  precisa  hatuur  an  loloos  nu'udar

distinto Deputado no distinta Deputada. Iha loron segunda-feira no terça-feira, baibain, ita na'in-65

haktuir  ita-nia  matadalan,  Regimento  Parlamento  Nacional,  haruka,  realiza  reunião  plenária.

Realização plenária ne'e recorda mai ita kona-ba essência husi democracia iha Timor-Leste, ne'ebé

mós depende husi instituição órgão soberania daruak ida-ne'e hanesan localidade ida atu povo canaliza

sira-nia hanoin.

Excelências distintas Deputadas no Deputados, essência husi democracia ne'ebé Timor-Leste iha,

coloca ita Deputada no Deputado sira iha posição ida-ne'ebé nobre. Nobre ne'e dehan katak aas tebes.

Função  husi  ita-nia  classe  hanesan  Deputado  maka  canaliza  aspiração  povo  nian  no  fiscaliza

funcionamento IX Governo Constitucional nian iha aspeto técnico administrativa no tática operacional

ba lala'ok ukun nian.

Tuirmai,  ho  qualidade  hanesan  Deputado,  ha'u  husu  ba  IX  Governo  Constitucional,

especificamente Ministério Saúde nian, atu tratamento saúde ne'e la'o ho claro no qualidade maka

precisa halo digitalização sistema saúde ba dados paciente nian husi nível base to'o nacional, hodi

assegura dados ne'ebé seguro no qualidade. Dados ne'e atubele analisa, nune'e bele foti decisão ne'ebé

di'ak ba plano tuirmai.

Iha nível prestação, história clínica paciente nian bele seguro, nune'e labele lakon, evita duplicação

dados, precisa hanoin katak biban hirak liu ona barak mak ita hakerek manual, no, tuir atan-ha'u nia

acompanhamento, ne'ebé hanesan Deputado, ha'u atu haklaken katak susar uitoan.

Agora daudaun ita tama ona iha tinan 2025, ho qualidade hanesan  Deputado, ha'u hatete katak

tecnologia ne'e importante tebes. Tanba saida mak importante? Resposta ne'e simples tebetebes: bele

hafácil ita-nia serbisu. 

Atu hafácil digitalização, ha'u iha pergunta ba IX Governo Constitucional: Tanba ita rona katak iha

ona lançamento ba fibra ótica, ne'ebe oinsá ona processo dada fibra ótica no processo ne'e to'o ona

iha-ne'ebé? Pergunta ha'u-nian simples.

Iha  parte  recursos  humanos,  especialmente  ba  Ministério  da  Saúde,  na  qualidade  hanesan

Deputado, ha'u husu favor boot ida, usa recursos humanos ne'ebé iha qualificação, tau matan mós ba

condições saúde, equipamentos ba saúde, raan, logística, liga ba transportações, telecomunicações, ho

nia tratamento, tem que iha humanidade nia laran, ho lian badak mak: estável, sustentabilidade no

continuidade.

Obrigado, Sr.ª Presidente.

Sr.ª Presidente: — Ikusliu, hanesan ohin ha'u promete, o Sr. Deputado Joaquim dos Santos.

Sr. Joaquim dos Santos «Boraluli» (FRETILIN): — Obrigado, Presidente.

Ha'u ko'alia hanesan  Deputado Assembleia Constituinte,  tanba ohin ha'u rona temi Constituinte

mós, para clarifica buat balu iha-ne'e.

Tanbasá mak la hakerek Fatuk Sinai iha Constituição? E depois, naktuka nia fronteira loloos mak

iha ida-ne'ebé? Situação ida-ne'ebé? 

Ha'u hahú husi Naktuka nia fronteira. 

Quando ko'alia kona-ba fronteira Indonésia ho Oe-Cusse, ne'e baseia ba convenções entre Portugal

ho Holanda iha 1904 ba Timor tomak, e 1914 ne'e ba fronteira iha Naktuka nian.

Quando ita discute Constituição, atu menciona iha Constituição ne'e definições kona-ba ilhas, fatuk

sira-ne'e ho formações naturais ne'e Constituinte haruka ba lei ordinária. Tanba ne'e mak, quando ita

lê didi'ak artigo 4.º Constituição, n.º 1, ne'e iha conceito jurídico rua iha-ne'ebá, ida ko'alia kona-ba

factos históricos ne'ebé integra direito jurídico Timor-Leste nian iha história ne'e hodi define fronteira

ne'e, tanba ne'e mak Constituinte hatama iha artigo 1.º Constituição n.º 2, proclamação independência

1975  ne'e  tama  kedas  iha  n.º  1).  Quando  ita  halo  resistência  defende  Timor-Leste  ne'e  defende

República  ida-ne'ebé  proclama  iha  1975,  e,  proclamação  ne'e reconhece  factos  históricos  entre

colonialista sira, Indonésia, Portugal, Holanda, sira fahe rai ne'e, fahe Timor ne'e. Ita defende território

ida-ne'ebé iha ona fronteira tuir valor histórico, tanba ne'e mak ita ko'alia iha Constituição artigo 4.º

n.º 1 factos históricos.

Segundo, ko'alia kona-ba linha tasi nian ho fatuk sira-ne'ebé pertence ba rai Timor-Leste nian, ne'e

mak ita haruka ba Lei n.º 7/2002, artigo 1.º. Ita lê didi'ak, artigo 1.º alínea d), artigo 1.º alínea d), ne'e

ha'u halo resumo ho tetúm de'it, dehan hanesan ne'e: «Território Timor-Leste...», bla bla bla, vírgula

«...inclui  ilha sira seluk no mós fatuk sira-ne'ebé iha tasi-ninin,  constrói ilha Timor-Leste». Ne'e iha

Lei n.º 7, artigo 1.º, alínea d), ne'e conceito constitucional ne'ebé haruka ba lei ordinária. 

Então, Lei n.º 7, artigo ,1.º alínea d), ne'e nia reflexo saida? Fatuk hotu-hotu. Tanba Sinai ne'e fatuk

de'it, la'ós ilha, então nia tama mai iha matéria lei ordinária nian. Ne'ebe, Fatuk Sinai ne'e la precisa

discute, ne'e Timor-Leste nian. E,  constitucionalista sira mós haree katak entre acordo Portugal ho

Holanda quando trata kona-ba fronteira ne'e, sira tau Fatuk Sinai iha tasi laran, iha-nia sorin kedas tau

ponto de azimute ida iha iha rai-henek – agora sei iha, horibainhira ita bá ne'e ita hetan – depois ida

iha rai leten, liuhusi mota ida agora muda an tiha, e mota ne'e nia fatin tuan ne'e sei iha. Ida-ne'e factos

históricos ne'ebé constitui ita-nia fronteira ho Indonésia.

Problema nia hun, iha discussão ida agora ne'e entre 3 a 4 % ne'ebé seidauk ne'e, tuir loloos ita-nia

Governo halo de'it afirmação tuir Constituição ninia imperativo, tuir loloos, tanba Oe-Cusse nian ne'e

factos históricos justifica ita-nia fronteira, ne'ebe la iha tan matéria para halo negociação foun. Ita-nia

posição loloos mak afirma de'it factos ne'ebé iha ona tuir imperativo Constituição nian.

Ne'ebe, ha'u hanoin, declarações ne'ebé ita tau ne'e loos, tanba ita tem que… 

Sr.ª Presidente: — Muito obrigado.

Sr.  Joaquim  dos  Santos  «Boraluli» (FRETILIN):  —  … Lian  ida  de'it  atu  defende  ita-nia

Soberania… 

Sr.ª Presidente: — Já passou cinco minutos.

Muito obrigado. 

 Sr. Joaquim dos Santos «Boraluli» (FRETILIN): — … Obrigado, Presidente.

Sr.ª Presidente: — Ha'u sugere katak ita bele halo seminário ida, tanba horibainhira Constituição

iha seminário iha fatin barak  Deputados nia participação uitoan de'it. Ha'u iha-ne'ebá, devia ita bá

discute. Ne'e mak loos!

Mas ha'u sugere, dala ida tan, ba Comissão A para ita liga ho ita-nia território ne'e abrange iha-

ne'ebé.

Ponto de ordem barabarak ha'u la fó, 31  Deputados já falaram, e agora é a vez da Bancada da

FRETILIN para a última intervenção.

Sr.ª Lídia Norberta dos Santos Martins (FRETILIN): — Obrigada, Sr.ª Presidente.

Ita-Boot sira-nia alegação ba FRETILIN dehan katak, «ami rona de'it», ne'e la loos! 

Ami husu: estaca 76 ne'ebé tau iha-ne'ebá ne'e lia-anin ka? Ou rumores ka? No adia assinatura

acordo entre Timor-Leste ho Indonésia ne'ebé prevê bá halo iha fulan-janeiro tinan kotuk 2024 ne'e

lia-anin ka?

Desde  IX  Governo  hahú  nia  knaar  iha  2023,  to'o  2024,  haree  ba  importância  no  sigilo  husi

negociação fronteira nian mak Bancada FRETILIN nunca toca ba assunto fronteira Naktuka. Maibé,

situação mosu oin-seluk fali,  liuhusi serbisu Gabinete Fronteira nian bá tau estaca, halo população

reage, ho ne'e mak Bancada FRETILIN defende, nune'e mós sociedade tomak hamriik.

Atu  reforça  liután  katak  Ita-Boot  sira  bele  halo  retórica  oioin,  maibé  evidência  mak  ida-ne'e,

negociação ne'ebé iha tinan rua ba kotuk Governo halo hodi tau estaca ne'e la defende aspiração povo

nian.  Ho nune'e mak sociedade hamriik  hotu hodi  defende soberania  tuir  lei  internacional  ne'ebé

vigora. Ho nune'e mós mak ikusmai influencia mós posição Gabinete Fronteira Terrestre e Marítima

nian liuhusi ninia representante, Sr. Roberto Soares, iha tinan kotuk, fulan-agosto, hodi declara ona ba

público katak wainhira negociação entre parte rua la consegue define fronteira terrestre mak ita sei usa

meio seluk tuir lei internacional.

Ita iha fronteira tanba ita iha independência, ne'e ita tem que hatene, selae sira mak hola parte ba

ita, ou ita mak hola parte ba sira. Ami continua recomenda atu Governo no Estado ida-ne'e bele usa

meios hotu-hotu, liuliu meios diplomáticos tuir lei internacional sira, hodi defende soberania ida-ne'e.

Factos ka base mak ida-ne'e: 

Primeiro,  iha  momento  colonização  portuguesa,  Portugal  ho  Holanda  halo  acordo  1904,  hodi

nune'e hatuur pilares ne'ebé to'o ohin loron sei existe hela; 

Segundo, iha momento invasão Indonésia nian, liuliu iha tinan 1993, Indonésia continua reconhece

nafatin  pilar  rua ne'ebé hatuur  ona husi Portugal  no Holanda,  ho nune'e  mak iha tinan 1993 ne'e

Indonésia kaer nafatin ba pilares ne'e hodi tau nu'udar base ba batas wilayah propinsi NTT ho propinsi

Timor-Timur.

Ita-nia lei, liuliu Constituição artigo 4.º, ko'alia claro tebes kona-ba território, ne'ebé iha n.º 1 hatete

momoos  nune'e:  «Iha  República  Democrática  de  Timor-Leste  nia  território  halo  parte  superfície

terrestre,  zona  marítima  no  espaço  aéreo ne'ebé  hela  iha  fronteira  nacional  nia  naran,  no,  tuir

história,...», ami repete tan, «… tuir história, constitui ilha Timor nia parte Lorosa'e, enclave Oe-Cusse

Ambeno, ilha Ataúro no ilhéu Jaco».

Maibé iha n.º 2 mós hatete: «Lei mak fixa no define Timor-Leste nia águas territoriais nia extensão

no limite, nia zona económica exclusiva no nia direitos iha zona contígua no plataforma continental»,

ho nune'e mak harii lei ida ohin Deputado Joaquim temi ne'e.

Iha n.º 3 hatete: «Estado la aliena ninia território Timor nian pedasuk ruma ka nia direito soberano

ruma ne'ebé nia exerce iha território ne'e sem prejuízo ba retificação kona-ba fronteira», ne'ebe, Ita-

Boot sira, quando lê artigo 4.º Constituição karik, favor lê husi artigo 1.º to'o 4.º, labele lê roharohan

de'it no interpreta mós roharohan.

Nune'e mós tem que haree ba Lei n.º 7/2002, kona-ba fronteira marítima República Democrática de

Timor-Leste, liuliu iha artigo 1.º, alínea  d) ne'ebé define kona-ba território Timor-Leste, ne'ebé iha-

ne’ebá menciona mós kona-ba  «…outras  ilhas  e formações  naturais  que  constituam dependências

suscetíveis de apropriação».

Artigo ne'e uluk constitucionalista sira hakerek ho espírito ida katak território Timor-Leste nian tuir

kedas factos históricos husi tratado internacional rua, ikusmai tolu tan, entre Portugal ho Holanda.

Ida  primeiro  maka  «Tratado  de  demarcação  e  troca  de  algumas  possessões  portuguesas e

neerlandesas no Arquipélago do Solor e Timor», assina iha tinan 1859, no rua mak «Convenção para a

demarcação das possessões portuguesas e neerlandesas  na ilha de Timor», iha 1904, no ikus mak

reforça tan ho decisão arbitral 1914 nian kona-ba Oe-Cusse/Ambeno. 

Baseia ba acordo hirak-ne’e mak, iha 2005, iha acordo fronteira provisório entre Timor-Leste no

Indonésia sobre fronteira terrestre, hodi nune’e ita bele hetan 96%.

Atu termina, dala ida tan, ami recomenda atu husu Estado no Governo bele usa meios diplomáticos

tuir lei internacional, hodi defende soberania Timor-Leste nian.

Mak ne'e de'it.

Obrigada. 

Sr.ª Presidente: — Ikus ha'u fó tempo ba KHUNTO para última intervenção hanesan declarante da

declaração política. 

Faz favor!

Sr. Luís Roberto da Silva (KHUNTO): — Obrigado, Sr.ª Presidente.

Baseia ba ami-nia declaração política ohin dadeer-saan nian, atu recomenda de'it, liuhusi Sr. Vice-

Ministro dos Assuntos Parlamentares, atubele ko'alia mós ho Ministro da Agricultura relaciona ho iha

dia  3  de  fevereiro,  diálogo  iha  Ermera  ne'ebá,  iha  Aldeia  Samuhei,  ho  população  Talo,  kona-ba

plantação café ne'ebé ita-nia Governo ne'e iha plano atu foti. Ita precisa fó informação ne'ebé loloos

para ita-nia população sira iha-ne'ebá ne'e labele hela ho confusão.

Segundo maka, recomenda mós ba Governo atu haree mós ba diretor PNDS ne'ebé, ita bele dehan,

fa'an carimbo – não é? – Ba Na'i chefe suco sira ho folin 40 USD, ita bele ko'alia hanesan ne'e. Ita

precisa haree mós ba ida-ne'e. Carimbo ne'ebé ema fa'an ho folin USD 15, por exemplo, depois ita bá

fa'an fali ba comunidade sira cada suco ida hatama 40 USD, ne'e contra decreto-lei ka lei ruma ka lae,

ita precisa haree didi'ak ba ida-ne'e.

Ikusliu mak atu recomenda de'it,  Excelência, fó-hatene mós ba Ministro do Interior, halo nu'usá

atubele ita-nia KPK sira-ne'ebé destacado iha Tasi-Tolu ne'ebá, ne'ebé hein, fó segurança ba ita-nia

fatin sakral hanesan iha Tasi-Tolu ne'ebá, fulan ualu ona, maibé sira-nia posto oan ida atu jaga mós la

iha. E depois, durante fulan ualu ne'e mós sira la hetan buat ida, atu hetan vencimento ka, ne'e la iha.

Ne'e ita precisa haree ba ida-ne'e, tanba tempo ida agora ne'e ita bele dehan katak la iha ema ida mak

atu halo serbisu gratuita. Ita precisa mós haree condição ida-ne'e, tanba ne'e tau matan ba ita-nia fatin

sagrado sira hanesan iha Tasi-Tolu.  Sira coopera hamutuk ho ita-nia segurança sira hodi tau matan.

Maibé, ita-nia  membro  KPK sira, na’in-sia mak iha-ne’ebá, foin daudauk ninia chefe mak mai iha

ami-nia Bancada duni hodi relata informação ne'e mai ami, então encaminha fali ba Governo para

oinsá bele tau matan mós ba assunto ida-ne’e.

Obrigado, Sr.ª Presidente.

Sr.ª Presidente: — Muitíssimo obrigada. 

Distintos Deputados, ita tuku 1 liu minuto 7, ne’ebe ha’u husu autorização para ita bele continua

até tuku 1 ho balun, se permitirem, tanba Sr. Vice-Ministro, iha 31 Deputados. Maibé, ha'u sei la fó 31

vezes 5. Ne'ebe, iha statement ou intervenções, bele registo tanba barak mak repete o que foi dito iha

plenárias anteriores. 

Há  coisas  que  podem ser  registadas  para  serem respondidos,  ne'ebe  ha'u  fó  tempo.  Se  la  iha

objeção, ita estende tanba sei iha Período da Ordem do Dia iha matéria ida. Ne’ebe, Sr. Vice-Ministro,

ha’u husu desculpa,  ha’u fó de’it  10 minutos para hatán.  Sira-ne’ebé la consegue hatán,  bele por

escrito.

Muito obrigado. 

Halo favor!

Sr. Vice-Ministro dos Assuntos Parlamentares (Adérito Hugo da Costa): — Muito obrigado.

Sr.ª Presidente Parlamento Nacional, membro da Mesa, distinta e distinto Deputado sira hotu, boa

tarde.

Intervenção ou declaração política bancada rua, Bancada FRETILIN e Bancada KHUNTO, ha’u fó

resposta uluk em geral de'it ba Bancada KHUNTO nia declaração política. 

Kona-ba  assunto  plantação  ex-colonial  nian  iha  Ermera,  ne'ebé  envolve  S.  Ex.ª  Ministro  da

Agricultura e Pescas nia matéria discussão, ha’u sei envia ba Sr. Ministro para bele halo explicação

mais  clara  sobre  estatuto  plantação  ex-colonial  nian,  ne’ebé  IX Governo iha  plano oinsá  atubele

desenvolve fali iha contexto atu moderniza, reabilita café sira-ne'e, em nome Estado. Mais detalhe,

ha’u sente,  ha’u la bele  responde tanba ne’e assunto ida mais técnico,  elabora husi Ministério  da

Agricultura e Pescas. Mas, em princípio, política ba reabilitação plantação café privado mós conta ho

café sira plantação colonial  nian ne'ebé população sira mak ocupa e usa hela. Ita hanoin katak ita

precisa participação Governo nian ka Estado nian para bele iha condição ida elevado para sira bele

halo tratamento ba café plantação boot sira-ne'e tanba ne’e plantação antiga ne'ebé uluk, desde tempo

regime  colonial,  mós  la'ós  serbisu pessoal,  mas  ne'e companhia  ida  mak  hala'o  serbisu,  envolve

trabalhador sira husi território nacional tomak. Portanto, ida-ne’e explicação detalhada sei mai husi Sr.

Ministro da Agricultura.

Ba declaração política Bancada FRETILIN nian,  bala  dala  ida-ne'e  aumenta tan ponto ida que

interessado tebetebes, ita tem que explica ho didi'ak, liuliu envolvimento Fatuk Sinai.

Sr. Deputado sira hotu, negociação ba fronteira terrestre ne'ebé halo hela, la'o to'o ohin loron, ne'e

tanba segmento não resolvido tolu ne'e.

Fatuk Sinai,  ita  usa tiha  artigo  4.º  ponto  2,  mós ho Lei  n.º  7  ida ohin  Sr.  Deputado membro

Assembleia Constituinte explica ne'e mós la kona, tanba atu define Zona Económica Exclusiva 200

milhas ne'e, ne'e kaer ba ponto ida ita la conta ne'e. Portanto, Indonésia kaer husi Fatuk Sinai ne'e mak

conta direito internacional ba 200 milhas ne'e. Ponto situação tem que explica mak ida-ne'e, n.º 2 husi

artigo 4.º Constituição ne'e hatete kona-ba obrigação ita atu obedece ba regra, norma internacional

sira. Iha titik, ponto ida-ne'e mak ita lakon tiha, tanba ita la temi iha n.º 1, artigo 4.º Constituição nian.

La hatene tanba saida. Karik explicação Sr. Deputado Joaquim dos Santos  nian ne'e mak loos karik,

ho pensamento sira-nian tanba sira eleito hanesan Assembleia Constituinte iha 30 de agosto de 2001, e

aprova Constituição ne'e iha dia 22 de março de 2002, antes Restauração da Independência iha 20 de

Maio de 2002. 

Portanto, ohin liga ho pessoal balu nia naran, ex-Ministro dos Negócios Estrangeiros ka saida, ha'u

la hatene iha relação saida iha documento ida-ne'e.

Nu'usá mak ita temi Ilhéu Jaco, mas la temi Ilhéu Fatuk Sinai? La hatene razão saida.  Maibé,

negociação agora ita tuur ne'e ba fronteira terrestre, e la inclui iha-ne'e Fatuk Sinai. Quando ita festa

20 de Maio 2002 iha Tasi-Tolu, ema mós festa iha Fatuk Sinai tanba iha artigo 4.º n.º 1 la hatete buat

ida  kona-ba  Ilhéu  Fatuk  Sinai.  Factos!  Iha  fatin  ida-ne'e  ita  tem  que  ko'alia  duni  sasán  claro,

Constituição da República artigo 4.º n.º 1 e n.º 2 Constituição da República.

Sr.  Deputado Joaquim la iha tiha ona, la buat ida, mas  ha'u tem que explica ba povo documento

histórico País nian, Nação nian, ba ita atu hatete sasán loloos. Convenção internacional sira-ne'ebé ita,

obrigatoriamente, tem que tuir, tanba ne'e mós Constituição mak haruka, mak ita prevê iha n.º 2 artigo

4.º Constituição da República ne'e.  Ne'ebe ha'u la hatene se ida-ne'e mak ita kaer fali  lei-oan ida

atubele tau iha ita-nia mesa, pasta negociação ne'e lori bá ko'alia ho vizinho, e ema husu Ilhéu ida

Fatuk Sinai ne'e tama iha imi-nia Constituição ka lae, ha'u la hatene, negociador ida-ne'ebé atubele bá

ko'alia, iha contexto ida-ne'e, iha Mesa, Mesa de Honra representa Estado e Nação ne'e.

Sr. Deputado Joaquim la iha, maibé povo assiste ha'u-nia explicação ida-ne'e, tanba ida-ne'e duni

mak ita serbisu ne'e naruk, tanba facto ida-ne'e mak ita precisa lakon tempo, negociação mós la fácil.

Sr.  Deputado sira, quando Fatuk Sinai la inclui iha  n.º 2, artigo 4.º, Constituição ne'e, povo  Oe-

Cusse mós hakilar tiha ona iha tempo ne'ebá, até iha movimento ida harii, Fundação Fatuk Sinai, Oe-

Cusse nia oan sira, existe iha Oe-Cusse. Bele check, iha Oe-Cusse. Oe-Cusse oan sira, tanba hakfodak

ho haluha tiha Fatuk Sinai iha ita-nia Constituição, sira harii associação ida, fundação ida naran Fatuk

Sinai, tanba atu defende Fatuk Sinai ne'e tem que fila. Ne'e factos.

E membro Assembleia Constituinte sira, iha tempo ne'ebá, balu mós halo intervenção hodi haree,

«Aih,  nu'usá mak ita haluha tiha Fatuk Sinai  ne'e?». Mas sasán liu hotu tiha ona, Sr.  Deputado sira

hotu, Constituição entra em vigor 20 de Maio de 2002.

Sr. Deputado sira, ba pergunta sira seluk, ha'u sei envia ba colega membro do Governo sira. Maibé,

ha'u hakarak explica de'it assunto ida infraestruturas, Sr.  Deputado, semana kotuk ha'u dehan ona,

tempo  udan  ho  intensidade  aas,  iha-ne'ebé  mota  sobu,  bee  sobu  estrada,  sobu  ponte,  saida  mak

Governo halo, Ministério das Obras Públicas halo maka intervenção emergência, normaliza estrada,

normaliza ponte sira husi ameaça contínua.  Maibé ha'u hatete ona, estrada principal sira la'o hela,

preparação  administrativa,  técnica hotu  ona,  tender la'o  hela,  inclui  ida  semana  kotuk  tender ba

lançamento ba estrada troço ida Gleno ba Letefoho la'o ona, ita espera katak processo tender hotu ona,

tempo bailoro tama obra la'o. 

Hanesan mós iha Lospalos bá Iliomar, ohin Deputado sira temi, estrada ne'ebé todan tebetebes iha

Iliomar  bá Uatucarabau,  Uatucarabau  bá Uatulari,  Uatulari  bá Viqueque,  Viqueque  mai  Luca,

Natarbora, ne'e hotu tama ona iha política IX Governo nian, e sei continua processo sira-ne'ebé la'o

hela.

Compromisso eleitoral, Sr.  Deputado sira, dala ida tan, compromisso eleitoral ohin Sr.  Deputado

sira  temi kona-ba programa S.  Ex.ª  Primeiro-Ministro nian,  IX Governo nian,  iha ninia  discurso,

compromisso ne’e ba tinan lima, la'ós compromisso 2023 mai 2025, lae! Ne'e ami halo hotu ona. Mas,

tem que halo ho plano, ho processo no regras ne'ebé iha. Tanba ne'e mak ami-nia projeção clara, la

to'o 2028, fim de 2027 ou início de 2028, antes de eleição, Sr.  Deputado sira, ha'u husu atu halo

kmaan an, bele hakat ba inauguração estrada principal sira. Processo la'o hela.

Kona-ba atendimento iha kraik, iha município, Sr. Deputado sira, ba extensão husi posto ba suco

ou  husi  suco  ba  posto,  Sr.  Deputado  Marcos  ohin  foti  kona-ba  assunto  Posto  Administrativo

Bobonaro, ne'ebé atu loke ba rua ou tolu, ha'u sei envia ba Sr. Ministro da Administração Estatal lori

tau atenção, tanba ministério horas ne'e simu hela proposta husi fatin hotu-hotu, território nacional

tomak, balu hakarak fahe tan posto, balu hakarak suco ida fahe ba rua-tolu, horas ne'e sira halo hela

serbisu, rona aspiração husi base para depois bele realiza. Mas, Governo la'ós atu simu proposta, fó

de’it, analisa buat hotu-hotu, liuliu número população sira. Se número ki'ik loos tiha ona, suco atual

número ne'e ki'ik ona mak fahe tan ba rua, ba tolu, população ki'ikoan liu, tuir lei, labele.

Ha'u fó exemplo ida, suco ida iha ha'u-nia rai, iha Same, Suco Holarua, população agora quase 9

mil, compara ho posto balu iha território nacional, balu ne'e bele posto rua, posto tolu, mas iha Same

iha  de'it  suco  ida  população  quase  9  mil.  Iha  contexto  sira  hanesan  ne'e  mak  Ministério  da

Administração  Estatal  simu  aspiração  husi  kraik  e  analisa  buat  hotu-hotu  para  iha  possibilidade

atubele realiza… 

Sr.ª Presidente: — Muito obrigado. 

Sr.  Vice-Ministro dos Assuntos Parlamentares (Adérito Hugo da Costa): — … Obrigado, Sr.ª

Presidente Parlamento.

Sr.ª  Presidente: — Ha'u husu desculpa, tempo de'it mak limita ita atu ko'alia, tanba intervenção

ohin barak duni, 31 Deputados mais duas declarações políticas.

Hodi nune'e ita remata ita-nia Período de Antes da Ordem do Dia, ita tama kedas ba Período da

Ordem do Dia, kona-ba assentimento. 

Hodi nune'e ha'u fó kedas ba Sr.ª Secretária atu lê carta da S. Ex.ª Presidente da República nian.

Sr.ª Secretária (Virgínia Ana Belo): — Obrigada, Sr.ª Presidente.

61



          24 DE MARÇO DE 2025                                                                                                                                          I SÉRIE-A — N.º 145

«S. Ex.ª Sr.ª Maria Fernanda Lay, Presidente do Parlamento Nacional.

Excelência,

Nos termos e para os efeitos previstos pelo n.º 1, do artigo 80.º, e da alínea h), do n.º 3, do artigo

95.º,  da  Constituição  da  República  de  Timor-Leste,  venho por  este  meio  solicitar  ao Parlamento

Nacional consentimento prévio para uma deslocação oficial à Turquia em resposta ao convite de S.

Ex.ª Sr. Recep Tayyip Erdoğan, Presidente da República da Turquia, para participar na Quarta Edição

do Antalya Diplomacy Forum, prevista entre 11 e 13 de abril de 2025 em Antalya, na Turquia, sob o

tema "Reclaiming Diplomacy in a Fragmented World".

Face ao exposto, venho por este meio informar, nos termos e para os efeitos do disposto no n.º 1,

do  artigo  80.º,  e  da  alínea h),  do  n.º  3,  do  artigo  95.º,  ambos  da  Constituição  da  República

Democrática de Timor-Leste, que estarei efetivamente ausente de Timor-Leste entre 9 de abril e 14 de

abril de 2025.

Ciente da aceitação de S. Ex.ª Sr.ª Presidente do Parlamento Nacional, aproveito um ensejo para

apresentar o protesto da minha elevada estima e consideração.

José Ramos Horta

Presidente da República».

Obrigada, Presidente.

Sr.ª Presidente: — Muitíssimo obrigada, Sr.ª Secretária.

Ha'u loke ba apreciação, se iha. 

Sr.ª Deputada Olinda atu intervém ka ita atu vota de'it?

Sr.ª Olinda Guterres (KHUNTO): — Sr.ª Presidente, la'ós atu intervém, maibé pelo menos ha'u fó

netik apreciação ruma, depois ita bá vota. La kleur, la to'o minuto ida tan.

Sr.ª Presidente: — Ok, halo favor! Ita-Boot iha três minutos.

Sr.ª Olinda Guterres (KHUNTO): — Di’ak, Sr.ª Presidente.

Agora daudauk ne'e ita haree Israel no Palestina ho nação boboot hurlele malu hanesan ne'e, loloos

ne'e  ita  lalika  impede  tun-sa'e.  Presidente,  quando sai  bá  fatin  ruma,  ita  tem que  lepas.  Ita  la'ós

inimigo ba nação sira seluk, maibé ita amigo ba nação hotu-hotu, tanba ne'e mak carta, quando mai

dehan atu sai bá rai-li'ur, ita tem que fó.

Obrigada.

Sr.ª  Presidente: — La iha tan, e ha'u atu fó-hatene de'it, ne'e convite. Ne'ebe, Sr. Presidente ba

atende convite.

Ne'ebe, ha'u hanoin, ita vota. 

Prepara ba vota. 

Quem vota a favor, contra no abstenção?

Deputado sira hala'o votação ordinária.

Muito obrigada.

Hato'o ona ba votação, hetan aprovação ho voto a favor 40, contra 4 no abstenção 8.

Ne'ebe, Sr. Presidente bele bá Turquia.

Muito obrigada,  boa tarde.  E, dala ida tan ha'u aproveita oportunidade,  aban ita la iha matéria

Período da Ordem do Dia, tuir Regimento, ita sei la iha Plenário. 

E,  mesmo nune'e,  distintos  Deputados,  ita-nia  Deputado Luís  nia  mamá mate  e  sei  hakoi  iha

Laclubar, ne'ebe, sé mak iha oportunidade bele bá, halo favor. Aban ita sei la iha Plenária. 

Distinto Deputado sira la'ós la iha serbisu, hala'o serbisu iha comissões.

Muitíssimo obrigada, bom trabalho.

Sr. Vice-Ministro, até depois de manhã.

Horas hatudu tuku 13 liu minuto 33, loro-kraik.

